
በከተማዋ 30 ቢሊዮን ... ወደ ገጽ 6 ዞሯል

ከኮሚሽኑ ምስረታ ... ወደ ገጽ 6 ዞሯል ከሶስት ሺህ ... ወደ ገጽ 6 ዞሯል

በከተማዋ 30 ቢሊዮን ብር ካፒታል ላስመዘገቡ 
216 ባለሀብቶች የኢንቨስትመንት ፈቃድ ተሰጠ

ሄለን ወንድምነው

ደብረ ብርሃን፡- በተጠናቀቀው የ2016 በጀት ዓመት 
30 ቢሊዮን ብር ካፒታል ላስመዘገቡ 216 ባለሀብቶች 

የኢንቨስትመንት ፈቃድ መሰጠቱን የደብረ ብርሃን ከተማ 
የኢንዱስትሪና ኢንቨስትመንት መምሪያ አስታወቀ። 22 
ኢንዱስትሪዎች ወደ ምርት መሸጋገራቸው ተመላክቷል።

የደብረብርሃን ከተማ የኢንዱስትሪና ኢንቨስትመንት 

መምሪያ ኃላፊ አቶ ብርሃን ገብረህይወት እንደገለጹት፤ 
ደብረብርሃን ከተማን የኢንቨስትመንት ተመራጭ ከተማ 
በማድረግ ማህበረሰቡን ተጠቃሚ ለማድረግ በርካታ 

- 22 ኢንዱስትሪዎች ወደ ማምረት ተሸጋግረዋል

ከኮሚሽኑ ምስረታ በኋላ 
ኢትዮጵያን በጸጥታው 

ምክር ቤት አጀንዳ ለማድረግ 
ምክንያት አይኖርም

ሞገስ ጸጋዬ

አዲስ አበባ፡- ከናይል ተፋሰስ የትብብር ኮሚሽን 
ምስረታ በኋላ ኢትዮጵያን በውሃ ምክንያት በተባበሩት 
መንግሥታት ድርጅት የጸጥታው ምክር ቤት አጀንዳ 
አድርጎ ማቅረብ ምክንያት እንደማይኖር በአዳማ ሳይንስና 
ቴክኖሎጂ ዩኒቨርሲቲ የውሃ ሀብት ምህንድስና ትምህርት 
ክፍል መምህርና ተመራማሪ ፕሮፌሰር መኮንን አያና 
አስታወቁ።

ፕሮፌሰር መኮንን አያና ለኢትዮጵያ ፕሬስ ድርጅት 
እንደገለጹት፤ በሐምሌ ወር በ2016 ዓ.ም መጀመሪያ 
ደቡብ ሱዳን የናይል ስምምነት ማዕቀፍን ስድስተኛ 
ሀገር በመሆን በፓርላማ አጽድቃለች። በዚህም ከ11 
የናይል ተፋሰስ ሀገራት ውስጥ ስድስት ሀገራት በፓርላማ 
በማጽደቃቸው ቋሚ የናይል ተፋሰስ ሀገራት ኮሚሽን 
ሙሉ በሙሉ ወደ ሥራ መግባት የሚችልበት ደረጃ ላይ 

የመንግሥት የልማት 
ድርጅቶች ለሀገር ኢኮኖሚ 
የሚያበረክቱት አስተዋጽኦ 

እያደገ መጥቷል

- የልማት ድርጅቶቹ ሶስት 
ትሪሊዮን ብር የሚደርስ ሀብት 
አፍርተዋል

አማን ረሺድ

አዲስ አበባ፡- በደቡብ ኢትዮጵያ ክልል ጎፋ ዞን 
በተከሰተው የመሬት መንሸራተትና ናዳ አደጋ ከሶስት 
ሺህ በላይ ለተጎዱና ለተፈናቀሉ ወገኖች የ5 ነጥብ 7 
ሚሊዮን ብር የሚገመት የሠሰብዓዊ ድጋፍ ማድረጉን 
የኢትዮጵያ አደጋ ስጋት ሥራ አመራር ኮሚሽን አስታወቀ። 
ለተፈናቃዮች የሚውል 100 የመጠለያ ድንኳኖች 
መተከላቸውንም  ተመላክቷል።

የኮሚሽኑ የሕዝብ ግኑኙነት ከፍተኛ ባለሙያ አቶ 
አታለለ አቡሀይ ለኢትዮጵያ ፕሬስ ድርጅት እንደገለጹት፤ 
ኮሚሽኑ በአደጋው ለተጎዱና ለተፈናቀሉ ሶስት ሺህ 
ወገኖች የሚውል የ 5 ነጥብ 7 ሚሊዮን ብር የሚገመት 
የሠብዓዊ  ድጋፍ አድርጓል። 

እንደ አቶ አታለለ ገለጻ፤ ድጋፉ 520 ኩንታል እህል 
እንዲሁም አልባሳት፣ መመገቢያና ማብሰያ ቁሳቁሶችን 

ከሶስት ሺህ በላይ በአደጋው ለተጎዱና ለተፈናቀሉ ወገኖች 
የሠብዓዊ ድጋፍ ተደርጓል

- 100 የመጠለያ ድንኳኖች ተተክለዋል

ዜና

«በፋይዳ ዲጂታል 
መታወቂያ» አገልግሎት 

አንሰጥም የሚሉ ተቋማት 
የወንጀል ኃላፊነት አለባቸው

ሳሙኤል ወንደሰን 

አዲስ አበባ፦ “በፋይዳ ዲጂታል መታወቂያ” 
አገልግሎት አንሰጥም የሚሉ ተቋማት የወንጀል 
ኃላፊነት እንዳለባቸው ሊያውቁ ይገባል ሲል 
የብሔራዊ መታወቂያ ፕሮግራም አስታወቀ። 

የብሔራዊ መታወቂያ ፕሮግራም የሕግና 
ፖሊሲ ክፍል ኃላፊ ጋብሬላ አብርሃም ለኢፕድ 
እንደተናገሩት፤ የኢትዮጵያ ዲጂታል መታወቂያ 
አዋጅ 1284/2015 በግልጽ ባስቀመጠው ድንጋጌ 
ማንነትን በማረጋገጥ የሚሰጡ አገልግሎቶችን 
ተቋማት የብሔራዊ መታወቂያን በመጠቀም ሊሰጡ 
እንደሚገባቸው ተደንግጓል። 

ይህ ድንጋጌ በሀገሪቱ ከፍተኛ ሕግ አውጪ አካል 
በሆነው በሕዝብ ተወካዮች ምክር ቤት የተደነገገ 
አዋጅ ነው ያሉት ጋብሬላ፤ ይህንን የማይተገብሩ 
ግለሰቦችና ተቋማት የወንጀል ተጠያቂና ኃላፊነት 
ያለባቸው መሆኑን ሊያውቁ ይገባል። ሕግን አክብሮ 
መሥራቱ ሊዘነጋ አይገባም ሲሉም ተናግረዋል።

“ግለሰቦች አገልግሎት የማግኘት መብት 
አላቸው። ይህንን መብታቸውን ትልቅ ሀገራዊ 
ጠቀሜታ ባለው በብሔራዊ መታወቂያ በኩል ሊያገኙ 
ይገባል። ነገር ግን አንዳንድ ተቋማት በተለይም 
የመንጃ ፈቃድ ትምህርት የሚሰጡ ተቋማት በፋይዳ 
ዲጂታል መታወቂያ አገልግሎት አንጠቀምም የሚሉ 
አሉ” ብለዋል። 

ይህ ሁኔታ ግለሰቦች በብሔራዊ መታወቂያ 
ዙሪያ አሉታዊ አመለካከት እንዲኖራቸው ሊያደርግ 
ይችላል። ስለዚህ ይህንን የሚያደርጉ ግለሰቦችና 
ተቋማት ከድርጊታቸው ሊታቀቡ ይገባል ያሉት 
ጋብሬላ፤ የብሔራዊ መታወቂያ ፕሮግራም ከአዲስ 
አበባ ትራንስፖርት ቢሮ እና ከአሽከርካሪ ተሽከርካሪ 
ቁጥጥር ባለሥልጣን ጋር በትብብር እየሠራ 
እንደሚገኝ ገልጸዋል። 

የአሽከርካሪ ተሽከርካሪ ቁጥጥር ባለሥልጣን 
አዋጅ የብሔራዊ መታወቂያ አዋጅ ሳይወጣ በፊት 
የተደነገገ በመሆኑ የመንጃ ፈቃድ ትምህርት ቤቶች 
በብሔራዊ መታወቂያ አገልግሎት አንሰጥም 
ማለታቸውን ገልጸው፤ ይህንን ችግር ለመፍታት 
ከባለሥልጣኑ ጋር በትብብር እየሠሩ እንደሆነ 
ተናግረዋል። 

እንደ ኃላፊዋ ገለፃ፤ የብሔራዊ መታወቂያ 
ፕሮግራም በተለያዩ ጊዜያት ከተለያዩ ተቋማት 
ለተውጣጡ አመራሮች እና የክፍል ሃላፊዎች የግንዛቤ 
ማስጨበጫ ሥራ አከናውኗል። የፋይዳ ዲጂታል 
መታወቂያ በተለያዩ ዘርፎች አገልግሎት አሰጣጥን 
በማቀላጠፍ ከሚሰጠው ጥቅም ባሻገር በፍትህ ዘርፍ 
ማንነትን በማጭበርበር የሚፈፀሙ ወንጀሎችን 
ከመከላከል አንፃር ያለው ጠቀሜታ የጎላ መሆኑን 
ጠቁመዋል።

“ፋይዳ” ዘመናዊ የዲጂታል መታወቂያ ሥርዓትን 
በመገንባት ማንነትን የማረጋገጥ ሂደት ቀልጣፋ 
እና ደህንነቱ የተረጋገጠ እንዲሆን ያደርጋል ያሉት 
ኃላፊዋ፤ በሀገሪቱ ዘመናዊ እና ማንነትን በዲጂታል 
መንገድ በማረጋገጥ አገልግሎት ማግኘት የሚያስችል 
የመታወቂያ ሥርዓት ተገንብቶ በተጠናከረ መልኩ 
ትግበራ ላይ እየዋለ እንደሆነ ገልፀዋል።

ዮርዳኖስ ፍቅሩ

አዲስ አበባ፡- አዋሽ ባንክ በ2016 በጀት ዓመት 11 
ነጥብ 6 ቢሊዮን ትርፍ ማግኘቱን  አስታወቀ ባንኩ 
በትናንትናው እለት ለጋዜጠኞች በሰጠው መግለጫ 
እንዳስታወቀው፣ በ2016 ዓ.ም በጀት ዓመት 11 ነጥብ 6 
ቢሊዮን ትርፍ አግኝቷል።

የባንኩ ዋና ሥራ አስፈጻሚ አቶ ፀሐይ ሽፈራው፣ 
የባንኩ ጠቅላላ ሀብት 300 ቢሊዮን መድረሱንና 
በበጀት ዓመቱ 11 ነጥብ 6 ቢሊዮን ትርፍ ማግኘቱንም 
አስታውቀዋል።  

የባንኩ ተቀማጭ ገንዘብ 232 ቢሊዮን የደረሰ 
መድረሱን ገልጸው፤፣ ከአምናው ተመሳሳይ ወቅት ጋር 
ሲነጻጸር የ45 ነጥብ አንድ ቢሊዮን ብር ወይም በ24 
በመቶ እድገት ማሳየቱንም ገልፀዋል።

ባንኩ ማሰባሰብ የቻለው የውጭ ምንዛሪ ካለፈው 
ዓመት ተመሳሳይ ወቅት ጋር ሲነጻጸር የ26 ነጥብ 8 
ሚሊዮን ዶላር ጭማሪ ያሳየ መሆኑንም ተናግረዋል።  

አዋሽ ባንክ ወደ ባንክ ኢንዱስትሪ የገባ 
የመጀመሪያው የግል ባንክ መሆኑን አስታውሰው ፤ 
በየጊዜው ከሕዝቡ ባገኘው አመኔታ የተነሳ ተከታታይነት 
ያለው እድገት እያስመዘገበ ይገኛል ብለዋል።

ሥራ አስፈጻሚው እንዳሉት፣ ባንኩ ተደራሽነቱን 
ለማስፋትና የህብረተሰቡን የባንክ ተጠቃሚነት 
ለማስፋት ባለፈው በጀት 74 አዳዲስ ቅርንጫፎችን 
በመክፈት የቅርንጫፎቹን ብዛት 947 አድርሷል።

ከዚህም በተጨማሪ፣ ደንበኞች የ24 ሰዓት ሙሉ 
የባንክ አገልግሎት የሚያገኙባቸውን ከ10 በላይ 
በዓይነታቸው ልዩ የሆኑ ዲጂታል ቅርንጫፎችን በአዲስ 
አበባና በተለያዩ ትላልቅ ከተሞች ከፍቶ የተሟላ የባንክ 
አገልግሎት እየሰጠ እንደሚገኝ ተናግረዋል። 

ባንኩ ማኅበራዊ ኃላፊነቱን ለመወጣት 
በሚሠራቸው ሥራዎች በየዓመቱ በ100 ሚሊዮን 
የሚቆጠር ገንዘብ ያወጣል ያሉት አቶ ፀሐይ፣ 
ባለፈው በጀት ዓመትም ዝቅተኛ የኑሮ ደረጃ ላላቸው 
የህብረተሰብ ክፍሎች ለበርካታ ዜጎች የመኖሪያ ቤቶችን 
ሠርቶ ማስረከቡን ጠቅሰዋል።

አዋሽ ባንክ 11 ነጥብ 6 ቢሊዮን ትርፍ አገኘ
- የቅርንጫፎቹን ብዛት 947 አድርሷል

የፈጠራ ክህሎት ኖሯቸው የፋይናንስ አቅም 
ያጠራቸው ዜጎችን በመደገፍ ረገድ ባንኩ ጠንካራ ሥራ 
እየሠራ መሆኑንም አንስተዋል። በዚህም፣ ከ5ሺህ በላይ 
ሥራ ፈጣሪዎች ተሳታፊ የሚሆኑበት “ታታሪዎቹ” የሥራ 
ፈጠራ ውድድር በጥሩ ሁኔታ እየተካሄደ መሆኑንም 
አንስተዋል።

በተጠናቀቀው በጀት ዓመት ከኢትዮጵያ ምርጥ 
ባንክ በመባል በብቸኝነት በግሎባል ፋይናንስ መጽሔት 

መመረጡንና ከዓለም አቀፍ ባንከሮች ከኢትዮጵያ 
የዓመቱ ምርጥ ኮሜርሻል ባንክ በመባል ዕውቀና 
ማግኘቱን ያነሱት ሥራ አስፈጻሚው፤ ያለፈው በጀት 
ዓመት ለባንኩ ስኬታማ ዓመት ነበር ብለዋል።

ባንኩ በባንክ ኢንዱስትሪው ውስጥ ያለውን 
ተወዳዳሪነት ለማሳደግ የሚያስችለውን አቅም 
ለመገንባትና ስኬቱን የበለጠ ለማላቅ የበለጠ ተጠናክሮ 
እንደሚሠራም ነው ሥራ አስፈጻሚው ያስታወቁት።  

አቶ ፀሐይ ሽፈራው

መዓዛ ማሞ

ሃዋሳ፡- በሀዋሳ ከተማ በክረምት በጎ ፍቃድ 
አገልግሎት 250 የአረጋውያን እና የአቅመ ደካሞች 
መኖሪያ ቤቶች  እድሳትና ግንባታ ሥራ መጀመሩን 
የከተማ አስተዳደሩ ገለጸ።

የሃዋሳ ከተማ ከንቲባ አቶ መኩሪያ መርሻዬ 
ለኢትዮጵያ ፕሬስ ድርጅት እንደገለጹት፤ 
በከተማዋ በዘንድሮ በ2016 ዓ.ም ክረምት   በበጎ 
ፍቃድ አገልግሎት 250ሺህ ዜጎች ተጠቃሚ 
ይሆናሉ።

ከሚከናወኑት የበጎ ፍቃድ ሥራዎች ውስጥ 
አንዱ በሰው ተኮር ተግባራት የአረጋውያን 
ቤቶች እድሳትና ግንባታ መሆኑን የጠቆሙት 
አቶ መኩሪያ፤ በያዝነው ክረምት በበጎ ፈቃድ 
አገልግሎት የ250 ቤቶች ግንባታና እድሳት 
መጀመሩን ገልጸዋል።

በከተማዋ በክረምት በጎ ፍቃድ  ሥራዎች 17 
ተግባራት ተለይተው ወደ ሥራ መገባቱን ጠቁመው 
፤ በመርሃ ግብሩ ከተለያዩ ዩኒቨርሲቲዎች ለዕረፍት 
ወደ ቤተሰቦቻቸው የተመለሱ ተማሪዎችን እና 
መደበኛ ትምህርታቸውን ያጠናቀቁ ወጣቶችን 
በማስተባበር ሥራዎች እየተከናወኑ መሆኑን 
ተናግረዋል።

በአጠቃላይ በክረምት በጎ ፍቃድ አገልግሎት 

በከተማዋ በክረምት በጎ ፍቃድ 250 የአረጋውያን 
ቤቶች  እድሳትና ግንባታ ሥራ ተጀምሯል

130 ሺ ወጣቶች እንደሚሳተፉ ገልጸው፤ ወጣቶቹ 
በሚሠጡት አገልግሎት ከ120 ሚሊዮን ብር በላይ 
ወጪ እንደሚያስቀር አመላክተዋል።

የከተማዋ ወጣቶች በተነሳሽነት ሥራዎችን 

እያከናወኑ መሆኑን ተናግረው፤ በበጎ ፍቃድ የደም 
ልገሳ መርሃ ግብር  ወጣቶቹ በነቂስ እየተሳተፉ 
መሆኑን ገልጸዋል። 

የከተማዋ ከንቲባን ጨምሮ  የከተማዋ 
አመራሮችም አስቀድመው የደም ልገሳ በማከናወን 
ለወጣቶቹ የአርዓያነት ተግባር ማከናወናቸውንም 
አውስተዋል።

የወጣቶቹ ተሳትፎ አበረታች መሆኑን 
ጠቁመው፤ የከተማዋን መሠረታዊ ችግሮች 
በሚፈታ መልኩ መንግሥታዊ እና መንግሥታዊ 
ያልሆኑ ድርጅቶች፣ የሃይማኖት አባቶች እና ትልልቅ 
ባለሀብቶች ጭምር እንዲሳተፉ በማድረግ በሕዝብ 
ተሳትፎ የላቀ ሥራ እየተከናወነ ነው ብለዋል።

የዘንድሮ የክረምት በጎ ፍቃድ አገልግሎት 
ከባለፈው ዓመት ጋር ሲነጻጸር እቅዱ ከፍ ተደርጎ 
ታቅዶ ወደ ሥራ መገባቱን አመልክተው፤ በሰው 
ተኮር ተግባራት ባለፈው ዓመት 100 ቤቶች 
መገንባታቸውንና በዘንድሮም ከዓምናው የተሻለ 
ዕቅድ ታቅዶ  ወደ ሥራ መገባቱን ተናግረዋል።

በመተባበር እና በጋራ በመሆን ችግሮቻችንን 
መቅረፍ  እንችላለን ያሉት አቶ መኩሪያ፤ ሁሉም 
የከተማዋ ነዋሪዎች  ማህበራዊ እና ኢኮኖሚያዊ 
ችግሮችን ለመፍታት በክረምት በጎ ፍቃድ 
አገልግሎት በመሳተፍ የድርሻቸውን እንዲወጡ 
ጥሪ አስተላልፈዋል።

አቶ መኩሪያ መርሻዬ

ዜና

የትግራይ ክልል የህብረተሰቡን ደህንነት ለመጠበቅ የተደራጁ 
ወንጀለኞችን በቁጥጥር ሥር ለማዋል እየሠራ ነው

ሔርሞን ፍቃዱ

አዲስ አበባ፡- በትግራይ ክልል የተደራጁ 
ወንጀለኞችን በቁጥጥር ስር በማዋል የህብረተሰቡን 
ደህንነት ለመጠበቅና ሰላምን ለማረጋገጥ የተቋቋመው 
ግብረ ሃይል  ወደ ሥራ መግባቱን በትግራይ ክልል 
የጊዜያዊ አስተዳደር ምክትል ርዕሰ መስተዳድር ሌተናል 
ጀነራል ታደሰ ወረደ ተናገሩ።

ምክትል ርዕሰ መስተዳድሩ በጉዳዩ ዙሪያ በሰጡት 
ጋዜጣዊ መግለጫ እንደተናገሩት፤ የትግራይን ሰላም እና 
ፀጥታ ለማስጠበቅ ሥራዎች  ተጀምረዋል። በመሆኑም  
መቐለ ከተማ ላይ ማዕከል ያደረጉ  የዝርፊያ ወንጀሎችን 
ለመቆጣጠር  ግብረሃይሉ ተቀናጅቶ በመሥራት 
ወንጀለኞችን በቁጥጥር ስር ለማዋል  እየሠራ ነው።

በከተማው ከ2013 ዓ.ም እስከ 2016 ዓ.ም የተሰሩ 
ከባድ ወንጀሎችን በተመለከተ የምስል ማስረጃ መያዙን 
በመጥቀስ፤ እነዚህን ወንጀለኞች ወደ ሕግ ለማቅረብ  
በቁጥጥር ስር የማዋሉ ሥራ መጀመሩን አመልክተዋል። 

በተለይ ከመሬት ወረራ ጋር ተያይዞ ግልፅ መረጃ 
መያዙንና መሬት መሸጥ እና መለወጥ እንዲቆም   
በተቀመጠው አቅጣጫ መሠረት  ለህብረተሰቡ ግልፅ 
መደረጉን ተናግረዋል። በዚህ ዙሪያም ራሱን የቻለ ግብረ 
ሃይል ተደራጅቶ ሥራውን መጀመሩን አስረድተዋል። 

እንዲሁም ኮንትሮባድ እና ሕገ ወጥ የሰዎች  
ዝውውር  የሚያከናውኑ ወንጀለኞችን በቁጥጥር ስር 
ለማዋል  ግብረ ሃይል መቋቋሙን ጠቅሰው፤ የተደራጁ 
ወንጀለኞችን በቁጥጥር ስር የማዋሉ ሥራ  ዋነኛው  ዓላማ 
የትግራይ ሕዝብ ሰላም እና ፀጥታ  እንዲጠበቅ እንዲሁም 

የሕግ ልዕልናን ለማስከበር መሆኑን ጠቁመዋል።  
የግብረ ሃይሉ ዋነኛ አካላት ፖሊስ፣ የከተማ 

መስተዳድር እና የሕግ ባለሙያዎች መሆናቸውን 
የገለፁት ሌተናል ጀነራሉ፤ ሥራው በጥሩ ሁኔታ እየሄደ 
መሆኑንም ገልፀዋል። ሕዝቡ አሁን የተጀመረውን ሕግ 
የማስከበር  ሥራ በመደገፍ ከአስተዳደሩ ጎን ሊቆም 
እንደሚገባ አሳስበዋል።

እስከ አሁን በተገኘው መረጃ መኪኖች እና ሌሎች 
ንብረቶች በቁጥጥር ሥር መዋላቸውን ጠቅሰው፤ ሥራው 
ሲጠናቀቅ ግብረ ሃይሉ ሙሉ መረጃ እንደሚሠጥ 
አብራርተዋል።  በመሆኑም በትግራይ ክልል ውስጥ  የሕግ 
ልዕልና ለማረጋገጥ የማያስችሉ እና ሌሎች ወንጀሎች 
እንዳይበራከቱ እንዲሁም  ሕገ ወጥ ተግባራትን በቁጥጥር 
ሥር ለማዋል  ሥራዎች እንደሚቀጥሉ አመልክተዋል። ሌተናል ጀነራል ታደሰ ወረደ

ልጅዓለም ፍቅሬ 

አዲስ አበባ፡- በቅርቡ ወደ ሥራ የገባው የዜጎች 
ተሳትፎ የሞባይል መተግበሪያ (EFPapp) ዜጎችን 
ያሳተፈ የወንጀል መከላከል ሥራ ለመሥራት እና ፖሊስ 
ይበልጥ መረጃ መር እንዲሆን ማስቻሉን የፌዴራል 
ፖሊስ አስታወቀ። መተግበሪያው ወደ አገልግሎት ከገባ 
ወዲህ ከአንድ ሺህ 452 በላይ የወንጀል ጥቆማዎች 
ተደርጓል።

የኢትዮጵያ ፌዴራል ፖሊስ በዜጎች ተሳትፎ 
መተግበሪያ (EFPapp) በመጠቀም የተገኙ የወንጀል 
ድርጊቶችን በተመለከተ ትናንት ለጋዜጠኞች መግለጫ 
ሰጥቷል።

መግለጫውን የሰጡት በፌዴራል ፖሊስ 
የቴክኖሎጂ ማስፋፊያ መምሪያ ኃላፊ ኮማንደር ደምሴ 
ይልማ እንደገለጹት፤ መተግበሪያው ዜጎችን ያሳተፈ 
የወንጀል መከላከልና መረጃ መር  ሥራ እንዲሠራ 
አስችሏል።

መተግበሪያው ተግባራዊ ከተደረገ አንስቶ 682 
ለፌዴራል ፖሊስ እና 770 ለአዲስ አበባ ፖሊስ 
ጥቆማዎች ደርሰዋል ያሉት ኮማንደር ደምሴ፤ ይህም 
መተግበሪው የፖሊስን ተልዕኮ በብቃት ለመወጣት 
የሚያስችል መሆኑን ገልጸዋል።

ኮማንደር ደምሴ እንደገለጹት፤ በዜጎች ከደረሱ 
ጥቆማዎች መካከል አብዛኛው ተገቢውን ምላሽ ተሰጥቶ፣ 
የተወሰኑት በሂደት ላይ ናቸው። 10 የሚሆኑት ግልጽ 
ያልሆኑና ማስረጃ ያልተገኘላቸው ሆነው ተገኝተዋል።

ኮማንደር ደምሴ ፤ መተግበሪያው ፖሊስ 
የሚሠራቸው  ሥራዎች  ከማቅለል በተጨማሪ 
ወንጀል የተፈጸመባቸው ዜጎች ፈጣንና ትክክለኛ ውሳኔ 

እንዲያገኙ የሚያስችል መሆኑን ተናግረዋል።
ዜጎች ሰው ሰራሽም ይሁን ተፈጥሯዊ ጉዳቶች 

ሲያጋጥሙ መረጃ ለፖሊስ የሚያደርስበት እንዲሁም 
ፖሊስም መረጃውን ተጠቅሞ ተገቢውን ምላሽ 
የሚሰጥበት ነው ያሉ ሲሆን በተጨማሪም ጥቆማውን 
የላከው አካል ጉዳዩ ከምን እንደደረሰ መከታተል 
የሚያስችል መሆኑን አብራርተዋል።

እንደ ኮማንደር ደምሴ ገለጻ፤ ከመተግበሪያው ጎን 
ለጎን 991 ነጻ የጥሪ ማዕከል በሀገር አቀፍ ደረጃ የፖሊስ 
የጥሪ ማዕከል እንዲሆን እየተሠራ ነው። ፌዴራል 
ፖሊስና አዲስ አበባ ፖሊስ ላይ ተግባራዊ ተደርጓል።

መተግበሪያው መረጃዎቹ በምስል፣ በድምጽና 
በተንቀሳቃሽ ምስል ማቅረብና ተገቢውን ምላሽ 
እንዲሰጥ ማድረግ ብቻ ሳይሆን የተሰጣቸውን ተልዕኮ 
ላልተገባ ዓላማ የሚያውሉ የፖሊስ አባላት መከታተል 
የሚያስችል መሆኑንም ነው ኮማንደር ደምሴ ያስረዱት።

በተጨማሪም ተጠያቂነትን በማስፈን መረጃው 
እንደተላከ ለየትኛው ፖሊስ ጣቢያ  ነው የሚቀርበው  
የሚለውን ለመለየት፣  ጥቆማው የደረሰው ኃላፊ 
በአግባቡ መሥራቱን አለመሥራቱን ለማወቅ እንዲሁም 
ሁነት በሚካሄድበት ጊዜ ከማዕከል ሆኖ እርምት 
መስጠት  ያስችላል።

መተግበሪያው በሱማሊኛ፣ በአፋርኛ፣ በትግሪኛ፣ 
በአማርኛ እና በኦሮሚኛ ቋንቋዎች ተግባራዊ እየተደረገ 
እንደሚገኝ ኮማንደር ደምሴ አመላክተዋል።

ፌዴራል ፖሊስ ወንጀልን በጋራ መከላከል 
የሚያስችለውን የዜጎች ተሳትፎ የሞባይል  መተግበሪያ 
ሰኔ 15 ቀን 2016 ዓ.ም በጠቅላይ ሚኒስትር ዐቢይ 
አሕመድ (ዶ/ር ) ተመርቆ ወደ ሥራ መግባቱ የሚታወስ 
ነው።

መተግበሪያው ዜጎችን ያሳተፈ የወንጀል 
መከላከል ሥራ እንዲሠራ አስችሏል

ኮማንደር ደምሴ ይልማ

አዲሱ ገረመው

አዲስ አባባ፡- ሁለንተናዊ ስብዕናን ያሟላ 
ትውልድ ለመፍጠር የትምህርት አመራሩ ርብርብ 
ማድረግ እንዳለበት ተገለጸ።

የአዲስ አበባ ከተማ አስተዳደር ትምህርት 
ቢሮ የ2016 የትምህርት ዘመን እቅድ አፈጻጸምና 
የ2017 በጀት ዓመት እቅድ ላይ ከትምህርት ቤት 
አመራሮችና ባለሙያዎች ጋር የማጠቃለያ ምክክር 
በዓድዋ ድል መታሰቢያ ሙዚየም አካሂዷል።

የአዲስ አበባ ከተማ አስተዳደር ትምህርት 
ቢሮ ኃላፊ ዘላለም ሙላቱ (ዶ/ር) በመድረኩ 
እንደገለጹት፣ የተማሪ ውጤት ቢስተካከልም 
ሥነ ምግባር ካልተሻሻለ ሁለንተናዊ ሥብዕናው 
የተሟላ ትውልድን መገንባት አዳጋች ይሆናል። 
ሁለንተናዊ ሥብዕናን ያማሏ ትውልድ ለመፍጠር 
የትምህርት አመራሩ ርብርብ ይጠበቅበታል።

በትምህርት ዘርፉ የሚደረገው ጥረት ለሀገር 
ሸክም ያልሆነ፣ ትሩፋት ማምጣትና የችግር 
መፍትሄ ማፍለቅ የሚችል ትውልድ ለማፍራት 
የሚያስችል አቅም ለመፍጠር እንደሆነም 
አስገንዝበዋል። በዚህም በቀጣይ የተማሪዎች 
ውጤትና ሥነ ምግባር ላይ ትኩረት ያደረጉ 
ሥራዎች ተጠናክረው እንደሚቀጥሉ ተናግረዋል። 

የተማሪዎችን ውጤት በሚፈለገው ደረጃ 
ማሳደግ ያስፈልጋል ያሉት ኃላፊው፣ ይህንን 
ለማድረግ የነበሩ ክፍተቶችን የእቅድ አካል አድርጎ 
መሥራት እንደሚገባ ጠቅሰዋል። 

ከዚህም ባሻገር የቀዳማይ ልጅነትን በጨዋታ 
ላይ የተመሠረተ ሥነ ዘዴ ተግባራዊ እንደሚደረግ 
እና በቴክኖሎጂ የተደገፈ ወጥነት ያለው አሠራርም 
እንዲሁ በትኩረት እንደሚሠራ ተናግረዋል።

በትምህርት ዘርፉ ወጥነት ያለው የተጠያቂነት 
ሥርዓትን በማስፈን ረገድ በተለይም ከክፍለ ጊዜ 
ብክነት፣ የተማሪና የመምህራን ሥነ ምግባር ጋር 
ተያይዘው የሚነሱ ጥያቄዎች ለመመለስ በልዩ 
ትኩረት እንደሚሠራም ገልጸዋል።

በመድረኩ ባለፉት ቀናት የተካሄዱትን 
የውይይት ጭብጦች ሪፖርት ያቀረቡ ክፍለ 
ከተሞች በመዲናዋ በ2016 የትምህርት ዘመን  
ሰላማዊ የመማር ማስተማር ሂደቱ ቀድሞ 
ከነበረው በተሻለ ሁኔታ ተፈጻሚ መሆኑን 
አንስተዋል።

ትምህርት ቤቶች ሰላማዊና ደህንነታቸው 
ተጠብቆ ከፖሊስ ጥበቃ ውጪ በመሆን 
ያለምንም የጸጥታ ችግር ዓመቱን በሰላማዊ 
የመማር ማስተማር ሂደት ማሳለፋቸው 

ሁለንተናዊ ስብዕናን ያሟላ ትውልድ 
ለመፍጠር የትምህርት አመራሩ ርብርብ 

ማድረግ አለበት 

ለሥርዓተ ትምህርት ትግበራው አዎንታዊ ድርሻ 
እንደነበረው ተገልጿል። 

በአንዳንድ ትምህርት ቤቶች አካባቢ 
የሚስተዋሉ አዋኪ ድርጊቶች ቢኖሩም 
አብዛኛዎቹ ትምህርት ቤቶች ከአዋኪ ድርጊቶች 
ነጻ መሆናቸውም ተመላክቷል።

በትምህርት ዘመኑ የመምህራንን የቤት ጥያቄ 
ለመፍታት የተሠሩ ሥራዎች፣ የብዙሃ ቋንቋ 
ትግበራ፣ የመጽሃፍ ህትመት፣ የኦንላይን ፈተና 
መጀመር ለመማር ማስተማሩ  ስኬት ትልቅ ሚና 
እንደነበራቸውም ተጠቅሷል።

ዘርፉ ላይ የሚስተዋለው የሰው ሃይል 
እጥረት፣ የመምህራን የሙያ ብቃት ፈተና ለወጥ 
አለማምጣቱ፣ አንዳንድ የትምህርት አይነቶች ላይ 
ያሉ የመጽሃፍ እጥረት፣ የተማሪ የክፍል ጥምርታ፣ 
የግብዓት አቅርቦት እጥረት፣ የኑሮ ውድነት ጫና፣ 
የርእሳነ መምህራን ጥቅማጥቅም ጉድለትና መሰል 
ችግሮች መኖራቸው ጠቅሰዋል። እነዚህን ችግሮች 
ለመፍታትም በትኩረት ሊሠራ እንደሚገባም 
በመድረኩ ተነስቷል። 

የውይይት መድረኩን የአዲስ አበባ ከተማ 
አስተዳደር ትምህርት ቢሮ ኃላፊ ዘላለም ሙላቱ 
(ዶ/ር) የመሩት ሲሆን፣ ከማጠቃለያ ውይይቱ 
በኋላም ተሳታፊዎች በመዲናዋ የተከናወኑ 
የኮሪደር ልማቶችን ጎብኝተዋል።

ዘላለም ሙላቱ (ዶ/ር)

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

ከሦስት ሺህ ዓመታት የሚልቅ ታሪክ ባለቤት ኢትዮጵያ ከፍ ብላ በታሪክም፣ በኪነሕንጻና ኪነጥበብም፣ በባህልና እሴትም፣… 
ለመገለጧ ምክንያት የሆኑት ኢትዮጵያውያን፣ በዚህ በሺህ ዘመናት ጉዟቸው ውስጥ ከፍ ያለ ማህበራዊ፣ ኢኮኖሚያዊ እና 
ፖለቲካዊ ብሎም ጠንካራ ሥነልቦናዊ ጥምረትን ፈጥረዋል፡፡ ይሄ ከፍ ያለው ጥምረትም ነው ኢትዮጵያን በሁሉም መስክና 
መልክ ክፍ ብላ በነጻነት ዘመናትን እንድትሻገር ያስቻላት፡፡

ይሁን እንጂ በአንድም በሌላም ምክንያት፣ በተለይም በየዘመኑ የሚነሱ ፖለቲካ አዘል ጥያቄዎችና ፖለቲከኞች አሠራር 
ሂደት ውስጥ የሚፈጠሩ እንከኖች መከሰታቸው አልቀረም፡፡ እነዚህ ጥያቆዎች እና ፖለቲካዊ ክስተቶችም፣ ኢትዮጵያውያን 
በእርስ በእርስ ግንኙነታቸው ውስጥ ቅሬታን፣ አለፍ ሲልም መከፋፈልን የሚፈጥሩ ግጭቶችን ሲያስከትሉ ኖረዋል፡፡

ነገር ግን ኢትዮጵያውያን ከሚለያዩዋቸው ይልቅ በጋራ አስተሳስረው የሚያኖሯቸው አያሌ ጉዳዮች ባለቤት 
እንደመሆናቸው፣ በየጊዜው ለሚነሱ ከፋፋይ ምክንያቶች ጆሮ ሳይሰጡ፣ ሥርዓቶችን በሚመሩ ግለሰቦች ምክንያት የሚከሰቱ 
ችግሮችና ግጭቶች ሳያቃቅሯቸው፣ ሰላምና ፍቅርን አስበልጠው፣ እና ከመለያየት ይልቅ አንድነትን መርጠው ዛሬ ላይ 
ደርሰዋል፡፡

ይሄ ማለት ግን  ዛሬም የቂምና ቁርሾ መንገድን፣ የመለያየትና የመከፋፈል ስሌትን ይዘው የሚንቀሳቀሱ አካላት (ግለሰቦችና 
ቡድኖች) የሉም ማለት አይደለም፡፡ ምክንያቱም በተለያዩ ምክንያቶች የተፈጠሩ ግጭቶችን እንደ ቂም ማባባሻ አድርገው 
በዜጎች መካከል መቃቃር እንዲነግስ የሚተጉ የመኖራቸውን ያህል፤ ራሳቸውን በዘመናት ሂደት ኢትዮጵያን ጠብቀው ያኖሩ 
የሀገር ጠባቂዎች አድርገው በመሳል ሌሎች የሚሏቸው አካላት የሀገር ባለቤትነት ስሜት እንዳይሰማቸው ለማድረግ የሚጥሩ 
አካላትም (ግለሰቦችና ቡድኖች) አሉ፡፡

በተመሳሳይ መልኩ፣ የኢትዮጵያ ከፍታ እና ብልጽግና የሚያማቸው የውጭና የውስጥ ኃይሎች ተናብበው ሲሠሩበት 
በቆዩት ኢትዮጵያን ከፋፍሎ የማሳነስ ስልት እሳቤ ውስጥ ተጠምዶ ለሕዝብ ጥቅም ቆሜያለሁ በሚል ካባ ሲሠራ የኖረውን እና 
በሕዝቦች ክንድ የከሸፈን አካሄድ ዛሬም ድረስ በልባቸው ይዘው ኢትዮጵያን በማሳነስ ውስጥ የራሳቸውን ሕልውና ለመገንባት 
የሚጥሩ ኃይሎችም (ቡድኖችና ግለሰቦች) አሉ፡፡ በአንጻሩ ኢትዮጵያ ብዝሃነቷ ተጋርዶባቸው በአንድ መልክ እንድትሳል 
የሚጥሩ ኃይሎችም እንዲሁ አልታጡም፡፡

እነዚህ ሁሉ እሳቤዎች ታዲያ ኢትዮጵያን የሚያሳንሱ፣ ኢትዮጵያውያንም ተከፋፍለው አቅም እንዲያጡ የሚያደርጉ 
እንጂ፤ ኢትዮጵያውያን በኅብር በደመቀው አንድነታቸው ታግዘው የኅብረት ክንዳቸውን፣ እውቀትና አቅማቸውን ተጠቅመው 
ኢትዮጵያን እንዲያበለጽጉና ከፍ እንዲያደርጉ፣ ለራሳቸውም ዘርፈ ብዙ ተጠቃሚነትንና ልዕልናን እንዲጎናጸፉ የሚያደርጓቸው 
አይደሉም፡፡

ኢትዮጵያውያን በመከፋፈል ውስጥ አይጠነክሩም፤ ኢትዮጵያውያን በመጠላላትና በቂም በቀል ውስጥ ኅብረትና 
አንድነታቸውን፣ ፍቅርና መተሳሰባቸውን አይገነቡም፡፡ ይሄን እውነት ደግሞ አይደሉም ኢትዮጵያውያን (ሕዝቡ)፣ አያሌ 
ዘመናትን ሊያጋጯቸውና ሊከፋፍሏቸው የጣሩ ኃይሎችም በወጉ ይገነዘቡታል፡፡ ለዚህም ነው ሊያጋጩት ሲጥሩ ስለ ሰላም 
ቅድሚያ ሰጥቶ መቆሙ፡፡ ሊያለያዩት ሲታትሩም ለአብሮነቱ ዋጋ መክፈሉ፡፡

ዛሬም ቢሆን ሕዝቡ የሚፈልገው ፖለቲካውም ሆነ ፖለቲከኞች በየዘመናቱ የሚፈጥሩት ችግር ወደ እሱ እንዲራገፍና ዋጋ 
እንዲከፍልበት ሳይሆን፤ ሁሉም ስለ ሕዝብ ሰላምና ልማት፣ ስለ ሀገር ደህንነትና ልዕልና፣ በጥቅሉም ሕዝቦች በጋራ ኖረው፣ 
በጋራ ሠርተውና በልጽገው በጋራ ተጠቃሚ በሚሆኑባቸው ጉዳዮች ላይ ትኩረት ተደርጎ እንዲሠራ ነው፡፡

ከዚህ አኳያ ከለውጡ ማግስት ጀምሮ መንግሥት ዘመናትን ሲንከባለሉ የመጡና ለሕዝቦች ሰላም፣ ልማትና አብሮነት 
እንቅፋት እየሆኑ ያሉ ችግሮች ጠርተው እንዲፈቱ ለማስቻል ዜጎች ቁጭ ብለው የሚመክሩበትን አውድ አመቻችቶ ወደ ተግባር 
ገብቷል፡፡ ከዚህ ባሻገር ለሕዝቦች የልማትና የመልካም አስተዳደር እውን መሆን ይበጃሉ ያላቸውን ጉዳዮች የሕዝቦችን ጥያቄ 
ማዕከል አድርጎ መልስ እየሰጠ ይገኛል፡፡ አሁንም ችግሮችን እየለየ መፍትሄ መስጠት የሚያስችሉ ርምጃዎችን እየወሰደ ነው፡፡

በዚህ ረገድ እንደ መንግሥት እየተከናወኑ ያሉ ተግባራት የሚበረታቱና ኃላፊነት ወስዶ ለዜጎች ሁለንተናዊ ተጠቃሚነትና 
አብሮነት ይበጃሉ ያላቸውን ሥራዎች መከወን መቻሉም ሊያስመሰግነው የሚገባ ነው፡፡ ይሁን እንጂ እነዚህ ስር የሰደዱ 
ችግሮች በመንግሥት ጥረት ብቻ በሚፈለገው ልክ ለፍሬ ይበቃሉ ብሎ አይታመንም፡፡ ይበቃሉ ቢባል እንኳን የተራዘመ ጊዜን 
መውሰዳቸው የግድ ይሆናል፡፡ ምክንያቱም ከዚህ ጥረት በተቃራኒው የሚቀነቀኑ አፍራሽ፣ ከፋፋይ እና የሕዝቦችን ጥቅም፣ 
የሀገርንም ሕልውና የዘነጉ አጀንዳዎችን የሚያራምዱ ኃይሎች አሉና፡፡

ታዲያ ይሄን አጀንዳ ከመቀልበስ አኳያ የተፎካካሪ የፖለቲካ ፓርቲዎች ሚና በቀላሉ የሚታይ አይደለም፡፡ ምክንያቱም 
እነዚህ ፓርቲዎች የሕዝብን ሃሳብና ፍላጎት ይዘው የሚታገሉ ከመሆናቸው አንጻር፤ አካሄድና እሳቤያቸው ሁሉ እነዚህን አፍራሽ 
እሳቤዎች በልካቸው የተገነዘበ ሊሆን ያስፈልጋል፡፡

በመሆኑም የተፎካካሪ ፖለቲካ ፓርቲዎች ትኩረትና ሥራ፣ የሕዝቦችን ሰላምና አብሮነት የሚያጸና፣ በቀጣይ 
አስተዳድራታለሁ ስለሚሏት ሀገር ክብርና ሉዓላዊነት፣ እንዲሁም እመራዋለሁ ስለሚሉት ሕዝብ ጥቅልና ክብር፣ በጥቅሉም ስለ 
ኢትዮጵያ እና ኢትዮጵያውያን ሁለንተናዊ ልዕልናና ብልጽግና እውን መሆን ላይ ሊሆን ያስፈልጋል!

ስለሠላም መሥራት ያሸልማል እንጂ 
አያስገድልም!

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ፓርቲዎች ለሕዝቦች አብሮነትና ተጠቃሚነት 
ቅድሚያ ሰጥተው መሥራት ይጠበቅባቸዋል!

ስሜነህ ደስታ 

በአማራ ክልል የተከሰተው ግጭት በሠላም እንዲፈታ 
ከሕዝብ ተውጣጥቶ የተቋቋመው የሠላም ካውንስል በጋራ 
ተሸናፊ ከሚያደርገው የእርስ በርስ ጦርነት በመውጣት ወደ 
የጋራ አሸናፊነት ሊያመጣ የሚችለውን ንግግር መንግሥትና 
በትጥቅ ትግል ላይ ያለው ቡድን ሊተገብሩት ይገባል በማለት 
ጥሪ ማቅረቡ የሚታወስ ነው።  

ይህን ጥሪ ያቀረበው ካውንስል ከመቋቋሙ በፊት ከሰኔ 
12 እስከ 13 ቀን 2016 ዓ.ም. አዲስ አበባን ጨምሮ በስምንት 
መድረኮች ችግሩን በትክክል አንስተው የመፍትሔ ሀሳብ 
ያመጣሉ የተባሉ ከኅብረተሰቡ የተውጣጡ ተፅዕኖ ፈጣሪ 
የማኅበረሰብ ክፍሎች ውይይት አድርገዋል።  ከዚያም 
በስምንቱ መድረክ በተሳታፊዎች ከተመረጡ የማኅበረሰብ 
ክፍሎች ጋር በባሕር ዳር ከተማ ከሰኔ 17 እስከ 18 ቀን 2016 
ዓ.ም. ከሀገሪቱ የጦር ጄኔራሎችና መኮንኖች እንዲሁም 
የሲቪል አመራሮች ጋር ምክክር ተደርጓል። በማጠቃለያውም 
አሸናፊ የሌለው የእርስ በርስ ጦርነት ስለሆነ በንግግርና 
በውይይት እንዲሁም በድርድር ይፈታ የሚል ድምዳሜ ላይ 
ተደርሷል።

የድምዳሜው መፍትሔ ሀሳብ የአማራን ሕዝብ ጥቅም 
ይዤ ነው የምዋጋው ከሚለው ኃይል ጋር ያለቅድመ ሁኔታ 
ንግግርና ድርድር እንዲደረግ የሚል ነው።  በጉባኤው 
ማጠቃለያ የአማራ ክልል መንግሥት ይህ አሸናፊና ተሸናፊ 
የሌለው አውዳሚ የእርስ በእርስ ጦርነት በንግግርና በድርድር 
ለመፍታት ፈቃደኛ ነኝ ነገር ግን ፋኖ አደረጃጀቱና መሪው ብዙ 
ነው በማለቱ ተደራዳሪዎች ተለይተው እንዲቀርቡ ሁለቱን 
ወገኖች እያነጋገረ ለንግግርና ለድርድር ጥረት የሚያደርግ 15 
አባላት ያሉት አመቻች የሠላም ካውንስል ተመርጧል።

የተመረጠውም የሠላም ካውንስል የሠላም ጥሪ 
አቅርቧል።  የሠላም ካውንስሉ ጥሪ ሲያቀርብ ከገለጻቸው 
ሀሳቦች ውስጥ ልቤን የነካው ‹‹ለእኛ ለኢትዮጵያውያን ሰበር 
ዜና ሊሆን የሚችለው መፍትሔ የማያመጣ የእርስበርስ 
ጦርነት ማድረጋችን ሳይሆን፤ ከመገዳደል ወጥተን ፖለቲካዊ 
ልዩነታችን በውይይት፣ በመነጋገር፣ በመደራደርና በሰጥቶ 
መቀበል በሚፈታ የፖለቲካ ዓውድ ውስጥ ስንገባና ባሕል 
ስናደርግ ያኔ ነው ለኢትዮጵያ ሰበር ዜና መባል ያለበት። 
ስለሆነም የወገናችሁ ስቃይ ተረድታችሁ መሸናነፍ 
በማትችሉበት ጦርነት ከመቆየት ሁለታችሁም ማሸነፍ 
ወደምትችሉበት ንግግርና ድርድር እንድትገቡ አመቻች 
የሠላም ካውንስሉ አበክሮ ይጠይቃል፤ ለማግባባትም 
ይጥራል። ›› የሚለው አንዱ ነው። 

ስለሆነም ሁለቱም ኃይሎች ለዚህ ሠላማዊ ጥሪ በጎ 
ምላሽ መስጠታቸው የመሸነፍ ስሜት ውስጥ መግባታቸውን 
የሚያመላክት ሳይሆን፣ አገለግለዋለሁ ወይም እታገልለታለሁ 
ለሚሉት ሕዝብ አበክሮ ማሰብን የሚያሳይ ነው።  የሠላም 
ጥሪውን ተቀብያለሁ ማለት ጅምር ሲሆን፣ በውይይቱ 
አግባባዊ የሆነ ሰጥቶ የመቀበል መርሕን መከተልንም 
የሚያካትት መሆኑን ሁለቱ ወገኖች አጥብቀው ሊገነዘቡት 
ይገባል።  ይህን የሰጥቶ መቀበል መርሕን ተግባራዊ ማድረግ 
ሕዝብን ከተጎጂነት፣ ከመፈናቀል እንዲሁም ከሞት በማዳን 
እፎይታ መስጠት ማለት ነው። 

በሠላም ካውንስሉ ጥሪ ላይ ለፌደራል መንግሥትና 
ለአማራ ክልል መንግሥት እንዲሁም ለፋኖ ወንድሞቻችን 
በሚል በግልጽ እንደቀረበው የሠላም ሀሳቡን በቅንነት ተረድቶ 
ቀጥታ በንግግርና በድርድር የእርስበርስ ጦርነቱ በሚያበቃበት 
መንገድ ላይ ብቻ ትኩረት በማድረግ ከመንግሥት መታመንን 
እንዲሁም ከፋኖ ወንድሞች ደግሞ እንታገልለታለን ለሚሉት 
የሕዝብ አጀንዳ በንግግርና በድርድር ለመፍታት ቁርጠኛ 
መሆንን በማሳሰብ ተግባራዊ እንቅስቃሴ እየተደረገ ይገኛል። 

ይህን እንቅስቃሴ የሚያግዝ ‹‹ሠላም ለሁሉም ፤ ሁሉም 
ለሠላም!›› በሚል መሪ መልዕክት፣ በአማራ ክልል የተለያዩ 
ከተሞች በቀበሌና በክፍለ ከተማ ደረጃ ሲከናወኑ የቆዩ 
የሠላም ኮንፍረንሶች የማጠቃለያ መድረኮች ተካሂደዋል። 
በጎንደር ከተማ በማጠቃለያ መድረክ ላይ የተገኙት የጎንደር 
ከተማ አስተዳደር ተቀዳሚ ምክትል ከንቲባ ባዩህ አቡሀይ 
ግጭቱ ወንድም ወንድሙን የሚገልበት መሆኑን አንስተው 
የጦርነት መጨረሻው ውይይት ስለሆነ አሸናፊነት በሌለው 
ግጭት ውስጥ ከመቀጠል የሠላም አማራጮችን መጠቀም 
አለብን ብለዋል። 

እሳቸው ብቻ ሳይሆኑ በተለያዩ ቦታዎች በተደረጉ 
ማጠቃለያዎች ላይ የተገኙ የመንግሥት ኃላፊዎች 
የተፈጠረውን የሠላም አማራጭ በመጠቀም ጥያቄ 

አለን ብላችሁ የወጣችሁ ወንድሞች ክልሉ ወደ ሠላም 
እንዲመለስ የራሳችሁን ኃላፊነት እንድትወጡ ሲሉ መልዕክት 
አስተላልፈዋል። ይህን አገላለጽ የሠላም ጥረቱ አንድ አካል 
አድርጎ መመልከት ይቻላል።  ምክንያቱም ከመፈራረጅ ወጥቶ 
‹‹ጥያቄ አለን ብላችሁ የወጣችሁ ወንድሞች . . . ›› ብሎ ማለት 
ለካውንስሉ ጥሪ የተሰጠ ጅምር በጎ ምላሽ አድርጌ አየዋለሁ።  

ካውንስሉ ከተመሠረተ በኋላ ባደረገው የሠላም 
እንቅስቃሴ ጅማሮ በማኅበራዊ የትስስር ገጾች አንዳንድ 
ተቋማትና ግለሰቦች የሚያነሱት የገለልተኝነት ጥያቄ በሁሉም 
አካባቢ የሚገኙ የፋኖ አመራሮችን ለማግኘት አስቸጋሪ 
እንዳደረገባቸው የካውንስሉ ሰብሳቢ አቶ ያየህይራድ በለጠ 
ለሚዲያ ገልጸዋል።  ይህን የሚመሳስሉ ሁኔታዎች ሊከሰቱ 
የሚችሉ መሆናቸውን  በመረዳት ካውንስሉ በተግባሩ 
ገለልተኛ መሆኑን በማሳየት የተነሳበትን ዋና ዓላማ ከግብ 
ለማድረስ በእጅጉ ልበ ሰፊ በመሆን ተደጋጋሚ ጥረት ማድረግ 
ይጠበቅበታል።    

አሥራ አምስት አባላት ያሉት የሠላም ካውንስል በክልሉ 
ሠላም ለማምጣት ሁለቱ አካላት ድርድሩን እንዲቀበሉ፣ 
አደራዳሪና ተደራዳሪ እንዲመርጡ፣ ቦታና ጊዜ እንዲወስኑ፣ 
እንዲሁም የተኩስ አቁም እንዲያደርጉ ማግባባት የተሰጠው 
ኃላፊነት ነው።  

ይህንን ኃላፊነቱን ተግባራዊ ለማድረግም እስከ ቀበሌ 
ድረስ የካውንስሉን ሀሳብ በማውረድ ተስፋ ሰጪ እንቅስቃሴ 
እየተደረገ ባለበት ሁኔታ በሰሜን ጎጃም ዞን፣ በደቡብ ሜጫ 
ወረዳ ልዩ ስሙ ገርጨጭ በሚባል አካባቢ ነዋሪ የሆኑ 
የኅብረተሰብ ክፍሎች ለተለያዩ ሥራዎች ወደ ባሕር ዳር 
ደርሰው ሲመለሱ የሠላም ኮሚቴ አባላት ለመሆን ነው 
በሚል ምክንያት የሃይማኖት መሪዎችን፣ የሀገር ሽማግሌዎችን 
እና እናቶችን በእንብርክክ በማስኬድ ኢ-ሰብዓዊ የሆነ 
ቅጣት በመቅጣት የደከመ ሰውነታቸውን ማንገላታታቸው 
ሳይበቃ ጭካኔ በተሞላበት ሁኔታ ሠላም የማይፈልጉ አካላት 
ገለዋቸዋል።  

ኢትዮጵያውያን የሕሊና እረፍት እንዲሰማቸው፣ ፀጥታ 
እንዲያገኙ፣ ከሽብርና ከሰቀቀን እንዲላቀቁ፣ ከሌላው ሰው ጋር 
በፍቅር፣ በአንድነት፣ በስምምነት እንዲኖሩ የሚሠራ አካል 
ናችሁ ብሎ መግደል ከጤነኛ አእምሮ የሚፈልቅ ድርጊት 
አይደለም።  ለሰው ልጅ ከሚያስፈልጉ ነገሮች አንዱ ስለሆነው 
ስለሠላም መሥራት ያሸልማል እንጂ አያስገድልም። 

ስለ ሠላም ልትሠሩ ነው፣ የሠላም ኮሚቴ ልትሆኑ ብሎ 
መግደልም ሆነ አሰቃቂ ቅጣት መቅጣት ጤነኝነት አይደለም።  
ይህን ድርጊት ሊያደርግ የሚችለው ሠላም ሲሰፍን እጎዳለሁ፣ 
ጥቅሜ ይቀራል ብሎ የሚያስብ ጤነኛ አስተሳሰብ የሌለው 
አካል ብቻ ነው።  

የሠላም ካውንስሉም ቢሆን ኢትዮጵያ የሠላም አየር 
እንድትተነፍስ የበኩሉን ድርሻ በመወጣቱ የሕይወት ዋጋ 
የሚያስከፍል አደጋም ሆነ አሰቃቂ ድርጊቶች ሊደረጉበት 
አይገባም።  ተወያዩ፣ ተመካከሩ፣ መፍትሔ በጋራ ፈልጉ ብሎ 
ለሠላም የሚሠራን አካል ሕይወት መቅጠፍም ሆነ ማሰቃየት 
ተቀባይ የሌለው ተግባር ነው።  

ይህን ድርጊት ሁሉም የኅብረተሰብ ክፍል በእጅጉ 
ሊያወግዘውና ሊታገለው ይገባል።  እንዲህ ዓይነት ተግባር 
የሚፈጽሙ የሕዝብን አጀንዳ ይዘን ነው የምንቀሳቀሰው 
ቢሉም የሚሰማቸው አካል ሊኖር አይገባም።  እነዚህ አካላት 
ጭካኔ የተሞላው ተግባር የፈጸሙት ሠላም ቢፈጠር የእነሱ 
ጥቅም በዋነኛነት ስለሚነካ ነው።  በእርግጠኝነት ሠላሙ 
ሲሰፍን እነሱም ይከስማሉ። 

የሠላም ካውንስሉ በዚህ ድርጊት ሳይደናገጥ የተነሳበትን 
ዋና ዓላማ ለማሳካት አሁንም ከፍተኛ ጥረቱን መቀጠል 
ይገባዋል።  የተነሳበትን ዋና ዓላማ ለሚያደናቅፉ ሁኔታዎች 
ከሕዝብ ጋር በመምከር፣ መፍትሔዎችን በማበጀት ሠላም 
እንዲሰፍ እየሠራ ያለውን ሥራ አጠናክሮ መቀጠል አለበት።  
ምክንያቱም ዓላማው ቢሳካ በዋናነት ተጠቃሚ የሚሆኑት 
ሕጻናት፣ አካል ጉዳተኞች፣ እናቶች፣ አዛውንቶች፣ አቅመ 
ደካሞች፣ ነፍሰጡሮች፣ ወዘተ. በአጠቃላይ ኢትዮጵያውያን 
ናቸው።  

ይህን እኩይ ተግባር ኢትዮጵያዊ ሥነ ልቡና፣ ሃይማኖት፣ 
ባሕልና ወግ ካለው ዜጋ የሚጠበቅ አይደለም።  ድርጊቱን 
የፈፀመው ሠላምን አጥብቆ የሚጠላ፣ ሀገርንና ሕዝብን 
የማያከብር አካል የፈፀመው መሆኑን በግልፅ ያሳየ ነው።  
ስለዚህ መላው ሕዝብ ይህን ፅንፈኛ አካሄድ በጥብቅ መቃወም 
አለበት።  ታጣቂ ቡድኑ እነዚህን ወገኖች በአደባባይ የገደለበት 
ድርጊት አፀያፊም፣ አሳፋሪም በመሆኑ በአንድ ድምፅ ሊወገዝ 
ይገባል።  ስለሠላም መሥራት ያሸልማል እንጂ አያስገድልም!

ዜና

ሳሙኤል ወንደሰን 

አዲስ አበባ፦ የመንግሥት የልማት ድርጅቶች 
ለሀገሪቱ ኢኮኖሚ የሚያበረክቱት አስተዋጽኦ እያደገ 
መምጣቱን የመንግሥት የልማት ድርጅቶች ይዞታና 
አስተዳደር አስታወቀ።  የመንግሥት የልማት ድርጅቶች 
አጠቃላይ ሀብት ሶስት ትሪሊዮን ብር የደረሰ መሆኑን 
ገልጿል። 

የአስተዳደሩ ዋና ዳይሬክተር አቶ ሀብታሙ 
ኃይለሚካኤል ለኢፕድ እንደገለጹት፤ ተቋሙ የመንግሥት 
የልማት ድርጅቶች አፈጻጸም እና ተወዳዳሪነት እንዲሻሻል 
ማድረግ፣ ዘመናዊ የኮርፖሬት አስተዳደርና የኮርፖሬት 
ፋይናንስ ሥርዓትን መዘርጋት፣ የልማት ድርጅቶቹ ልምድ 
እና ዕውቀት ባላቸው ሰዎች የሚመሩበትን ሥርዓት 
መዘርጋት ከሚተገብራቸው ተግባራቶቹ ውስጥ ተጠቃሽ 
ናቸው። በዚህም የመንግሥት የልማት ድርጅቶች ለሀገር 
ኢኮኖሚ የሚያበረክቱት አስተዋጽኦ እያደገ መጥቷል።

የመንግሥት የልማት ድርጅቶች ከሀገሪቱ አጠቃላይ 
ምርት 15 በመቶ እንደሚሸፍኑ ገልጸው፤ በሀገሪቱ 
ኢኮኖሚ ከዚህ የበለጠ ድርሻ እንዲያበረክቱት በትኩረት 
እንደሚሠራም ተናግረዋል።

በሀገሪቱ የሚገኙ አጠቃላይ የመንግሥት የልማት 
ድርጅቶች ሶስት ትሪሊዮን ብር የሚደርስ ሀብት 

የመንግሥት የልማት ድርጅቶች ለሀገር ኢኮኖሚ 
የሚያበረክቱት አስተዋጽኦ እያደገ መጥቷል
-	የልማት	ድርጅቶቹ	ሶስት	ትሪሊዮን	ብር	የሚደርስ	ሀብት	አፍርተዋል

አቶ ሀብታሙ ኃይለሚካኤል

ማፍራታቸውን የገለጹት አቶ ሀብታሙ፤ በአስተዳደሩ 
ስር የሚገኙ የልማት ድርጅቶች አጠቃላይ ሀብት ከአንድ 
ነጥብ አምሥት ትሪሊዮን ብር በላይ መሆኑን ገልጸዋል።  

በየዓመቱ ለመንግሥት ገቢና የትርፍ ድርሻ እያስገቡ 
ይገኛሉ ያሉት አቶ ሀብታሙ፤ ይህንን ስንመለከት በሀገሪቱ 
ኢኮኖሚ ላይ የሚኖራቸው አስተዋጽኦ ትልቅ መሆኑን 
መገንዘብ ይቻላል ብለዋል።

የመንግሥት የልማት ድርጅቶች ለሀገሪቱ ኢኮኖሚ 
ያላቸው አስተዋጽኦ እያደገ መጥቷል ያሉት አቶ ሀብታሙ፤ 
ይህንን አቅማቸውን ይበልጥ ለማጠናከር ከአፍሪካ 
አመራር ልህቀት አካዳሚ ጋር ስምምነት የተፈረመ ሲሆን 
በዚህም በአመራር፣ በአሠራር እና በሀብት አመርቂ 
ውጤት ለማምጣት ጥረት እየተደረገ ነው ብለዋል። 

የልማት ድርጅቶች ትርፍ ድርሻቸውን እንዲያሳድጉና 
ገቢያቸው እንዲጨምር እንሠራለን። ይህም በምርትና 
ምርታማነት የሚጨምር ይሆናል ያሉት አቶ ሀብታሙ፤  
በ2017 በጀት ዓመት የመንግሥት ልማት ድርጅቶች 
ዘመናዊ የኮርፖሬት አስተዳደርና የኮርፖሬት ፋይናንስ 
ሥርዓትን መዘርጋት ላይ ትኩረት እንደሚደረግ 
ጠቁመዋል።  

ከዚህ በፊት በመንግሥት የልማት ድርጅቶች ውስጥ 
ችግር ሲፈጠር የቆየው በአስተዳደር ችግር ምክንያት 
መሆኑን አንስተው፤ ይህንንም ለመቅረፍ የአሠራር 
ሥርዓቱን የማዘመን እና የሪፎርም ሥራዎችን ተግባራዊ 
የማድረግ ሥራዎች እየተሠሩ መሆኑን ገልጸዋል። 

ልማት ድርጅቶቹን የፋይናንስ ሥርዓት በማሻሻል 
ውጤታማ፣ ተወዳዳሪና አትራፊ እንዲሆኑ ማድረግ 
የተሰጠን ኃላፊነት ነው ያሉት አቶ ሀብታሙ፤ በዚህም 
ድርጅቶቹ በሀገሪቱ ኢኮኖሚ ውስጥ የድርሻቸውን 
እንዲወጡ የሚደረግ መሆኑን አመልክተዋል።   

ከ1ኛ ገጽ የዞረ

ሥራዎች እየተከናወኑ ይገኛል። 
በ2016 በጀት ዓመት 26 ቢሊዮን ብር ካፒታል 

ላስመዘገቡ 200 ባለሀብቶች የኢንቨስትመንት ፈቃድ 
ለመስጠት ታቅዶ 30 ቢሊዮን ብር ካፒታል ላስመዘገቡ 
216 ባለሀብቶች የኢንቨስትመንት ፈቃድ በመስጠት 
ከእቅድ በላይ ማከናወን መቻሉን አስታውቀዋል።

ፈቃዱ የተሰጠው በማምረቻ ዘርፍ፣ በአገልግሎት 
ዘርፍ፣ በሪል ስቴት  እና በሌሎች ዘርፎች መሆኑን 
ገልጸው፤ ፈቃድ የወሰዱት ባለሀብቶች በሙሉ አቅማቸው 
ወደሥራ ሲገቡ ከ46 ሺህ በላይ ለሚሆኑ ዜጎች የሥራ 
እድል የመፍጠር አቅም እንዳላቸው ጠቁመዋል። በበጀት 
ዓመቱ በተሠራው ሥራ ከ15 ሺህ በላይ ለሆኑ ዜጎች የሥራ 
እድል ተፈጥሯል።

በተጠናቀቀው በጀት ዓመት 22 ኢንዱስትሪዎች ወደ 
ምርት የተሸጋገሩ መሆናቸውን ገልጸው፤ ኢንዱስትሪዎቹ 
ለአምስት ሺህ 400 ዜጎች የሥራ እድል መፍጠራቸውን 
ተናግረዋል።

በአጠቃላይ በደብረብርሃን ከ120 ቢሊዮን ብር 
በላይ ካፒታል ያስመዘገቡ ከ780 በላይ የሀገር ውስጥና 
የውጭ ባለሀብቶች የሚገኙበት ከተማ ናት ያሉት አቶ 
ብርሃኑ፤ ባለሀብቶቹ ሙሉ በሙሉ ወደ ሥራ ሲገቡ ከ 
100 ሺህ በላይ የሥራ እድል የመፍጠር አቅም እንዳላቸው 
አስረድተዋል።

በከተማዋ ከሚገኙት 780 ባለሀብቶች 80 በመቶ 
የሚሆኑት በአምራች ዘርፉ የተሰማሩ ሲሆን፤ ቀሪዎቹ 
በከተማ ግብርና፣ በአገልግሎት እና በሌሎች ዘርፎች 
የተሰማሩ መሆናቸውን ገልጸዋል።  

እንደ አቶ ብርሃን ገለጻ፣ በከተማዋ አምስት 
ኢንዱስትሪዎች ተኪ ምርትን በማምረት ላይ የሚገኙ 
ሲሆን፤ ከ80 ሚሊዮን ዶላር በላይ ምርትን በሀገር ውስጥ 
መተካት ተችሏል። በሌላ በኩል ስድስት ኢንዱስትሪዎች 
የሀገር ውስጥ ገበያን አሟልተው ወደ ውጭ ሀገራት 
የሚላክ ምርት በማምረት ከ60 ሚሊዮን ዶላር በላይ ገቢ 
አስገኝተዋል ብለዋል።

የደብረብርሃን  ከተማ ነዋሪዎች አብሮ በመኖርና 
በአንድነት የሚያምኑ መሆናቸው፣ ሁሉም ባለድርሻ 

አካላት በቅንጅት መሥራታቸው እንዲሁም የአገልግሎት 
አሰጣጡ የተቀላጠፈ መሆኑ ከተማዋ የኢንቨስትመንት 
ተመራጭ እንዲትሆን አድርጓታል ሲሉ ተናግረዋል።

ከፕሮጀክት ምልመላ ጀምሮ እስከ መሬት አሰጣጥ 
ያለው ሂደት በቅንጅት  እንደሚመራ ገልጸው፤ በአራት 
ዘርፎች ከሁለት ሺህ ሄክታር መሬት በላይ ቀድሞ 
የሚዘጋጅ በመሆኑ ባለሀብቱ ሳይንገላታ በአንድ ቀን 
ሁሉንም አገልግሎት እንደሚያገኝ አስታውቀዋል።

ከለውጡ ወዲህ በኢንቨስትመንት ዘርፉ ከ35 ሺህ 
በላይ የሥራ እድል መፍጠር መቻሉን ገልጸው፤ የአካባቢን 
ጥሬ እቃ መሠረት ያደረጉና ተመጋጋቢነት ያላቸው 
ኢንዱስትሪዎች እንዲመጡ እና ማሕበረሰቡ የሀገር ውስጥ 
ምርትን እንዲጠቀም ጥረት እየተደረገ መሆኑን ገልጸዋል።

ደብረብርሃንን የኢንቨስትመንት ተመራጭ ከተማ 
ለማድረግ ከ74 በላይ በሆኑ ዘርፎች ላይ ጥናት 
በማስጠናት ከተማዋ ያሏትን ጸጋዎች መለየት ተችሏል 
ያሉት ኃላፊው፤ ይህንን ሊመራ የሚችል በእውቀት የዳበረ 
አመራር እና ባለሙያን የማፍራት እና የማስተዋወቂያ ሥራ 
በስፋት እንደሚሠራ አመላክተዋል።

በከተማዋ 30 ቢሊዮን ብር ካፒታል ላስመዘገቡ...

ከ1ኛ ገጽ የዞረ

ደርሷል። ከኮሚሽኑ ምስረታ በኋላም ኢትዮጵያን በጸጥታው ምክር ቤት  
አጀንዳ ለማድረግ ምክንያት አይኖርም።

ኮሚሽኑ መመስረት በጋራ ውሃውን ማስተዳደር፣ መጠቀም፣ ቀጣይነት 
ያለው ጥበቃን ለማድረግና መረጃን የመቀያየር መብትን እንደሚሰጥም 
ገልጸዋል። 

እንደ ፕሮፌሰሩ ገለጻ፤ ኮሚሽኑ ከተመሠረተ በኋላ አንዳንድ ሀገራት 
በተናጠል ተሰሚነት አለኝ በሚል የተባበሩት መንግሥታት ድርጅት የጸጥታው 
ምክር ቤትን ጨምሮ በየሀገራቱ  ኢትዮጵያን አጀንዳ አድርጎ የሚያቀርቡበት 
ምንክንያት ውሃ አያነሳም። ኮሚሽኑ በዓለም ደረጃ እውቅና ስለሚኖረው 
በተናጠል እየዞሩ ስም ማጥፋት፣ የተሳሳተ መረጃ መልቀቅ፣ በተናጠል 
የመጠቀም ፍላጎትንና ኢትዮጵያ ላይ ጫና መፍጠር እየቀነሰ ይመጣል። 

የኮሚሽኑ መመስረት ውሃው የአንድ ሀገር ብቻ ሳይሆን የተፋሰሱ 
በሙሉ መሆኑን ያረጋግጣል ያሉት ፕሮፌሰሩ፤ ኮሚሽኑ ውሃን በትብብርና 
በፍትሐዊነት መጠቀምን የሚቆጣጠርና ሕጋዊ በማድረግ ረገድ ትልቅ ፋይዳ 
እንደሚኖረው ገልጸዋል።

እንደ ፕሮፌሰሩ ማብራሪያ ግብጽ፣ ሱዳን፣ ዴሞክራቲክ ሪፐብሊክ ኮንጎ 
ያልፈረሙ ሀገራት ሲሆኑ የኮሚሽኑ ምስረታ እውን ሲሆን ቀስ በቀስ ኮሚሽኑን 
የሚቀላቀሉ እንደሚሆን ይጠበቃል። ከዚህ ውጭ የሚደረጉ ጥረቶች ተሰሚነት 
አያገኙም፤ ስድስት ሀገራት የተስማሙበትን ስምምነት አልስማማም ማለት 
አያዋጣም። የኮሚሽኑን ምስረታም ወደ ኋላ መመለስ አይችሉም ። 

ተመራማሪው እንደሚሉት፤ የናይል የትብብር ማዕቀፍ ስምምነት እ.ኤ.አ 
ከ1999 እስከ 2008 ለአስር ዓመታት በናይል ተፋሰስ ሀገሮች መካከል 
መተማመን እንዲኖር ሰፊ ሥራ ሲሠራ ቆይቷል። የናይል የትብብር ማዕቀፍ 
ስምምነት የዓባይን ውሃ በጋራ፣ በእኩልነትና ምክንያታዊ በሆነ መልኩ  
መጠቀምና አብሮ መንከባከብ የሚያካትት ነው። 

የተባበሩት መንግሥታት ድርጅት የድንበር ተሻጋሪ ወንዞች 
የሚተዳደሩባቸውን መርሆዎችን ጭምር ያካተተ ማዕቀፍ አለው ብለዋል።

የናይል የትብብር ማዕቀፍ ስምምነት ዓለም አቀፍ ድንበር ተሻጋሪ 
ወንዞች የሚተዳደሩበትን መርሆዎችን ያካተተ ነው ያሉት ፕሮፌሰር መኮንን፤ 
ግብጽ ከሕጉ ውስጥ ውሃን በምክንያታዊነትና  በእኩልነት ላይ የተመሠረተ 
ፍትሐዊ ተጠቃሚነት የሚሉት አሠራሮች እንዲነሱ ስትከራከር እንደቆየችና 

በዚህ ፈንታም ‹‹የውሃ ደህንነት›› በሚል እንዲተካ በማድረግ በቅኝ አገዛዝ 
ወቅት የነበሩትን የውሃ አጠቃቀምን የሚያካትት፣ የሚያከብርና እውቅና 
የሚሰጥላቸውን አንቀጽ ማካተተ ይፈልጋሉ ነው ያሉት። 

ይህ ደግሞ የላይኛው ተፋሰስ ሀገራት በግዛታቸው ውስጥ  ያለውን 
ውሃ እንዳይጠቀሙ የሚያደርግና እውቅና የማይሰጥ  በመሆኑ ተቀባይነት 
አለማግኘቱን ጠቅሰዋል።

ኮሚሽኑ የግድ የሚመሠረት ከሆነ ደግሞ ለግብጽ ድምጽን በድምጽ 
መሻር መብት እንዲሰጥ ይሻሉ ያሉት ፕሮፌሰር መኮንን፤ ነገር ግን የትኛውም 
የተፋሰሱ ሀገራት ይህን እንደማይቀበሉት አብዛኛው የተፋሰሱ ሀገራት 
የትብብር ማዕቀፉን በምክር ቤቶቻቸው በማጸደቅ አረጋግጠዋል ነው ያሉት። 

ከግብጽ ፍላጎት ውጪ በሆነ መልክ ኮሚሽኑ እውን እየሆነ ነው ያሉት 
ፕሮፌሰሩ፤ የናይል የትብብር ማዕቀፍ ስምምነትና ኮሚሽኑ ግብጽ እንዲካተቱ 
የምትፈልጋቸውን አግላይ ሕጎችን ያልተቀበለ ነው። እንዲሁም የኢትዮጵያን 
የረጅም ጊዜ አቋም የሆነውን በቅኝ አገዛዝ  ወቅት የተፈረሙ ውሎች 
ኢትዮጵያን አይገዙም  የሚለውን አቋሟን ሕጋዊ መሠረት የሰጠ መሆኑን 
አመልክተዋል።

ከኮሚሽኑ ምስረታ በኋላ ኢትዮጵያን በጸጥታው ምክር ቤት  ...

ከ1ኛ ገጽ የዞረ

ያካተተ ነው። በአደጋው 600 ሰዎች ተፈናቅለዋል። 
ለተፈናቃዮች የሚውል 100 የመጠለያ ድንኳን ተተክሏል።

ኮሚሽኑ በሳውላ ከተማ በሚገኘው የአደጋ ጊዜ 
ማስተባበሪያ ማዕከል በኩል የሕይወት አድንና የሥነልቦና 
ድጋፍ እያደረገ እንደሚገኝ የጠቆሙት አቶ አታለል፤ 
ኮሚሽነር አምባሳደር ሽፈራው ተክለማርያምን (ዶ/ር) 
ጨምሮ ከተለያዩ የፌዴራል ተቋማት የተውጣጣ ቡድን 
አደጋው ወደ ተከሰተበት ቦታ ድረስ ለጎጂዎች አጸናንተዋል  
ብለዋል። 

የደቡብ ኢትዮጵያ ክልል መንግሥት ኮሙኒኬሽን 
ኃላፊ ወይዘሮ ሰናይት ሰለሞን በበኩሏ፤ በክልሉ ጎፋ 
ዞን፣ ገዜ ጎፋ ወረዳ፣ ኬንቾ ሳቻ ጎዝዲ ቀበሌ በተከሰተው 
የመሬት መንሸራተት የሟቾች ቁጥር እየጨመረ ነው። 
በአሁኑ ወቅት አስከሬን የመፈለጉ ሥራ ተጠናክሮ 
መቀጠሉንም ጠቁመዋል። 

በተጨማሪም የአስቸኳይ አደጋ ጊዜ መልሶ 
ማቋቋሚያ ኮሚቴ ድጋፍ የማሰባሰብ ሥራ እያከናወነ 
ይገኛል።

የደቡብ ኢትዮጵያ ክልል አደጋ ስጋት አመራር 
ኮሚሽን፣ የኢትዮጵያ ቀይ መስቀል ማህበር እና ከአጎራባች 
ክልሎች እና ዞኖች የተውጣጡ ባለሙያዎች በሥፍራው 
በመገኘት ለተጎጂዎች በርካታ ድጋፍ እያደረጉ  እንደሚገኝ 
ተናግረዋል።   

እንደ ወይዘሮ ሰናይት ገለጻ፤ በአሁኑ ወቅት ከአደጋው 
የተረፉና የተፈናቀሉ ወገኖችን በአካባቢው በሚገኙ 
በተለያዩ የመንግሥት ተቋማትና ትምህርት ቤቶች 
በጊዜያዊነት የማስጠለልና የዕለት ደራሽ ምግብ የማቅረብ 
ሥራ ተጠናክሮ ቀጥሏል።

የተጎዱ ዜጎችን መደገፍና የነፍስ አድን ሥራ ቅድሚያ 
ተሰጥቶ እየተሠራ ይገኛል ያሉት ወይዘሮ ሰናይት፤ 
በአከባቢው ተጨማሪ ጉዳት እንዳይከሰት ጥንቃቄ 
እንዲያደርጉ ግንዛቤ የመፍጠር ሥራ እየተሠራ መሆኑንም 
አስታውቀዋል።

በጎፋ ዞን ገዜ ጎፋ ወረዳ ኬንቾ ሻቻ ጎዝዲ ቀበሌ 
በደረሰ ድንገተኛ የመሬት መንሸራተት አደጋ ለተፈናቀሉ 
ዜጎች የሚደረገው ሠብዓዊ ድጋፍ ተጠናክሮ ቀጥሏል። 
በደቡብ ኢትዮጵያ ክልል በጎፋ ዞን ገዜ ጎፋ ወረዳ ኬንቾ 
ቀበሌ ሐምሌ 15 ቀን 2016  በደረሰው የመሬት ናዳና 
መንሸራተት በሰው ሕይወትና ንብረት ላይ ከፍተኛ ጉዳት 
ማስከተሉ ይታወቃል።

በአደጋው ሳቢያ ጉዳት ለደረሰባቸው ወገኖች ሠብዓዊ 
ድጋፍና ነፍስ የማዳን ሥራ በተለያዩ አካላት ርብርብ 
እየተካሄደ ይገኛል። የሕዝብ ተወካዮች ምክር ቤት አፌ 
ጉባዔ አቶ ታገሰ ጫፎን ጨምሮ ከፍተኛ የፌዴራል 
መንግሥት የሥራ ኃላፊዎች በጎፋ ዞን ገዜ ጎፋ ወረዳ 
በተከሰተው የመሬት መንሸራተት ጉዳት የደረሰባቸውን 
ዜጎች አደጋው በደረሰበት ቦታ በመገኘት አጽናንተዋል።

የክልሉ መንግሥትና የአካባቢው ነዋሪዎች በአሁኑ 
ጊዜ የነፍስ አድንና ተጨማሪ አደጋ እንዳይከሰት ማድረግ 
የሚያስችሉ ተግባራትን በርብርብ እያከናወኑ ነው። 
እንዲሁም ጉዳት ለደረሰባቸው ዜጎች የሚደረጉ የሠብዓዊ 
ድጋፍ ሥራዎችም በቅንጅት በመከናወን ላይ እንደሚገኙ 
ታውቋል።

ከሶስት ሺህ በላይ ...



ፖለቲካና ወቅታዊ

ወቅታዊ
አዲስ ዘመን   ሐሙስ ሐምሌ 18 ቀን 2016 ዓ.ምገጽ 7

ወደ ገጽ 7 ዞሯል

‹‹ያለንን ፀጋ መለየት፣ መጠቀምና መጠበቅ ከቻልን 
ድህነትን ታሪክ እናደርጋለን›› 

አዲስ ዘመን፡- የክልሉን ሕዝብ ተጠቃሚ 
ለማድረግ በግብርናው ዘርፍ እየተተገበሩ ያሉ 
ፕሮግራሞች ምን ይመስላሉ?

አቶ ኡስማን፡- ማዕከላዊ ኢትዮጵያ ክልል 
ከተደራጀ ወደ አንድ ዓመት እየተጠጋው ነው።  ሲደራጅ 
የአስተባባሪው ቀዳሚና ቁልፍ አጀንዳ የመጀመሪያው 
ሰላም ነው።  ከዛ ቀጥሎ ግብርና ልማት ነው።  የሰላማችንም 
የመልካም አስተዳደር ጉዳያችንም የትምህርት የጤና  
ጉዳይም መልስ የሚያገኘው ግብርናችንን ስናለማው 
እና ስናዘምነው ነው።  የግብርናውን ቁልፍ አጀንዳ 
የሕብረተሰብ ተጠቃሚነት ያረጋገጠ ልማት እውን 
ማድረግ ነው።  ይህን እውን ለማድረግ  ደግሞ ግብርናን 
ማዘመን ነው ብሎ ነው የክልሉ መንግሥት በግልጽ 
ያስቀመጠው። 

ግብርናን በማዘመን ቀድሞ ከነበረበት ኋላቀር 
የአሠራር፣ የአስተራረስና አያያዝ ዘዴ ወጥቶ መሬትን 
የላቀ ጥቅም ሊያመጣ በሚችል መንገድ ማልማትና 
ሕብረተሰቡን መጥቀም፤ በሀገራዊ ኢኮኖሚ ግንባታም 
ማህበራዊ ልማትም ክልሉ የራሱን ድርሻ ከፍ ማድረግ 
አለበት ተብሎ አቅጣጫ ተቀምጧል። 

ከዚህ አንጻር ግብርናችንን አዘምነን በዓመት አንዴ 
ከማልማት ሁለት ሦስት ጊዜ ውሃ ተኮር ግብርናን 
በመተግበር እና በቴክኖሎጂ የታገዘ ግብርናን እውን 
በማድረግ በዓመት ሁለትና ሦስት ጊዜ ማምረት አለብን 
ነው የገባነው።  ይህን መነሻ በማድረግ በሴክተሩ 
አቅጣጫ ከተቀመጠ በኋላ ሴክተሩ ደግሞ ስድስት 
የሚደርሱ ጉዳዮችን ለይቷል።  

አንደኛው ግብርናችንን አዘምነን በቴክኖሎጂ የታገዘ 
አድርገን የምግብ ዋስትናውን ያረጋገጠ ቤተሰብ መፍጠር 
ነው።  ሁለተኛው ግብርናችንን አዘምነን ምርትን 
በጥራት፣ በብዛት እና በዓይነት አስፍተን ከተለመደው 
ውጭ የአመራረት ሥርዓት ወጥተን የገቢ ምርቶችን 
በሀገር ውስጥ መተካት የሚል ነው። 

ምን ይተካል ሊባል ይችላል።  በሀገር ውስጥ ለምሳሌ 
አፕል ከውጭ እናስገባለን።  ውሃ ልከን፣ አፈርና ሌሎች 
ነገሮችንም ልከን አፕል እናስገባለን።  ስለዚህ ቢያንስ 
የአፕልን ሀገራዊ ፍጆታ መሸፈን እንችላለን።  ሁለተኛው 
ወተት ከውጭ እናስገባለን።  የወተት ልማት ሥራችንን 
አጠናክረን አስፍተን የወተትን ፍላጎት በሀገር ውስጥ 
ምርት ማሟላት የሚቻልበት ሁኔታ ላይ የድርሻችንን ሚና 
ማበርከትም ሌላኛው ትኩረታችን ነው። 

ሦስተኛው ግብርናን በማዘመን ምርትን  በብዛት፣ 
በጥራት እና በዓይነት ተወዳዳሪ ምርት በማምረት ወደ 
ውጭ የሚላከውን ምርት ድርሻ በማሳደግ ለአምራቹ 
የተሻለ ገቢ ማምጣት የሚል ነው።  በዚህ  ውስጥ የሥራ 
እድል መፍጠር ለሀገሪቱም የውጭ ምንዛሪ ግኝትን 
ማሳደግ የሚል ዓላማ ነው የያዝነው። 

አራተኛው ደግሞ የግብርና ማቀነባበሪያ ማሽኖችን 
በመጠቀም ዳጣ ከማዘጋጀት እስከ መካከለኛ 
ኢንዱስትሪዎች ማቋቋም የሚደርስ ሥራን በገጠር 
ማስፋፋትና አሁን ላሉ ኢንዱስትሪዎችም ዓመቱን 
ሙሉ ግብዓት ማግኘት የሚችሉበትን እድል በመፍጠር 
ውጤታማነታቸውን ማሳደግ በሚል ነው ያስቀመጥነው።  

ይህን ስንሠራ የግብርናው ዘርፍ ከግብዓት አቅርቦት 
እስከ ገበታ ባለው ሂደት በገጠርም በከተማም ለበርካታ 

- አቶ ኡስማን ሱሩር
በማዕከላዊ ኢትዮጵያ ክልል በምክትል ርዕሰ መስተዳድር ማዕረግ የግብርና ቢሮ ኃላፊ

ዜጎች የሥራ እድል ምንጭ ይሆናል።  
በተለይ  ገጠሩ ዜጎች  ወደውትና መርጠውት 

የኑሯቸው ማዕከል፣ ሕይወታቸውም የሚቀየርበት 
አካባቢ ማድረግ የሚሉ እሳቤዎች አስቀምጠን ነው ወደ 
ሥራ የገባነው።  

እነዚህን ነገሮች ደምረን ስንሠራ በቤተሰብ፣ 
በማህበረሰብና በክልል ደረጃ ድህነትን ቀድሞ ያሸነፈ 
መንደር፣ ቀበሌ ወረዳ ብሎም ክልል ለመፍጠር አልመን 
ነው እየሠራነው ያለነው። 

የግብርናውን ዘርፍ የሚያግዙ የተለያዩ አጋር 
አካላት አሉ።  ሀብታቸውን ሥራ ላይ ሲያውሉ ከእነዚህ 
ስድስት  ጉዳዮች  የትኛውን ነው የሚያሳኩት የሚለውን 
አውቀው ወደ ሥራ እንዲገቡ ያስፈልጋል።  ይህን 
አውቀው እንዲገቡ የዘርፉ የልማትና እድገት ፍኖተ ካርታ 
ተቀምጧል። 

ዛሬ ላይ አንዳንድ አርሶ አደሮቻችን ደሳሳ ጎጆ ውስጥ 
እየኖሩ ክረምት ሲመጣ በዝናብ የሚቸገሩ ናቸው።  ነገ 
እነዚህ ሰዎች ምን አይነት ቪላ ቤት ውስጥ ነው መኖር 
ያለባቸው የሚለው ዲዛይን ተደርጓል።  ዛሬ ላይ የተሻለ 
ኑሮ ለሚኖሩት እንዲሁ ወደ መካከለኛ ደረጃ ከፍ እንዲሉ 
በሞዴልነት ደረጃ የሚገኙትም ወደ ከፍተኛ ደረጃ 
እንዲያድጉ ታቅዶ እየተሠራ ነው።  ይህን ተከትሎም 
አብዛኛው መሬት ወደ እርሻ እንዲቀየር ማድረግ 
ያስፈልጋል። 

ብዙ አልሄድንበትም እንጂ አንድ ፕሮግራም 
ጀምረናል።  አረንጓዴ፣ ድዱና የበለጸጉ አርሶ አደሮች 
መንደር የሚል።  በመላው ክልላችን እንዲህ ዓይነት 
መንደሮችን ፈጥረን ገጠር ላይ ማህበራዊ መሠረተ 
ልማት ከተሟላ ማንም ከገጠር ወደ ከተማ የሚሰደድ 
የለም።  ገጠሩ ተመራጭ ተወዳጅ ሊኖሩበት ብቻ ሳይሆን 
ሊዝናኑበትም የሚሄዱበት ቦታ ማድረግ የሚል እሳቤ 
ያለው ነው።  በቀጣይት ትኩረት ሰጥተን የምንሠራበት 
ይሆናል። 

የክልሉ መገኛ  ከማዕከል አዲስ አበባ፣ ከድሬዳዋ፣ 
ከአዳማ፣ ሶዶና አርባ ምንጭንም ጨምሮ ለብዙ 
አካባቢዎች ማዕከል ነው።  ከሀገር ውስጥ ባለፈ ወደ 
ውጭ  ስንሄድም ከጂቡቲ፣ ሶማሊያ፣ ኬንያና ደቡብ 
ሱዳን  በቅርበት ላይ ይገኛል።  ወደፊት ምስራቅ 
አፍሪካን የሚያገናኙ መንገዶች ሲፈጠሩ ማታ ተመርቶ 
ለጠዋት ቁርስ ወደ እነዚህ ሀገራት ማድረስ የሚቻልበት 
እድል ያለው  ነው።  ሕብረተሰቡም በተፈጥሮው የሥራ 
ባሕሉና ፍላጎቱ ከፍተኛ፣ ቴክኖሎጂ ለመጠቀም ያለው 
ዝግጁነትም በጣም ጥሩ ነው።  

በመሆኑም እነዚህን አስቻይ ሁኔታዎች ተጠቅመን 
ምን ብናመርት የተሻለ ጥቅም እናገኛለን ከሚለው 
ተነስተን ነው ፍኖተ ካርታውን የቀረጽነው። 

ሥራዎቻችን መንግሥትን እየመራ ያለው ብልጽግና 
ካስቀመጣቸው አቅጣጫዎች የሚነሱ ናቸው።  በዚህም 
ውሃ ባለበት አካባቢ አንድም መሬት ጦም እንዳያድርና 
በዓመት ሦስት ጊዜ ማምረት እንዳለበት አቅጣጫ 
አስቀምጠናል።  

የበጋ መስኖ፣ የተቀናጀ የተፋሰስ ልማት፣ አረንጓዴ 
ዐሻራ እና የሌማት ቱርፋት እንደ ሀገር በትልቅ ትኩረት 
እየተሠሩ ያሉ ሥራዎች ናቸው።  እኛ ደግሞ እነዚህን 
ሥራዎች በማቀናጀት የተቀናጀ የግብርና ልማት የቤተሰብ 

የምግብ ዋስትናን ለማረጋገጥ እየሠራን ነው።  በርግጥ 
ጉዳዩ ከምግብ ዋስትና ማረጋገጥም የተሻገረ መሆን 
እንዳለበትም ታሳቢ ተደርጓል። 

ይህም 30፣40፣30 የሚባል ኢንሼቲቭ አለ።  
በውስጡ ብዙ ነገሮችን ይይዛል።  ሥራውም የአረንጓዴ 
ዐሻራ አካል ነው።  የልማት ቱርፋትም አካል ነው። 

በዚህ ኢንሼቲቭ መሠረት አንድ ቤተሰብ  
በመጀመሪያው ዓመት 30፣ በሁለተኛው ዓመት 40 
እንዲሁም በሦስተኛው ዓመት 30 የፍራፍሬ ዛፎች 
ይተክልና በሦስት ዓመታት ውስጥ ቢያንስ 100 የፍራፍሬ 
ዛፎች እንዲኖሩት ማስቻል ነው።  

ክልሉ ለአትክልትና ፍራፍሬ ልማት የተመቸ ነው።  
ለእንስሳትና ዓሣ ሀብት ልማትም ምቹ ነው።  የገበያ 
ትስስር ለመፍጠርም  የተመቸ አካባቢ ነው።  ለዚህ 
ደግሞ የተቀናጀ ልማት ስትራቴጂን በመጠቀም ሁሉንም 
ዓይነት የግብርና ሥራዎች በአንድ ቦታ ማከናወን አስፈላጊ 
ሆኖ ተገኝቷል። 

እነዚህ ልማቶች ደግሞ የምግብና ሥርዓተ ምግብ 
ዋስትናን የሚያረጋግጡ፣ ገቢ ምርትን የሚተኩና ወጪ 
ምርትን የሚያሳድጉ እንዲሆኑ ትኩረት ተሰጥቶ እየተሠራ 
ነው። 

እንደ ክልል አምስት የፍራፍሬ ዓይነቶች ተለይተዋል።  
ደጋማው አካባቢ አፕልና አቮካዶ ይመረትበታል።  በዚህም 
16 አፕልና 44 አቮካዶ አምራች ወረዳዎች ተለይተዋል።                                                                                                                                          
በወይና ደጋና በቆላማው አካባቢ ደግሞ አቮካዶ፣ 
ሙዝና ፓፓያ ለይተናል።  ማንጎ አምስተኛው የፍራፍሬ 
ዓይነት ሲሆን አንዳንድ የበሽታ ችግሮች እያጋጠሙን 
ስለሆነ ሙሉ በሙሉ መፍትሔ እስኪያገኝ ድረስ ትንሽ 
ያዝ ተደርጓል።  ሎሚ፣ ዘይቱን፣ ጊሽጣና ሌሎችም 
ፍራፍሬዎች ክልሉ ላይ በስፋት ይገኛሉ።  

ትኩረታችን ፍራፍሬ ላይ ብቻ ሳይሆን የዶሮ 

ልማትም አለ።  ለዶሮ ደግሞ አምስት፣ አስር፣ ሃያ 
አምስት የሚል ኢንሼቲቭ አለን።  ምንም አቅም የሌለው 
ቤተሰብ አምስት ዶሮ ትንሽ ሻል ያለው አስር ከዚህ 
ከፍ ያለው ደግሞ ከ25 ጀምሮ አቅሙ በፈቀደው ልክ 
ዶሮዎች እንዲኖሩት ታስቦ የሚሠራ ሥራ ነው።   ከዚህ 
ጋር በቅንጅት የሚሠራው ደግሞ ሦስት በሰባት የሚባል 
የንብ ማነብ ሥራ ነው።  አንድ ቤተሰብ ሦስት ዘመናዊና 
ሰባት ባህላዊ ቀፎ እንዲኖረው ማድረግ ነው።  በሂደት 
ደግሞ አቅሙን እያሳደገ ወደ ሃያ ሠላሳ እንዲያሳድግ 
ይደረጋል።  ከዚህም በተጨማሪ አንድ የተሻሻለች ጊደር 
ትኖረዋለች።   ለዚህ ሥራ የሚሆን ደግሞ አንድ የውሃ 
አማራጭ ይኖረዋል። 

የእንስሳት ልማት ካለ ያለ መኖ ሥራው አይታሰብም።  
በመሆኑም አንድ ቤተሰብ በትንሹ 250 ካሬ ሜትር፣ 
መካከለኛ ደረጃ ያለው ከ450 እስከ 500 ካሬ ሜትር 
አለፍ ሲልም አንድ ሺህ ካሬ ሜትር መኖ እንዲያለማ 
ይጠበቃል። 

መኖው ለከብቶቹ ቀለብ ነው።  የተረፈው ደግሞ 
ለገበያ ይቀርባል።  ስለሆነም መኖው ስናለማው አካባቢ 
ይጠብቃል፤ ለከብቶች ቀለብ ይሆናል፤ ለገበያ ቀርቦም 
ተጨማሪ የገቢ ምንጭ ይሆናል ማለት ነው።  ከዚህ 
ጋር ተያይዞ አንድ መቶ ካሬ ሜትር አትልክት ይኖራል።  
ለአካባቢው ተስማሚ የሆነ ቅመምም ይጨመርበታል። 

ከዚህም ሌላ 40፣ 40፣ 20 የተባለ እንሰት ፕሮጀክት 
አለ።  ይህም በመጀመሪያው ዓመት አርባ በሁለተኛው 
ዓመት አርባ እንዲሁም በሦስተኛው ዓመት ደግሞ ሃያ 
እንሰት ይተክልና በጥቅሉ 100 የእንሰት ተክል ይኖረዋል።  

በዚህ 30፣40፣ 30 ውስጥ ስምንት ነገሮች አሉ።  
እነዚህ ደግሞ የሌማት ቱርፋትንም አረንጓዴ ዐሻራንም 
አቀናጅተው የያዙና በጥቂት መሬት ላይ ለምተው 

ፋንታነሽ ክንዴ

ማዕከላዊ  ኢትዮጵያ  ክልል  ለውጡን  ተከትሎ በአዲስ መልክ ከተደራጁ ክልሎች አንዱ ነው።  
ክልሉ ከተደራጀ አጭር ጊዜ ያስቆጥር እንጂ የሚታየው  የልማት እንቅስቃሴና የሚነፍሰው የሰላም 
አየር በአርአያነት መጠቀስ የሚችል ነው።  አዲስ ዘመን ጋዜጣም በዛሬው የወቅታዊ ቃለ ምልልስ 
አምዱ በክልሉ ስላለው የአረንጓዴ ዐሻራ፣ የሌማት ቱርፋትና በጥቅሉ የግብርና ልማት ሥራው ምን 
እንደሚመስል በምክትል ርዕሰ መስተዳድር ማዕረግ የግብርናና ገጠር ልማት ክላስተር አስተባባሪና 
የግብርና ቢሮ ኃላፊ  ከአቶ ኡስማን ሱሩር ጋር ያደረግነውን ቆይታ ይዘንላችሁ ቀርበናል።  መልካም 
ንባብ። 

‹‹ያለንን ፀጋ መለየት፣ መጠቀምና መጠበቅ...
ከገጽ 6 የዞረ

የአንድን ቤተሰብ ኢኮኖሚያዊ ብልጽግና በዘላቂነት 
ማረጋገጥ የሚያስችሉ ናቸው፡ የአየር ንብረት ለውጥን 
መቋቋም የሚችል ግብርና መፍጠርንም ዓላማው ያደረገ 
ነው። 

በግማሽ ሄክታር መሬት ላይ በርካታ ሥራ መሥራት 
የሚቻልበትን ሁኔታ ፈጥረናል።  በክልሉ የተለያዩ 
አካባቢዎች መሬቱ ባህር ዛፍን ጨምሮ በተለያዩ ነገሮች 
ተይዟል።  በመሆኑም ባህር ዛፍን ወደ አትክልትና ቡና 
የመቀየር ሥራ እየተሠራ ነው።  በዚህም ተስፋ ሰጪ 
ውጤት እየተገኘበት ነው። 

አንዳንዶቹ ሐይቅ ዳር ሰፊ ባህር ዛፍ ከነበረበት 
ሕብረተሰቡን አወያይተን አሳምነን በሙዝ ተክል 
የመለወጥ ሥራ ሠርተናል።  ለዚህ በስልጤ ዞን ምስራቅ 
ስልጢ ወረዳ ስልጤ ሐይቅ ላይ የተሠራው ሥራ ትልቅ 
ማሳያ ሊሆን የሚችል ነው።  ባህር ዛፉ ለሐይቁ ሳይቀር 
አደጋ ፈጥሮ ነበር።  አሁን ላይ ግን ቦታው የተትረፈረፈ 
ሀብት መፍጠሪያ ሆኗል።  ይህን ሥራ አጠናክሮ መቀጠል 
ያስፈልጋል። 

በተጀመሩ ኢንሼቲቮች ለብዙ አካባቢዎች አዳዲስ 
ምርት ማስተዋወቅ ተችሏል።  ሀላባ የሚታወቀው 
በበርበሬ ነበር።  አሁን ግን በሙዝና በሐብሐብ በደንብ 
መታወቅ ጀምሯል።  ቀደም ሲል ሐብሐብ ከጂቡቲ 
ወይም ከጂግጂጋ ነበር የሚመጣው።  አሁን ላይ ግን 
ሀላባ፣ ስልጤና ጉራጌ አካባቢ በስፋት  ይመረታል።  
አዳዲስ ምርቶች በአዳዲስ አካባቢ ማምረት ተችሏል። 

ፓፓያም ከዚህ በፊት በማይታወቅባቸው 24 
ወረዳዎች ውስጥ ማምረት ተጀምሯል።  ለብዙዎች 
የሀብትና ሥራ እድል መፍጠሪያ እየሆነ ነው።  በጥቅሉ 
ግብርና ማደጊያ፤ መበልጸጊያ ነው የሚል ትልቅ 
የአመለካከት ለውጥ መጥቷል።  

በወጣቶች ዘንድም ትልቅ የአስተሳሰብ ለውጥ 
መጥቷል።  ዓይናችን ተጋርዶ ነበር።  አዳዲስ ሃሳብ 
መጥቶ ዓይናችንን ገልጦታል።  ይህ ደግሞ ጸጋችንን 
እንድናውቅና እንድናለማ ምክንያት ሆኖናል እያሉ ነው። 

የተማሩ ወጣቶች ሰብሰብ ብለው ኢንተርፕራይዝ 
ፈጥረው ወደ አትክልት ልማት በመግባት አዳዲስ 
ምርቶችን እያመረቱ ነው።  ለምሳሌ ጉራጌ ላይ ያየነው 
አምስት ወጣቶች ከ120 በላይ ለሚሆኑ ዜጎች የሥራ እድል 
ፈጥረዋል።  ይህ የሚያመላክተው ግብርናን በአግባቡ 
ከመራነውና ከሠራነው የሀገሪቱ የማደግና የመበልጸግ 
ተስፋ መሆኑን ነው። 

ያለንን ፀጋ መለየት፣ መጠቀምና መጠበቅ  ከቻልን 
ድህነት ታሪክ የሚሆንት ጊዜ ሩቅ አይሆንም።  
በየደረጃው ያለው አመራር ባለቤት  ሆኖ የተጀመሩ 
ሥራዎችን በቀጣይነትም አጠናክረን መሄድ ከቻልን 
ከነበርንበት ድህነት ወጥተን ወደ ብልጽግና ማማ 
መውጣት እንችላለን። 

በጥቅሉ ስናየው በሴቶች፣ በወጣቶችና በአርሶ 
አደሮች ዘንድ የሚታየው ሠርቶ የመለወጥ ተስፋ ነው።  
በሴቶች ላይ የተጀመሩ የሌማት ቱርፋት ሥራዎች በጣም 
የሚያበረታቱ ናቸው።  

እንደ ሀገር የሌማት ቱርፋት አምስት ነገሮችን 
ይይዛል።  እነዚህም እንቁላል፣ ወተት፣ ሥጋ፣ ማርና ሰም 
እንዲሁም ዓሣን ያካትታል።   በእኛ ክልል ተጨባጭ 
ሁኔታ ደግሞ ዘጠኝ ነገሮችን ይዟል።  እነዚህም 
አትክልት፣ ሥራ ሥር፣ እንሰት፣ ፍራፍሬ አክለንበታል።  
አንድ ሰው ከአስሩ ቢያንስ ስድስቱ ሊኖሩት ይገባል ብለን 
ነው እየሠራን ያለነው። 

በዚህ ሂደትም በርካታ የዶሮ፣ የንብ፣  የወተትና 
የሙክት መንደሮችን መፍጠር ተችሏል።  የተገኙ 
ውጤቶችና የታዩ ለውጦች ብዙ ወጣቶችን ያነሳሱና 
እስካሁን የት ነበርኩ የሚል ቁጭት የፈጠሩ ናቸው።  

በተለይ ሀላባ ዞን ላይ የሌማት ቱርፋት ትግበራ 
ከአመራሩ ነው የተጀመረው።  በዚህም ብዙ አመራርና 
ሠራተኞች የዶሮ ባለቤት ሆነዋል።  ብዙ ሰዎች ወደ ዶሮ 
ልማት ሲገቡ ለሌሎች ደግሞ ዶሮ ቤቶችን በመሥራት 
የሥራ እድል አግኝተዋል።  አንድ ሥራ ስንሠራ ሌላ እድል 
እየፈጠረ ይሄዳል ማለት ነው።  

የወተት መንደሮችን ስንመለከት በከተማ ብቻ 
ሳይሆን በገጠርም እየተፈጠሩ ነው።  ብዙ ወተት 
በተመረተ ቁጥር ደግሞ የወተት ማቀነባበሪያ ፍላጎት 
እየተፈጠረ  ነው።   ለዚህ ምላሽ የሚሆኑ ሥራዎችም 

እየተሠሩ ነው።  መጀመሪያ ላይ አይብ፣ ክሬምን እርጎን 
ማምረት ይቻላል።  በቀጣይነት ደግሞ ወደ ዱቄት ወተት 
መሄድ ይኖርብናል በሚል ነው እየተሠራ ያለው።  ይህ 
ደግሞ ገቢ ምርትን ይተካል፤ ወጪ ምርትንም ያሳድጋል። 

ዓሣ ላይ ሥራዎች ተጀምረዋል።  ነገር ግን ከሌሎች 
ሥራዎች አንጻር ገና ነው።  ወደፊት አጠናክረን 
የምንሄድበት ይሆናል።  ሌሎቹን በማቀናጀት ከፍራፍሬ፣ 
ከአትክልት፣ ከሥራ ሥር እና ከእንሰት ጋር እየሠራናቸው 
ያሉ ሥራዎች በጣም ከፍተኛ ውጤት አስገኝተዋል። ፡ 
አንዳንዶቹ ከጠበቅነውም በላይ ውጤት የተገኘባቸው 
ሆነዋል።   

እንደ ማሳያ ብናነሳ ሀላባ ዞን ላይ ፍል ውሃ አለ።  
ለዘመናት ውሃው፣ ባለሙያውና አመራሩ ነበር።  ነገር 

ግን እዚህ ግባ የሚባል ጥቅም እየሰጠ  አልነበረም።   
አሁን ላይ በተፈጠሩ የአመለካከትና እይታ ለውጦች 
መሰል ሀብቶችም ጥቅም ላይ መዋል ጀምረዋል።   አንድ 
ባለሀብት ውሃውን ወደ ኩሬ ወስዶ ካቀዘቀዘ በኋላ 
አትክልት እያለማበት ነው።   በዚህ ሂደትም ለራሱ ሀብት 
ከመፍጠር ባሻገር ለብዙ ዜጎች የሥራ እድል መፍጠር 
ችሏል።  ገበያው ላይ የነበረውን ጫናም በብዙ እንዲቀንስ 
አድርጓል። 

የሌማት ቱርፋት ሲመጣ ዕይታችንን ለውጦታል።  
በዚህም አትክልትና ፍራፍሬ ለምቶባቸው በማያውቁ 
አካባቢዎች ጭምር ትልልቅ ውጤት እየተገኘ ነው።  

በዚሁ በሀላባ ዞን ውስጥ ሲምቢጣ የምትባል 
ቀበሌ አለች።  የምትታወቀው በችግር ነበር።  ለዞኑ፣ 
ለክልሉና ለሀገርም እዳ ነበረች።  ዝናብ በመጣ ቁጥር 
ጎርፍ የሚያጠቃው ትልቅ ችግር የነበረበት አካባቢ ነበር።  
አሁን ግን የምርጥ ተሞክሮ ማስተላለፊያና የበለጸጉ አርሶ 
አደሮች የተፈጠሩበት ቀበሌ ሆኗል።  ይህ ሌላ አካባቢ 
ያሉ ቀበሌዎችንም አነሳስቶ ወደዚህ ሥራ እንዲገቡ 
አድርጓል። 

በጥቅሉ  ስንመለከተው በመንግሥት በተቀመጡ 
ፖሊሲ አቅጣጫዎች መነሻነት የክልላችን መንግሥት 
ግብርናን በማዘመን ምርትና ምርታማነትን በማሳደግ 
በቤተሰብ ደረጃ የምግብ ዋስትናን ማረጋገጥ ብቻ ሳይሆን 
ድህነትንም በቤተብ፣ በመንደርና በቀበሌ ደረጃ ለማሸነፍ  
የጀመርነው  ጉዞ ተጨባጭ ለውጥ እያመጣ ነው።  ይህን 
አጠናክረን እንቀጥላለን። 

አሁን ላይ የፈጠርናቸው ፍላጎቶች አሉ።  እየሠራን 
ያለነውን ሥራ ተከትሎ በርከት ያሉ ፍላጎት መጥተዋል።  
አንዱ ፍላጎት ገበያ ነው።  ሁለተኛው ፍላጎት ግብዓት 
ነው።  ለምሳሌ እንስሳት ላይ የእንስሳት ዝርያ ማሻሻል 
አስፈላጊ ሆኖ ተገኝቷል።  ለዚህ ደግሞ በግብዓት 
የሚያስፈልጉ ነገሮች አሉ።  የባለሙያዎችን ክህሎትና 
ተደራሽነትን ማሳደግም ይጠበቃል።  

ከዶሮ ልማት ጋር ተያይዞ ደግሞ የዶሮ መኖ ፍላጎት 
በእጅጉ ጨምሯል።  የፋይናንስ አቅርቦትና ቴክኒካል 
ድጋፍ የማቅረብ አቅማችንም  ማደግ ይኖርበታል።  
ስለሆነም አሁን ከእኛ የሚጠበቀው ግብዓትና ድጋፍ 
የማቅረብ አቅማችንን ማሳደግ ነው።  ምክንያቱም መኖ 
የሚቀርብበትና እንቁላል የሚሸጥበት ዋጋ ተመጣጣኝ 
አይደለም።  የመኖ ዋጋ በጣም ውድ ነው።  ስለሆነም 
በሁሉም መስክ እሴት የመጨመር አቅማችን ማደግ 
አለበት።  

በቀጣይ መሥራት ያለብን የቤት ሥራ እንዳለ ሆኖ 
አጠቃላይ ጉዟችን ግን ተስፋ ሰጪ ነው።  ድህነት ሊሸነፍ 
የሚችልበት ጊዜም ሩቅ እንደማይሆን ርግጠኛ መሆን 
ይቻላል።  ነገር ግን ሥራው እምነት፣ ጽናትና ትጋት 
ይጠይቃል።  እምነት፣ ጽናትና ትጋት ከሌለን ግባችንን 
ማሳካት አንችልም።  

አሁን ላይ ተስፋ ብቻ ሳይሆን የሚጨበጥ ውጤት 
እጃችን ላይ አለን።   ይህን መነሻ በማድረግ በቀን ቢያንስ 
15 ወይም 16 ሰዓት መሥራት ከቻልን ድህነትን ማሸነፍ 
የምንችልበት እድል ሰፊ ነው። 

አዲስ ዘመን፡- የለውጥ አመራር ትኩረት ሰጥቶ 
እየሠራበት ያለው አንዱ ጉዳይ የአረንጓዴ ዐሻራ 
ነው።  የአረንጓዴ ዐሻራ በክልሉ ያለው አተገባበር 
ምን መልክ አለው? 

አቶ ኡስማን፡- የአረንጓዴ  ዐሻራ ሥራችን በጣም 
ውጤታማ ነው።  ውጤታማ ያደረገውም ሕብረተሰቡ 
አምኖበት በሰፊው እየተሳተፈ በመሆኑ ነው።  በክልላችን 
አረንጓዴ ዐሻራ ሁለት ገጽታ አለው።  አረንጓዴ ዐሻራ 
በሁለት መልኩ ነው የምናከናውነው።   የመጀመሪያው 
የወል መሬትና ተራሮች ባሉበት አካባቢ ዓላማ ተኮር 
የሆኑ ደኖችን እናለማለን።  ዓላማ ተኮር ስንል ዓላማው 
ለማገዶ፣ ለግንባታ፣ ለኢንዱስትሪ ግብዓት አልያም 
ለአካባቢ ጥበቃ ሊሆን ይችላል።   

በዚህ መነሻነት ቀርቀሃን ጨምሮ ከላይ ለተገለጹት 
ዓላማዎች የሚውሉ ደኖችን እያለማን ነው።  በዚህም 
የተራቆቱና ከአገልግሎት ውጭ ሆነው የነበሩ መሬቶች 
አገግመዋል።  መሬቱ በመራቆቱ ምክንያትም ከታች 
የሚኖሩ የማህበረሰብ ክፍሎችን ስጋት ውስጥ ይጥሉ 
የነበሩ አካባቢዎችን ችግር መፍታት ተችሏል።  
አስቀድመን የተፋሰስ ሥራዎችን ሠራን በመቀጠልም 
እርከን የመሥራትና  የመትከል ሥራውን እያስከተልን 
ውሃው ባለበት እንዲቀር ማድረግ ተችሏል።  

አፈሩ ባለበት ቀርቶ በተለይ የወል መሬቶች 
ለተደራጁ ወጣቶች ፍራፍሬና አትክልት እያለሙ የሀብት 
መፍጠሪያነት እያገለገለ ይገኛሉ።  ከወል መሬት ውጭ 
ያሉ ቦታዎችንም በአብዛኛው ኢኮኖሚያዊ ጠቀሜታ 
ባላቸው ተክሎች እንዲሸፈኑ እያደረግን ነው።  ክልሉ 
ባስቀመጠው የ30፣ 40፣ 30 ንቅናቄ ጋር በማስተሳሰር 
ሕብረተሰቡ በባለቤትነት እየፈጸመው ይገኛል። 

በተያዘው ዓመት በተቀናጀ ተፋሰስ ልማት 147 
ሺህ ሄክታር መሬት ለማልማት አቅደን 219 ሺህ ሄክታር 
መሬት ማሳካት ችለናል።  በሥራው ላይም አንድ ነጥብ 
9 ሚሊዮን ዜጎች ተሳትፈዋል።  ከዚህ ውስጥ 49ነጥብ5 
በመቶው ሴቶች ናቸው። 

አረጋውያን፣ ሴቶች፣ ሕፃናትና ሌሎችም ማህበረሰብ 
ክፍሎች በንቃት ተሳትፈዋል።  ማንም ቀስቅሷቸው 
ሳይሆን ጥቅሙን በማየታቸው በባለቤትነት ነው 
እየተሳተፉ የሚገኙት።  የተራቆቱና ነዋሪዎችም ለስደት 
ይዳረጉባቸው የነበሩ አካባቢዎች አሁን ለም ሆነዋል።  

ይህን ሥራ አጠናክሮ ለመቀጠል በዚህ ዓመት 
እንደክልል ከግማሽ ቢሊዮን በላይ ችግኞች ተዘጋጅቷል።  
ከዚህ ውስጥ 60 በመቶ በላይ የሚሆኑት ኢኮኖሚዊ 
ጠቀሜታ ያላቸው ችግኞች ናቸው።  ይህም ቡና፣ 
አትክልትና ፍራፍሬ፣ መኖና እንሰትን ያጠቃልላል።  

ለተከላ የሚያስፈልጉ ቅድመ ዝግጅቶች ተጠናቀዋል።  
40 ሺህ 902 ነጥብ 34 ሄክታር ፖሊጎን ካርታ 
ማዘጋጀትና 245 ሚሊዮን 341 ሺህ 46 ጉድጓዶችን 
ማዘጋጀት ሥራም ተከናውኗል።  አሁን ላይ ዝም ብሎ 
ጉድጓድ መቆፈር ሳይሆን የትኛው ቦታ ላይ ምን ያህል 
ችግኝ እንደተተከለ የሚያመላክት ሳይንሳዊ  አሠራርን  
የተከተለ ነው የሚሆነው።  ለአንድ ጀንበር ችግኝ ተከላም 
ቦታዎችን የመምረጥ ሥራ እየተሠራ ይገኛል።  

ጥቅምት መጀመሪያ ላይ የተቀናጀ የግብርና ልማት 
ንቅናቄ አካሂደን ነበር።  ንቅናቄው የተካሄደው የተለያዩ 
ጉዳዮችን ታሳቢ አድርጎ ነው።  የመጀመሪያው አረንጓዴ  
ዐሻራ ነው።  በዚህ የተከልናቸውን ችግኖች መንከባከብ፣ 
ለዘንድሮ ተከላ ዝግጅት ማድረግን ያጠቃልላል።  በበልግ 
ወቅት በተከናወነ ንቅናቄም 10 ሚሊዮን ቡና ጨምሮ 14 
ሚሊዮን ችግኞች ተተክለዋል።  

በአጠቃላይ አረንጓዴ ዐሻራችን የሕብረተሰቡን 
የመኖርና የማደግ ተስፋን እያለመለመ ነው።  
በቀጣይነትም ሁላችንም በባለቤትነት የምናከናውነውና 
አጠናክረን የምንቀጥለው ይሆናል።        

አዲስ ዘመን፡- ክልሉ ላይ ያለው ሰላም ለልማት 
ሥራዎች መሳካት የነበረው ሚና እንዴት ይገለጻል? 
በቀጣይነትስ ይህን ሰላም አጽንቶ ከመቀጠል 
አንጻር ምን መደረግ አለበት ይላሉ?

አቶ ኡስማን፡- ክልሉ ሲመሠረት የአስተባባሪው 
የመጀመሪያ አጀንዳ የነበረው ሰላም ነው።  ሰላም 
ከሌለ የግብርና ልማት የለም።  ትምህርት፣ ጤናና ገቢ 
አይኖርም።   ስለዚህም ከምንም በላይ  ቅድሚያ ሰጥተን 
የተንቀሳቀስነው ሰላም ላይ ነው።  ይህን ስናደርግ ደግሞ 
የሰላሙ ባለቤትም ጠባቂም ሕብረተሰቡ መሆን አለበት።  
ሕብረተሰቡን ባለቤት ማድረግ አለብን ብለን ነው 
የገባነው።  

በዚህ መነሻነት እዚህም እዛም የሚነሱ በሕብረተሰቡ 
መካከል ያለውን የእህትማማችነትና ወንድማማችነት፣ 
ሕብረ ብሔራዊ አንድነትን የሚሸረሽሩ ነገሮችን 
በሚያራምዱ አካላት ላይ የማያዳግም ርምጃ እየወሰድን 
ነው።  

ለምሳሌ ማህበራዊ ሚዲያን ተጠቅመው በሕዝቦች 
መካከል ቁርሾን የሚፈጥሩ፣ ሕዝቦች እርስ በርስ 
እንዲጠራጠሩ የሚያደርጉ፣ ከአንድነት ይልቅ ልዩነትን 
የሚሰብኩ አካላትን የማስተማር እና አልታረም ያሉ የዚህ 
እኩይ ተግባር አንቀሳቀሾች ላይም ርምጃ የመውሰድ ሥራ 
ተሠርቷል። 

ሕብረተሰባችንም በጉዳዩ ላይ ግንዛቤ እንዲኖረው 
የማድረግ ሥራ ተሠርቷል።  ሰላም ካለ ኢኮኖሚያዊም 
ማህበራዊ ልማትንም ማሳካት ይቻላል።  ሕብረተሰቡ 
ለዚህ ባለቤት እንዲሆን የማድረግ ሥራ ተሠርቷል።   
በቀጣይነትም ይህንን ልማታችንን እያጠናከርን 
የክልሉንም ሰላም አጽንቶ የመቀጠል ሥራ ተጠናክሮ 
የሚቀጥል ይሆናል። 

አዲስ ዘመን፡- ለሰጡን ሰፋ ያለ ማብራሪያ 
በጣም እናመሰግናለን። 

አቶ ኡስማን ፡- እኔም አመሰግናለሁ።   

ለተከላ 
የሚያስፈልጉ 
ቅድመ 

ዝግጅቶች ተጠናቀዋል።  
40 ሺህ 902 ነጥብ 
34 ሄክታር ፖሊጎን 
ካርታ ማዘጋጀትና 245 
ሚሊዮን 341 ሺህ 46 
ጉድጓዶችን ማዘጋጀት 
ሥራም ተከናውኗል

ኢንቨስትመንት
ኢኮኖሚ

ለአዳዲስ ኢንቨስትመንቶች መሠረት የተጣለበት አፈፃፀም
አንተነህ ቸሬ  

በኢትዮጵያ የሰፈነው ሠላምና መረጋጋት፣ 
የተመዘገበው ፈጣንና ተከታታይ የኢኮኖሚ ዕድገት 
(በተለይም በመሠረት ልማት ዝርጋታ ዘርፍ) እንዲሁም 
የኢንቨስትመንት ማበረታቻዎች፣ እምቅ የተፈጥሮ ሃብት 
እና ሰፊ የገበያ እድሎች መኖራቸው ሀገሪቱ የውጭ ቀጥታ 
ኢንቨስትመንትን በመሳብ በአፍሪካ ደረጃ ቀዳሚ ከሚባሉ 
ሀገራት መካከል አንዷ እንድትሆን አስችለዋታል።  ይህም 
ለኢንቨስትመንት ዘርፍ ማደግ ዓይነተኛ ሚና የተጫወተ 
ሲሆን፣ ለሀገሪቱ ምጣኔ ሀብት እድገትም ትልቅ ድርሻ 
አበርክቷል።  

የኢንቨስትመንት ዘርፉ በየጊዜው ከፍተኛ መሻሻልና 
እድገት ካስመዘገቡ ዘርፎች መካከል አንዱ ነው።  
ይሁን እንጂ ባለፉት ጥቂት ዓመታት በሀገሪቱ የተለያዩ 
አካባቢዎች የተፈጠሩት የፀጥታ ችግሮች በዓለም 
አቀፍ ደረጃ ከተፈጠሩት የኮቪድ ወረርሽኝ፣ የምጣኔ 
ሀብት ቀውስና ጦርነቶች ጋር ተደምረው በሀገሪቱ 
የኢንቨስትመንት እንቅስቃሴዎች ላይ ተፅዕኖ አሳድረዋል።  
በተለይም በሰሜኑ የኢትዮጵያ ክፍል ከነበረው ጦርነት 
ጋር ተያይዞ የተፈጠሩ ክስተቶች (የፀጥታ መደፍረስ፣ 
የኢትዮጵያ ከአጎዋ (AGOA) መታገድ እና የዓለም 
አቀፍ ሚዲያዎች ጫና) ለኢንቨስትመቱ ዘርፍ መሰናክል 
እንደነበሩ በተደጋጋሚ ተገልጿል።   

ከፕሪቶሪያው ስምምነት መፈረም በኋላ ሠላም 
በመስፈኑ በሰሜን ኢትዮጵያ የነበረው የፀጥታ ችግር 
እልባት አግኝቷል።  የኮቪድ ወረርሽኝ ዓለም አቀፍ 
ስጋትነቱ በመቀነሱ እንዲሁም በዓለም አቀፍ ደረጃ 
የውጭ ቀጥታ ኢንቨስትመንት ፍሰት መነቃቃት ማሳየቱ 
ኢትዮጵያን ጨምሮ ሌሎች ሀገራት ያሏቸውን አማራጮች 
በማስተዋወቅ የኢንቨስትመንት ፍሰታቸውን ለመጨመር 
ጥረት እያደረጉ ይገኛሉ። 

በኢንቨስትመንት ዘርፉ ላይ ጫና አሳድረው የነበሩ 
ችግሮች ደረጃ በደረጃ መፍትሔ እያገኙ በመምጣታቸው 
በዘርፉ መነቃቃት እየታየ እንደሚገኝ የኢትዮጵያ 
ኢንቨስትመንት ኮሚሽንም ገልጿል።  የኢትዮጵያ 
ኢንቨስትመንት ኮሚሽን ዋና ኮሚሽነር ወይዘሮ ሐና 
አርዓያሥላሴ በ2016 በጀት ዓመት በብዙ የኢንቨስትመንት 
ዘርፎች ተስፋ ሰጭ ውጤት እንደተመዘገበ።  

እሳቸው እንደሚሉት፣ ኮሚሽኑ በበጀት ዓመቱ 
የሀገሪቱን እምቅ ሀብት አሟጥጦ በመጠቀም ጥራት 
ያለው የውጭ ቀጥተኛ ኢንቨስትመንትን በመሳብ 
እና የሀገር ውስጥ ኢንቨስትመንትን በመጨመር፣ 
የኢንቨስትመንት ዘርፉ ለሀገራዊ ኢኮኖሚ ያለውን 
ድርሻ ለማሳደግ የሚስችሉ ተግባራትን አከናውኗል።   
ኮሚሽኑ የቢዝነስና የኢንቨስትመንት ከባቢ ሁኔታን 
የማሻሻል፣ የኢንቨስትመንት ፕሮሞሽንና ማሳለጥ፣ የድኅረ 
ኢንቨስትመንት ድጋፍ፣ የኢንቨስትመንት ክትትልና 
ቁጥጥር እንዲሁም የልዩ ኢኮኖሚ ዞን አመራርና 
አስተዳደር ተግባራትን ያከናውናል።  ኮሚሽኑ በእነዚህ 
ተግባራት አማካኝነትም የሚያሳካቸው ዋና ዋና ግቦችም 
የወጪ ንግድንና ተኪ ምርትን፣ የሥራ ዕድል ፈጠራን፣ 
የዘርፎችንና የባለሃብቶችን ትስስር እና የክህሎትና 
ቴክኖሎጂ ሽግግርን ማሳደግ ናቸው።   

በዚህ ረገድ በበጀት ዓመቱ የኢንቨስትመንት ከባቢን 
በማሻሻል ረገድ ሁለት ዐበይት ተግባራት ተከናውነዋል።  
አንደኛው የልዩ ኢኮኖሚ ዞን አዋጁ በሕዝብ ተወካዮች 
ምክር ቤት መፅደቁና ወደ ሥራ መግባቱ ነው።  አዋጁ 
አዳዲስ የቢዝነስና ኢንቨስትመንት ዕድሎችን ይፈጥራል።  

ኢትዮጵያ በኢንዱስትሪ ፓርኮች ልማት ላይ 
ተሠማርታ ቆይታለች።  በፓርኮቹ ልማት ላይ በተገኙት 
ውጤቶችና ባጋጠሙት ተግዳሮቶች ላይ ዝርዝር ጥናት 
ተደርጎ ከፓርኮቹ የተሻለ ውጤት ለማግኘት ታቅዶም 
የልዩ ኢኮኖሚ ዞን አዋጅ ፀድቋል።  አዋጁ ነፃ የንግድ 
ቀጣናዎችን፣ የሎጂስቲክስ እና ከማምረት ውጭ ያሉ 
የኢኮኖሚ እንቅስቃሴዎችን ለማሳለጥ የሚያስችል 
ማዕቀፍ ነው።  ልዩ የኢኮኖሚ ዞኖች በዓለም አቀፍ ደረጃ 
የውጭ ቀጥተኛ ኢንቨስትመንትን ለመሳብ ያላቸው ፋይዳ 
ከፍተኛ በመሆኑ፣ ተጨማሪ ኢንቨስትመንት ለመሳብ 
ምቹ ሁኔታ ለመፍጠር ያስችላሉ።  

ሌላው ዐቢይ ተግባር የጅምላና ችርቻሮን ጨምሮ 
ለብዙ ዓመታት ዝግ የነበሩ የንግድ ዘርፎች ለውጭ 
ኢንቨስተሮች ክፍት እንዲሆኑ በኢትዮጵያ ኢንቨስትመንት 
ቦርድ መፈቀዱ ነው።  መመሪያው ከወጣ በኋላ ኮሚሽኑ 

ቅድመ ዝግጅቶችን (መመሪያው ወደ ሥራ የሚገባባቸውን 
ማዕቀፎች ማዘጋጀት፣ ለሠራተኞች ሥልጠና መስጠት…) 
ሲያደርግ ቆይቷል።  ባለሃብቶች ፍላጎቶችን በማሳየታቸው 
መስፈርቶቹን ማሟላታቸውን በማረጋጋጥ ወደ ሥራ 
እንዲገቡ ይደረጋል።  ይህ መመሪያ ለዋጋ መረጋጋት በጎ 
ሚና ይኖረዋል።  ስለሆነም ከልዩ ኢኮኖሚ አዋጁ መፅደቅ 
እና ከንግድ ዘርፎች መከፈት ጋር ተያይዞ በ2017 በጀት 
ዓመት አዳዲስ ኢንቨስትመንቶች ይጠበቃሉ።   

ከዚህ በተጨማሪ የኢትዮጵያ የቢዝነስ ከባቢ 
ሁኔታን ለማሻሻል ‹‹ኢትዮጵያ ውስጥ ቢዝነስ ለመጀመር 
ያሉ እንቅፋቶች ምንድን ናቸው?›› በሚል መነሻ 
ጥናቶች ተደርገዋል።  ኮሚሽኑ የኢንዱስትሪ ሚኒስቴር 
በሚያስተባብረው የቢዝነስ ከባቢ ሁኔታ ማሻሻያ አዲስ 
ማዕቀፍ ውስጥ ከሌሎች ባለድርሻ አካላት ጋር በትብብር 
እየሠራ ይገኛል።  ማዕቀፉ ቢዝነስ ለመጀመር ያሉትን 
ችግሮች ለይቶ አስፈላጊውን እርምጃ ለመውሰድ ፋይዳ 
ይኖረዋል።   

የሁለትዮሽ የኢንቨስትመንት ስምምነቶችን 
ማጠናቀቅም ሌላው በበጀት ዓመቱ የተከናወነ ተግባር 
ነው።  ሀገራት እነዚህን ስምምነቶች ኢንቨስትመንትን 
ለማስተዋወቅና ለማሳደግ ይጠቀሙባቸዋል።  ላለፉት 
ጥቂት ዓመታት እነዚህ ስምምነቶች ሳይፈረሙ ቆይተዋል።  
ቀድመው የተፈረሙት ስምምነቶችንም አሁን ካለው 
ሀገራዊና ዓለም አቀፍ ነባራዊ ሁኔታን ከግምት ውስጥ 
ባስገባና የሀገርን ጥቅም በሚያስጠብቅ መልኩ መከለስ 
በማስፈለጉም የክለሳ ሂደቱ ተጠናቆ ከአዳዲስ ሀገራት 
ጋር የሁለትዮሽ ድርድሮች እየተደረጉ ይገኛሉ።  ይህ 
ሲጠናቀቅ ከአዳዲስ ሀገራት ተጨማሪ ኢንቨስትመንት 
ይመጣል ተብሎ ይጠበቃል።  

በበጀት ዓመቱ አዳዲስ ቀጣናዊና ክልላዊ የንግድና 
ኢንቨስትመንት እድሎች በመፈጠራቸው ከእነዚህ 
ተጠቃሚ ለመሆን የሚያስችሉ የቅድመ ዝግጅት ሥራዎች 
ተከናውነዋል።  ‹‹ኢትዮጵያ ‹ብሪክስ›ን (BRICS) 
መቀላቀሏን ተከትሎ ከ‹ብሪክስ› አባል ሀገራት አዳዲስ 
ኢንቨስትመንቶችን ለመሳብ የተጀመሩ ሥራዎችም 
እንዳሉ ዋና ኮሚሽነሯ ጠቅሰዋል።  እነዚህን ሀገራት ታሳቢ 
ያደረጉ የፕሮሞሽን ሥራዎችም ሲሠሩ መቆየታቸውንም 
አመልክተው፣ ከአፍሪካ ነፃ የንግድ ቀጣና (AfCFTA) 
ተጠቃሚ ለመሆን የሚያግዙ ሥራዎችም መከናወናቸውን 
ገልጸዋል።  

በበጀት ዓመቱ ቅንጅታዊ አሠራሮችን በማሻሻል ረገድ 
ከተከናወኑ ሥራዎች መካከል፣ ከክልል ኢንቨስትመንት 
ኮሚሽኖች ጋር ያለውን ትብብር ለማጠናከር ከሁሉም 
ክልሎች ጋር ውይይቶች መካሄዳቸው እና በኢንቨስተሮች 
ላይ ብዥታ የፈጠሩ አሠራሮች እንዲስተካከሉ 
መደረጋቸው ተጠቃሽ ተግባራት እንደሆኑ ወይዘሮ ሐና 
ይናገራሉ።  ቅንጅታዊ አሠራሮችን በመተግበር የመሬት 
እና የመሠረተ ልማት አቅርቦት ችግሮችን ለመፍታት ብዙ 
እርምጃዎች ተወስደዋል ብለዋል።  

እሳቸው እንዳስታወቁት፤ የኢንቨስትመንት 
አቅሞችንና ዕድሎችን በማስተዋወቅ ረገድ ደግሞ፣ 
ኮሚሽኑ በበጀት ዓመቱ በ10 ዓለም አቀፍ የኢንቨስትመንት 
ፎረሞችና ኤግዚቢሽኖች ላይ ተሳትፏል።  በሲንጋፖር፣ 
በጀርመን፣ በሕንድ፣ በጣሊያን፣ በሩስያ፣ በኔዘርላንድስ 
እና በቻይና በተካሄዱ የኢንቨስትመንት ፎረሞች ላይ 
የኢትዮጵያን የኢንቨስትመንት አቅሞችና መልካም 
እድሎችን ለማስተዋወቅ ጥረት ተደርጓል።  የሀገራትንና 
የዘርፎችን ነባራዊ ሁኔታዎች ከግምት ውስጥ ያስገባ 
እንዲሁም ዕድሎችንና ማበረታቻዎችን በተመለከተ 
መረጃ የሚያሰጥ አዲስ የኢንቨስትመንት ጠቋሚ ሰነድም 
(Investment Guide) ተዘጋጅቷል።       

‹‹አዳዲስ የኢንቨስትመንት ፍላጎቶችን እያየን ነው።  
ከጃፓን፣ ከሕንድ፣ ከሩስያ፣ ከሳዑዲ ዓረቢያ፣ ከማልታ፣ 
ከቱርክና ከፓኪስታን ከመጡ ባለሃብቶች ጋር ውይይቶች 
ተደርገዋል።  የኢንቨስትመንት ፕሮሞሽን ሥራ ውጤቱ 
ወዲያው የሚታይ ባይሆንም ፎረሞቹንና ውይይቶቹን 
ተከትለው የተገኙ ለውጦች አሉ።  ለአብነት ያህል 
በሚያዝያ ወር ወደ ኢትዮጵያ መጥተው ከነበሩ የማልታ 
ቢዝነስ ልዑካን አራቱ ተመልሰው መጥተው በጥልቀት 
ዕድሎችን እያዩ ነው።  ከባለሃብቶች ጋር ውይይቶችን 
ካደረግን በኋላ ክትትል እናደርጋለን›› በማለት ይገልፃሉ።  

ዋና ኮሚሽነሯ እንዳሉት፣ በ2016 በጀት ዓመት ሦስት 
ነጥብ 82 ቢሊዮን ዶላር የውጭ ቀጥታ ኢንቨስትመንት 
መሳብ ተችሏል።  ይህም የእቅዱን 80 በመቶ ያህል ነው፤ 

ካለፈው በጀት ዓመት ጋር ሲነፃፀር ደግሞ የ11 ነጥብ 
አምስት በመቶ ጭማሪ አለው።  ይህ አፈጻጸም ከ2014 
ወዲህ የተመዘገበው ትልቁ ውጤት ነው።  ላለፉት 
አምስት ዓመታት ኢትዮጵያ በምሥራቅ አፍሪካ ቀዳሚዋ 
የውጭ ቀጥተኛ ኢንቨስትመንት መዳረሻ ሆና ዘልቃለች።  
ከአዳዲስ ሀገራት ፍላጎቶች እየታዩ በመሆናቸውን 
በቀጣይ ጊዜያት የውጭ ቀጥተኛ ኢንቨስትመንት ስበቱ 
ይጨምራል ተብሎ ይጠበቃል።         

በበጀት ዓመቱ 329 አዳዲስ የኢንቨስትመንት 
ፈቃዶች ተሰጥተዋል።  ከእነዚህ መካከል 227 የውጭ፣ 
40 የሀገር ውስጥ እና 62 ደግሞ በሽርክና (Joint-Ven-
ture) የሚሠሩ ባለሃብቶች ናቸው።  ፈቃድ ከወሰዱት 
የውጭ ባለሃብቶች መካከል የቻይና፣ የሕንድና የጅቡቲ 
ባለሃብቶች ቀዳሚዎቹን ደረጃዎች ይዘዋል።   

ፈቃድ ከወሰዱ ባለሃብቶች መካከል ከ75 በመቶ 
በላይ የሚሆኑት በማምረቻ ዘርፍ የሚሰማሩ ናቸው።  
በኢንፎርሜሽን ኮሙዩኒኬሽን ቴክኖሎጂ (ICT) 
ዘርፍ የሚሰማሩ ባለሃብቶች ቀጣዩን ደረጃ ይዘዋል።  
በቤት ግንባታ እና በግብርና ዘርፎችም ፈቃድ የወሰዱ 
ባለሃብቶች አሉ።  ይህም ከማምረቻው ዘርፍ ውጭ 
ያሉ ሌሎች የኢንቨስትመንት መስኮች በቀጣይ ከፍተኛ 
ትኩረት እንደሚያስፈልጋቸው አመላካች ነው።  

በሀገሪቱ 13 የመንግሥትና አምስት የግል ኢንዱስትሪ 
ፓርኮች መኖራቸውን የጠቆሙት ወይዘሮ ሐና፣ ከሁሉም 
ኢንዱስትሪ ፓርኮች 115 ነጥብ ሁለት ሚሊዮን ዶላር 
የውጭ ምንዛሪ ተገኝቷል ሲሉም ጠቅሰዋል።  ማሳካት 
የተቻለው ግን የእቅዱን 46 በመቶ ብቻ መሆኑን 
አመልክተዋል።  ከዚህ ገቢ ውስጥ 80 በመቶው የተገኘው 
ከቦሌ ለሚ፣ ሐዋሳ፣ ድሬዳዋ እና አዳማ ኢንዱስትሪ 
ፓርኮች መሆኑም ተገልጿል።  

በበጀት ዓመቱ በኢንዱስትሪ ፓርኮች ለ53ሺ590 
ሠራተኞች የሥራ ዕድል ተፈጥሯል።  ይሁን እንጂ ከዚህ 
ውስጥ አብዛኞቹ በለቀቁ ሠራተኞች የተተኩ ናቸው።  
አዳዲስ የሥራ እድል የተፈጠረላቸው 2 ሺ 208 ዜጎች 
ናቸው።  በአጠቃላይ በአሁኑ ወቅት በመንግሥትና 
በግል ኢንዱስትሪ ፓርኮች ለ75ሺ ዜጎች የሥራ ዕድል 
ተፈጥሯል።  

ወደ ኢንዱስትሪ ፓርኮች ለመግባት ፍላጎት ካሳዩ 70 
ድርጅቶች ጋር የመግባቢያ ስምምነቶች ተፈርመዋል።  
ከእነዚህም መካከል 44 የሀገር ውስጥ፣ 24 የውጭ እና 
2 በሽርክና የሚሠሩ ባለሃብቶች ናቸው።  አብዛኞቹ 
ባለሃብቶች የገቡት ወደ ቦሌ ለሚ እና ‹‹ኢስተርን 
ኢንዱስትሪ ፓርክ›› ነው።  

በበጀት ዓመቱ በዘጠኝ ኢንዱስትሪ ፓርኮች ውስጥ 
በሚገኙ 205 ፕሮጀክቶች ላይ የክትትልና ቁጥጥር 
ሥራዎች ተከናውነዋል።  ፕሮጀክቶቹ የተሰጣቸው 
ማበረታቻ ለታለመለት ዓላማ መዋሉን እና በተሰጣቸው 
ፈቃድ መሠረት መሥራታቸውን ለማረጋገጥ በተሠሩ 
ሥራዎች ክፍተት የተገኘባቸው ድርጅቶች እርምጃ 
ተወስዶባቸዋል። 

በ2016 በጀት ዓመት 
ሦስት ነጥብ 82 ቢሊዮን 

ዶላር የውጭ ቀጥታ 
ኢንቨስትመንት መሳብ 

ተችሏል።  ይህም 
የእቅዱን 80 በመቶ 
ያህል ነው፤ካለፈው 
በጀት ዓመት ጋር 

ሲነፃፀር ደግሞ የ11 
ነጥብ አምስት በመቶ 
ጭማሪ አለው።   ይህ 

አፈጻጸም ከ2014 ወዲህ 
የተመዘገበው ትልቁ 

ውጤት ነው

ወይዘሮ ሐና አርዓያሥላሴ

ጎሜ
ፖለቲካ እና ልዩ ልዩ

  አዲስ ዘመን  ሐሙስ ሐምሌ 18 ቀን 2016 ዓ.ም

ዛሬም  ተገልጋዮችን ማርካት የተሳነው 
የኢምግሬሽንና ዜግነት አገልግሎት

ውለታው  ተስፋ 

ከፍተኛ የተገልጋይ ቅሬታ የሚሰማበት 
ተቋም ነው።  ወደ ተቋሙ አዲስ ፓስፖርት 
ለማውጣት እንዲሁም ለማደስ የሚመጡ 

ተገልጋዮች የሚፈልጉትን አገልግሎት ለማግኘት 
ከፍተኛ እንግልት ይደርስባቸዋል።  መዋከብ፤ 
መንገላታትና አለፍ ሲልም መደብደብ በዚህ ተቋም 
ውስጥ የሚታይ የዕለት ተዕለት ትዕይንት ነው። 

በዚህ በሰለጠነ ዘመን ፓስፖርት ለማግኘት 
ከሌሊቱ 10 ጀምሮ መሰለፍ ግድ ይላል።  በዚህ ላይ 
ዱላና ዘለፋውን የደረሰበት ብቻ ነው የሚያውቀው።  
ከሌሊቱ 10 ጀምሮ ተሰልፎ እና ቀን ሙሉ ውሎ 
ፓስፖርት ማግኘት ያን ያህል የራቀ ነው።  አብዛኛው 
ሰው በብርድ ተጠብሶ፤ በጸጥታ ኃይሎች ተገፍትሮ እና 
ተደብድቦ እንዲሁም በሌቦች ተዘርፎ ወደመጣበት 
ለመመለስ ይገደዳል።  

ይህንኑ ለማጣራት በሰፍራው የተገኘው የሕዝብ 
ተወካዮች ምክር ቤት የሕግና ፍትህ ጉዳዮች ቋሚ 
ኮሚቴ በተቋሙ በመገኘት ድንገተኛ የመስክ ምልከታ 
ባደረገበት ወቅት ይህን ሀቅ አረጋግጧል። 

ቋሚ ኮሚቴው በተቋሙ የፓስፖርት አሰጣጥ 
ሂደቱን ተዘዋውሮ በተመለከተባቸው ክፍሎች 
እንዲሁም መግቢያ በር ላይ በርካታ ተገልጋዮች 
አገልግሎት ለማግኘት እየተጠባበቁ ነበር።  ከሌሊቱ 10 
ሰዓት ጀምሮ የሌሊቱን ብርድ ተቋቁመው ወረፋ የያዙ 
ተገልጋዮችም እንደነበሩ አስተውሏል።

በዕለቱ በፓስፖርት እድሳት ክፍል አገልግሎት 
ለማግኘት ከተለያዩ የሀገሪቱ ክፍሎች የመጡ 
ተገልጋዮች  ከሌሊቱ 10 ሰዓት ጀምሮ በተቋሙ 
ተገኝተው ቢሰለፉም እስከ ረፋዱ 5 ሰዓት አገልግሎት 
ማግኘት እንዳልቻሉ ተናግረዋል።  አገልግሎት 
ፈላጊውና አገልግሎት አሰጣጡ የተጣጣመ 
ባለመሆኑም  ለአላስፈላጊ እንግልት እየተዳረግን ነው 
ብለዋል። 

አንዳንዶቹ እንደተናገሩትም ፓስፖርት ለማደስ 
ከሁለት ቀን በፊት በቀጠሯቸው ቢገኙም ወረፋ 
ሳይደርሳቸው ቀርቶ በድጋሚ በዕለቱ ከሌሊቱ 10 ሰዓት 
ለመምጣት ተገደዋል።  በርካታ ተገልጋዮች ለሰዓታት 
ወረፋ ቢጠብቁም አገልግሎት አሰጣጡ አዝጋሚ 
ስለሆነባቸው ፊታቸው ላይ ተስፋ መቁረጥ ይነበባል። 

በተቋሙ ትክክለኛ መረጃ የሚሰጥ ያለመኖር፣ 
መጸዳጃ ቤቱ ለበሽታ የሚዳርግ መሆኑ፣ ጥሩ 
መቀመጫ እና ማረፊያ ያለመኖሩ በተቋሙ 
ከሚስተዋሉ ችግሮች ጥቂቶቹ ናቸው።  አንዳንድ 
ተገልጋዮች እንደተናገሩትም ተቋሙ ዜጎች በገዛ 
ሀገራቸው አንገታቸው ታንቆ የሚደበደቡበት ነው 
በማለት በተቋሙ ያለውን የሥነ ምግባር ችግር 
በምሬት ተናግረዋል። 

በዐሻራ ክፍል አገልግሎት ለማግኘት እየተጠባበቁ 
የነበሩት አንዳንድ ተገልጋዮች እንደተናገሩት ደግሞ 
በተቋሙ አገልግሎት ፈልጎ የመጣ ሰው ክብሩን 
ያልጠበቀ መስተንግዶ እየተሰጠው ነው።  ተገልጋይ 
ዜጋ በመሆኑ አላስፈላጊ “መመነጫጨቅ” ሊደርስበት 
አይገባምም ይላሉ።  ባለጉዳይ ተራ የሚጠብቅበት 
ዲጂታል መሳሪያ የማይሰራ በመሆኑም ተቋሙ 
ተገልጋይን ወረፋ የሚያስጠብቅበት መንገድ ኋላቀር 
መሆኑንም ተገልጋዮች ተናግረዋል።     

በርካቶች እንደሚናገሩትም ፓስፖርቱን በወቅቱ 
ባለማግኘታቸው ብዙ እድሎችን አምልጧቸዋል።  
ለአንድ መገናኛ ብዙሃን አስተያየቷን የሰጠች ተገልጋይ 
እንደተናገረችው “የተወሰኑ ጓደኞቼ ገንዘብ ከፍለው 
በአጭር ጊዜ ውስጥ ወስደዋል እኔ የምከፍለው ገንዘብ 
ስለሌለኝ እስካሁን ፓስፖርቱን አላገኘሁም” ብላለች። 

ሌላኛዋ ስሟ እንዳይጠቀስ የፈለገች አስተያየት 
ሰጪ በበኩሏ ልጇን ውጭ ሀገር ወደሚገኙ ዘመዶቿ 
በመላክ ማስተማር መፈለጓን ነገር ግን ፓስፖርቱ 
በመዘግየቱ ምክንያት ይህን ማድረግ እንዳልቻለች 
ገልጻለች። አገልግሎቱን ለማግኘት የሚጠየቀው 

ቅድመ መስፈርት በተለይም ዐሻራ ለመስጠት 
ለሚመጡ ሰዎች በቂ መረጃ አስቀድሞ አለመሰጠቱ 
ብዙ ሰዎችን እያንገላታ እንደሆነም ነግራናለች።

ፓስፖርት ማግኘት ለዜጎች ቀላሉ ነገር መሆን 
ነበረበት ያለን ደግሞ ሌላኛው አገልግሎት ፈላጊ 
ሲሆን ዜጎች ፓስፖርት ለማግኘት ከተቀመጡ ሕጋዊ 
አሠራሮች ይልቅ አቋራጭ እና ሕገወጥ መንገዶችን 
እንዲከተሉ ይበረታታሉም ብሏል።

በአጠቃላይ የዜግነትና ኢምግሬሽን አገልግሎት 
ዛሬም ድረስ ከዘመኑ ጋር የማይሄድ አገልግሎትን 
እየሰጠ ያለ ተቋም ነው።  የተቋሙን ኋላቀር 
አገልግሎት አሰጣጥ የተመለከቱ  ደላሎችም በድርጅቱ 
መግቢያ በር እና ዙሪያው ፓስፖርት በቀላሉ በአጭር 
ቀናት እናስጨርሳለን በሚል ማስታወቂያዎችን 
በግልጽ  እየተናገሩ ተገልጋዩን በማወናበድ ላይ 
ይገኛሉ።  በዚህም በርካታ ሰዎች በአጭበርባሪዎች 
እየተታለሉ ኪሳራ እየደረሰባቸው ነው። 

እነዚህ ሁሉ ኋላቀር አሠራሮቹ በተለያዩ 
ሚዲያዎች፤ በተወካዮች ምክር ቤት አባላትና በዋና 
ኦዲተር ጭምር ቢተችም ጠብ ያለ መሻሻል አልታየም።  
በቅርቡም የኢምግሬሽንና ዜግነት አገልግሎት ገንዘብ 
ለመሰብሰብ መመሪያ የማውጣት ስልጣን ሳይኖረው 
የፓስፖርት ምዝገባ ቀነ ቀጠሮ ያሳለፉ ግለሰቦችን 
በቅጣት ለማስተናገድ የቅጣት ክፍያ ተመን መመሪያ 
አዘጋጅቶ በዋና ዳይሬክተር በማጸደቅ 18 ሚሊዮን ብር 
ገደማ መሰብሰቡን የፌዴራል ዋና ኦዲተር አጋልጧል።   

ይህንን ያጋለጠው የሕዝብ ተወካዩች ምክር ቤት 
ሶስተኛ ዓመት 32 መደበኛ ስብሰባ የፌዴራል ዋና 
ኦዲተር የ2015 ዓ.ም የፌዴራል መንግሥት መሥሪያ 
ቤቶች የፋይናንስና ሕጋዊነት ኦዲት እና የክዋኔ ኦዲት 
ሪፖርት ባዳመጠበት ወቅት ነው። 

ሪፖርቱን ያቀረቡት ዋና ኦዲተር ወይዘሮ 
መሠረት ዳምጤ፤ ተቋሙ ገንዘብ ለመሰብሰብ 
መመሪያ የማውጣት ስልጣን ሳይኖረው የፓስፖርት 
ምዝገባ ቀነ ቀጠሮ ያሳለፉ ግለሰቦችን በቅጣት 
ለማስተናገድ የቅጣት ክፍያ ተመን መመሪያ አዘጋጅቶ 
በዋና ዳይሬክተር በማጸደቅ ሕግ የጣሰ መሆኑን 
በሪፖርታቸው አመልክተዋል።  

የመንግሥት የባንክ ሂሳብ የመክፈት እና የመዝጋት 
የገንዘብና ኢኮኖሚ ልማት ሚኒስቴር ስልጣን ሆኖ ሳለ 
በኢትዮጵያ ንግድ ባንክ በግለሰቦች ስም ከፍቶ ገቢ 
መሰብሰቡንም ነው ያመለከቱት።  

በአጠቃላይ አካውንቱ ከተከፈተበት እ.አ.አ 
ከ01/09/2023 እስከ 29/01/2024 በአምስት ወራት 
18 ሚሊዮን ብር ገደማ ወደ አካውንቱ ገቢ መደረጉን፣ 
ከዚህ ውስጥም ዘጠኝ ነጥብ ሶስት ሚሊዮን ብር 
ለትርፍ ሰዓት ክፍያና ለበዓል ለሠራተኛው ስጦታ 
ወጪ መደረጉን በሪፖርቱ መለየቱን ይፋ አድርገዋል።  

ለመንግሥት ሥራ የተሰበሰበን ገንዘብ ያለ ገንዘብ 
ሚኒስቴር ፈቃድ ወጪ የተደረገ መሆኑና እአአ 
በ29/01/2024 ስምንት ሚሊዮን 615 ሺህ በሂሳብ 
ደብተሩ ላይ ቀሪ መገኘቱንም ሪፖርቱ አመልክቷል።   

የኢምግሬሽንና ዜግነት አገልግሎት ቪዲቸር 
(viditture) ከተባለ የግል ድርጅት ጋር ከመስከረም 
06/2021 እስከ መስከረም 30/2024 የሚቆይ 
በ28/12/2013  የውል ስምምነት ማድረጉንም 
አስታውሰዋል።  ድርጅቱ ከሀገር ውጭ ያሉ ነዋሪዎች  
ለፓስፖርት አገልግሎት ኦንላይን ሲያመለክቱ ሰነዱን 
አጣርቶ ወደ ኢምግሬሽን እና ፓስፖርቱ ተዘጋጅቶ 
ሲያልቅ ከኢምግሬሽን ተቀብሎ ወደ  ደንበኛ 
ለማስተላለፍ  ተገልጋዩ ከከፈለው በተጨማሪ 100 
ዶላር እንደሚያስከፍል ኦዲቱ አጋልጧል።  

ቪዲቸር የተባለው አስከፋዩ ድርጅት ይህንን ሥራ 
ለመሥራት የተመረጠበት መስፈርት፣ የግዢ ሂደት 
እና ፓስፖርትን ለማሰራጨት ፈቃድ ያለው መሆኑን 
የሚያሳይ ማስረጃም አላቀረበም።  የፓስፖርት ሥራ 
ለመሥራት በሀገሪቱ የንግድ ሕግ መሠረት ንግድ ፈቃድ 
ያላወጣ እና በታክስ ሕጉ መሠረት ግብር የማይከፍል 
ነው።  

የኢምግሬሽንና ዜግነት አገልግሎትም በአዋጅ 
ቁጥር 1263/2014 እና በደንብ ቁጥር 449/2011 
በተሰጠው ተግባርና ኃላፊነት ላይ የፓስፖርት 
አገልግሎትን በውክልና እንደሚሰጥ የተገለጸ ነገር 
ሳይኖር አገልግሎቱን ቪዲቸር ለተባለው የግል ድርጅት 
የሰጠ መሆኑን የዋና ኦዲተር ሪፖርት ይፋ አድርጓል።       

የሠራተኞች የሥነ ምግባር መመሪያ የተዘጋጀ 
ሲሆን ፤ ጸድቆ ለሁሉም ቅርንጫፍ ጽሕፈት 
ቤቶች በመላክ ተግባራዊ አልተደረገም።  የተቋሙ 
ሠራተኞችም ተገልጋዩን በአክብሮትና በትህትና 
የማያስተናግዱ መሆኑንም በኦዲት ሪፖርቱ ላይ 
ተቀምጧል።  

የየተቋሙ ሠራተኞች ከበር ጥበቃ ጀምሮ 
አስተባባሪዎችና አገልግሎት የሚሰጡ ኦፊሰሮች 
ተገልጋዩን የማመናጨቅ፣ አልባሌ ቃላት የመጠቀም፣ 
አልፎም የመጎተት፣ የመገፍተር እና የመማታት 
ሁኔታዎች መኖራቸውን የኦዲት በቡድኑ ባደረገው 
ምልከታ ማረጋገጡን ለማሳያ ያህል ቀርቧል። 

ተቋሙ ለፓስፖርት አገልግሎት አሰጣጥ 
የሚያገለግሉ የጸደቀ እና ወቅታዊ የሆነ መመሪያ፣ 
ስታንዳርድ እና የዜጎች ቻርተር የሌለው መሆኑ 
አስወቅሶታል።  ከድንበርና ከጎረቤት ሀገራት 
መሆናቸው አጠራጣሪ የሆኑ ተገልጋዮች ሲያጋጥሙ 
ዜግነታቸው የሚጣራበት መመሪያ የሌለው መሆኑ፤ 
ዜግነት የማጣራት ሥራውም በልምድ የሚከናወን፣ 
ውሳኔው ዜግነትን በሚያጣራው ግለሰብ መልካም 
ፈቃድ ላይ የተመሠረተ እና ወጥ የሆነ አሠራርን 
የማይከተል መሆኑ በኦዲት ግኝቱ ተለይቷል።  

የአዲስ መደበኛ ፓስፖርት እና የፓስፖርት 
አገልግሎት ፈላጊዎች አገልግሎቱን በምን ያህል 
ጊዜ እንደሚያገኙ የተቀመጠ መመሪያ እና የጊዜ 
ሰሌዳ የሌለው፣ ፓስፖርት በቀነ ቀጠሮ የማይሰጥ፣ 
በቀጠሮ ያልደረሰላቸው ተገልጋዮች ማንን መጠየቅ 
እንዳለባቸው የሚገለጸበት አሠራር አለመኖር እና 
አገልግሎቱን በወቅቱ ማግኘታቸውን የማይከታተል 
መሆኑም ተቋሙን አስተችቶታል። 

እነዚህን ሁሉ ችግሮች በመጥቀስ በተደጋጋሚ 
የተለያዩ የመገናኛ ብዙሃን፤ የተወካዮች ምክር ቤት 
አባላት፤ ዋና ኦዲተር ቢወቅሱትም ተቋሙ  የጎላ  
ለውጥ ሳያመጣ ዛሬ ድረስ ዘልቋል።  

እነዚህ ሁሉ ችግሮች ያሉበት ተቋም አሁንም 
ችግሮቹን ለማረም ፈቃደኛ አይመስልም።  ይልቁንም 
ጋዜጠኞችን ሰብስቦ  ከመስከረም 2017 ጀምሮ 
ፓስፖርት በየቤቱ አድላለሁ የሚል ዜና ማሰራጨቱ  
ለብዙዎች ግርምትን የፈጠረ ነው። 

በዋና ዳይሬክተሯ አማካኝነት በተሰጠው መግለጫ 
የዜግነትና ኢምግሬሽን አገልግሎቱ በሚሰጣቸው 
አገልግሎቶች ላይ መሻሻሎች መታየታቸውን የገለጹ 
ቢሆንም አሁንም ችግሩ ተባብሶ መቀጠሉን የሚናገሩ 
ሰዎች በርካታ ናቸው።  

በአጠቃላይ ከፍተኛ ሀገራዊ ፋይዳ ካላቸው ቁልፍ 
ተቋማት ውስጥ አንዱ ሆነው የዜግነትና ኢምግሬሽን 
ጉዳዮች አገልግሎት መሥሪያ ቤት ከንግግር ባለፈ 
ተጨባጭ ለውጦችን ማስመዝገብ ይጠበቅበታል።  
በሚታዩ ትናንሽ ለውጦችም ሳይዘናጋ የሚታይና 
የሚጨበጥ ለውጦችን ማስመዝገብ ይጠበቅበታል።  
ካልሆነም አለባብሰው ቢያርሱ በአረም ይመለሱ 
የሚለው ተረት እውን መሆኑ አይቀርም። 

አንዳንድ የመንግሥት አካላትም በተቋሙ 
አድርጌያቸዋለሁ ያላቸውን መጠነኛ ለውጦች በመያዝ 
ከልክ በላይ የተለጠጠ አድናቆት መስጠታቸውም 
ተቋሙን ወደኋላ የሚጎትተው እንጂ እንዲለወጥ 
የሚፈይደው ስላልሆነ ንግግራቸውን ሊያጠኑት 
ይገባል።  በርካቶች እየተንገላቱ ባለበትና የመገናኛ 
ብዙሃንን ጭምሮ የተወካዮች ምክር ቤትና ዋና ኦዲተር 
ተጨባጭ ማስረጃዎችን እያመጡ በሚተቹበት 
ሁኔታ የአንዳንድ ኃላፊዎች ሙገሳ ከየት እንደመነጨ 
ለብዙዎቻችን ዱብ ዕዳ እንደሆነብን ሳልጠቅስ ማለፍ 
አልፈልግም። 

የዜግነትና 
ኢምግሬሽን ጉዳዮች 

አገልግሎት መሥሪያ ቤት 
ከንግግር ባለፈ ተጨባጭ 
ለውጦችን ማስመዝገብ 
ይጠበቅበታል።  በሚታዩ 

ትናንሽ ለውጦችም ሳይዘናጋ 
የሚታይና የሚጨበጥ 
ለውጦችን ማስመዝገብ 

ይጠበቅበታል።  ካልሆነም 
አለባብሰው ቢያርሱ በአረም 

ይመለሱ የሚለው ተረት 
እውን መሆኑ አይቀርም

የዘመን ጥበብ
ስፖርትና መዝናኛ 

ሙሉጌታ ብርሃኑ

ቃላት መርፌ ናቸው።  ቃላት ክር ናቸው።  ቃላት 
ጨርቅና የመድኃኒት ጠብታም ናቸው።  ሁሉም ነገር 
የሚጀምረውም ከቃል ነው።  እኛ የሰው ልጆችም 
ብንሆን…በሚታየውም ሆነ በማይታየው ዓለም ውስጥ 
ቃላት እምቅ የስሜትና የመንፈስ ንጥረ አካላት ናቸው።  
ሰማይና ምድር እንኳን ያለ አንዳችም ካስማ ለመቆም 
የቻሉት በቃል ነው።  ቃል ያክማል፣ ያድናል፣ ይገድላል።  
ደግሞም ያቆማል፣ ያስኬዳል፣ ይጥላል።  ይረግማል 
ይመርቃል፣ ይሠራል ያጠፋል።  ይህ ሁሉ እንዳለ 
ሆኖ ቃላት የሚያይሉበትና መግነጢሳዊ እሳተ ጎሞራ 
የሚሆኑበት ሌላ የተለየ ነገርም አለ። 

ይኸውም የቃል መርፌ የሆነው ግጥማዊ የቃላት 
ዓለም ነው።  “ከእንጨት መርጦ ለታቦት፤ ከሰው መርጦ 
ለሹመት” እንዲሉ ከቃላትም ተመርጦ ለግጥም ቤት 
ይውላሉ።  እናም ከቃል በላይ የሆነው ቃል ግጥም 
ነው።  በግጥም ቃላት ይቀደዳሉ። ቃላት ይሰፋሉ። 
ክርና መርፌ ተገናኝቶ....እንደ ጥጥ ይፈተላል። እንደ 
እንዝርት ይሾራል።  እንደ ድውር ይደወራል። እየተጠለፈ 
ይገመዳል። ጥለት ነውናም ይቋጫል። በስተመጨረሻም 
እንደ ጋቢ ይደረባል።  እንደ ሸማ ይለበሳል። ለዚህ ሁሉ 
ነገርም ግጥም ዘለዓለማዊ የነጻነት ዓለም መሆኑ ነው።  
የቋንቋ ሰዋሰው ያለጭንቅ እንደ ኬሻ ተነጥፎ ፍልስፍና 
አዘል ውበት ይፈስበታል።  በምናባዊ አዲስ ቀለም 
ያልታየውን ያሳያል።  በቃላት መርፌ የሚቆም ጥልቅ 
የውበት ሰገነት ነው። ነፃነቱም ሁሉ ውበትን ለመፍጠር 
እንጂ ውበትን ለመግደል አይደለም።  

“የቃላት መርፌ” የሚለው አርዕስት አስቀድሞ 
ለብቻው ምን ሊነግረን ይችላል? የገባን ነገር እንዳለ ሆኖ 
የግጥምን ባህሪም ያመለክታል።  መርፌ በዋናነትም ሁለት 
ዓይነት ናቸው፤ የሚሰፋ መርፌ እና የመድኃኒት ጠብታ 
የያዘ መርፌ ሊሆን ይችላል።  የመጀመሪያው በባህሪው 
የተቀደደን ይሰፋል።  ስፌቱም በግልጽ የሚታይ የክር 
መስመር ይኖረዋል።  በዚህ ዓይነቱ ግጥም ውስጥም 
በባለመስመሩ ስንኞች ውስጥ ያለውን መልዕክትና የግጥም 
ሃሳብ በቀጥታ ፍቺ የምናገኝበት ነው።  ምንም ዓይነት 
ፍካሬያዊ ትርጓሜ የለውም።  ሸማኔው ገጣሚ ግጥሙን 
ያቀረበው በግልጽና ሁሉም በሚያውቃቸው የቃላት ክሮች 
በመሆኑ ክሩን ለማወቅ የተለየ ዕውቀት አያስፈልገውም።  
ሁለተኛው የቃላት መርፌ ግን ከዚህ የተለየ ነው።  ልክ 
እንደ ሐኪም መርፌ ያለ ነው።  ስለመርፌው እንጂ 
መርፌው በውስጡ ስለያዘው መድኃኒት ለማወቅ ጠለቅ 
ያለ ዕውቀትን ይሻል።  

ገጣሚው አብዝቶ ከተራቀቀበት ደግሞ ከቀማሪው 
በስተቀር ባለሙያው ሐኪም እንኳን የመድኃኒቱን 
ሳይንሳዊ ቀመር እንደማያውቀው ሁሉ ሊሆን ይችላል።  
ግጥሙ ቅኔ አዘል የቃላት መርፌ ይሆናል።  በግላጭ 
የሚታየውን ሰሙን እንጂ ቅኔውን ማንም አይደርስበት 
ይሆናል።  የሚስጥራዊነቱ ከጡዘቱ ሲደርስ ደግሞ 
በጊዜው ገጣሚው ብቻ የሚያውቀው እንደ ትንቢታዊ 
ያሉ ግጥሞችን ለማንሳት እንችላለን።  

ግጥም የቃላት ግጥምጥምና ተራ ግጥም አይደለም።  
ገጣሚስ ማነው? ስንኞችን እየደረደረ ቃላትና ፊደላትን 
አመሳስሎ የገጠገጠ ሁሉ ገጣሚ አይደለም።  እምቅ 
የቃላት ሀብት ስላለው ብቻም በቃላት ኳኳታ ገጣሚ 
አይኮንም።  ግጥምን ስለወደዱ አሊያም ለስሜታችን 
ቅርብ ስለሆነም ገጣሚነት አይቀልም።  ገጣሚ ማለት 
በቃላት ሀብት ተከቦ፣ በስሜት ባህር ጠልቆ፣ በዓይነ 
ህሊና ተመልክቶ፣ በጠቅላላ ዕውቀትና በአዕምሮ መጥቆ፣ 
ዓለምና ሕይወትን ተረድቶ የቃላት ፈጣሪ የመሆን ድምር 
ውጤት ነው።  ገጣሚ ማለት የቃላትን መርፌ ጨብጦ 
ምኑ ላይ ወግቶ ምን መስጠት እንዳለበት የሚያውቅ 
ነው።  ተሰጥኦ ካለ፤ ፍላጎት ተሰጥኦን ያበቅላልና በዚሁ 
ላይ እኚህን ማከል የግድ ነው።  ስለ ግጥም በቂ ዕውቀት 
ሊኖር ያስፈልጋል።  በትንሹ ቤት መድፋት፣ ቤት 
መምታት፣ የግጥም ቤት፣ የግጥም ዜማ፣ ቀለማትንና 
የመሳሰሉት መሠረታዊ ናቸው።  የቃላት ምጣኔ፣ ቅኔ 
ሰምና ወርቅ፣ ምጸታዊና ዘይቤያዊ ቃላት ለሚሉት እንግዳ 
ሆነን ገጣሚነት አይኖርም። 

ሥነ ግጥምና ኪነ ጥበብ… በቃላት መጠን፣ በቁጥርና 
በግዝፈት ግጥም ከአብዛኛዎቹ ትንሽና ታናሽ መስሎ 
ቢታይም፤ ግጥም ግን የአብዛኛዎቹ አባት ነው።  አንዱን 
ከአንዱ ራሱን ከሌላው በማቆራኘት ደረጃ ወደር የለውም።  

ብዙ የኪነ ጥበብ ሥራዎችም የቆሙት በግጥም መሠረት 
ላይ ነው።  ከነጭራሹ ያለግጥም እስትንፋስ አልባ ሙት 
መስለው የሚታዩም አሉ።  ሙዚቃን ያለግጥም ለማሰብ 
ፈጽሞ አይቻልም።  ለሙዚቃ ህልውና ወሳኝ የሆኑ 
ሁለት ነገሮች ግጥምና ዜማ ናቸው።  ከሁለቱ መሀከልም 
የሙዚቃ የደም ዝውውር የሚካሄደው በግጥሙ ውስጥ 
ነው።  ግጥም ከሌለ ደምም፣ ነብስም አይኖረውምና 
ሙት ነው እንደማለት ነው።  የኛ የኢትዮጵያውያን ብቻ 
የሆኑት ሽለላ፣ ፉከራና ቀረርቶ የተገነቡት በግጥም ነው።  
ቃለ ተውኔት፣ ትውፊታዊ ቲያትሮች፣ በላ ልበልሃ፣ እንካ 
ሰላምቲያ እና መሰሎችም የግጥም ምንደኞች ናቸው።  

በሥነ ጽሑፉ ውስጥም ሆነ በሙዚቃው ውስጥ 
ያሉት ሁለቱም ግጥም ቢሆኑም ልዩነት ግን አላቸው።  
ሥነ ጽሑፋዊ ግጥም እጅግ እምቅና በቅኔ ሰም ወርቅ 
የተድቦለቦለ የቃላት ቦንብ ማለት ነው።  ሲደመጡ እንግዳና 
ጠጣርነት ይገዝፍባቸዋል።  ኃይላቸው እንደመብረቅ 
የሚያስገመግምና አንዳንዴም የሚያስደነግጡ ናቸው።  
እንዲህ ዓይነቱ ቃላት ለሥነ ጽሑፋዊ ግጥም ውበትና 
ግርማ ሞገስን የሚያጎናጽፉ ናቸው።  ነገር ግን እኚህን 
በሙዚቃ ውስጥ መስማት ኮረታማ መንገድን በባዶ 
እግር እንደመሄድ ይሆናል።  የሙዚቃ ጣዕሙ መልዕክቱ 
በቶሎ ከአዕምሮና ልብ ጋር ተዋህዶ ስሜትን መፍጠሩ 
ነው።  “ይህ ደግሞ ምን ማለት ይሆን…” እያለ አድማጭ 
ትርጉሙን ፍለጋ መቃዠት የለብንም።  ለሙዚቃ ሁሉም 
ሰው ሊረዳቸው የሚገባ ቀለል ያሉና ለዜማ አመቺ 
ቃላት መሆን አለባቸው።  ቅኔም ሆነ ወጣ ያሉ ቃላትን 

አንጠቀምም ማለት አይደለም።  ነገር ግን አመጣጥኖና 
በማይጎረብጥ መልኩ መጠቀሙ ለሙዚቃው ውበትን 
ይጨምራል።  ከረር ካሉ ቃላት ይልቅም ለስለስ ያሉ 
ሰዋሰዋዊ ዘይቤያዎችን መጠቀም የተሻለ ነው።  

ግጥም ድሮና ዘንድሮ…ግጥም በአምናና ካችምና 
በዘንድሮና በከርሞ መሀከል የሚያረጅ የሚሻግት ማንነት 
የለውም።  እንደየጊዜው ክረምትና በጋ ቢፈራረቅበትም 
ሁሌም ግን ትኩስና የማይቀዘቅዝ ነው።  ይሁንና ነፃነቱን 
በመጠቀም እንደየዘመናቱ የተቀላቀሉበት ነገሮች መኖሩ 
አልቀረም።  የሰው ልጆችን ዕድሜ የያዘው ግጥም 
በተለይ በ21ኛው ክፍለ ዘመን ውስጥ የተካተቱበት 
አዳዲስ ነገሮችም አሉት።  ለአብነትም ቀድሞ በነበሩት 
የግጥም ቤቶች ውስጥ “የፀጋዬ ቤት” የሚል ሌላ አንድ 
መጨመሩ ነው።  የግጥም ቤቱ ዓይነት በስምንት ቀለማት 
የተዋቀረ አዲስ የግጥም ዓይነት ነው።  ሎሬት ፀጋዬ ገ/
መድህን በግጥም መቅረዝ ላይ ይህን ታላቅ አበርክቶ 
በአበባ መልክ አኑሮት አልፏል።  በአንድ ግጥም ውስጥ 
በፊደላት ቤት መድፋት፣ በቃላት ቤት መምታት የሚሉት 
ነገሮች ከወዳኞቹ የግጥም መሠረታዊያን መሀከል ናቸው።  
ግጥም ቤት ይመታ ዘንድ ከስንኞቹ የመጨረሻ ቃላት፣ 
ከቃላቱም የመጨረሻዎቹ ፊደላት መመሳሰል አለባቸው 
የሚለው ሕግ አሁን አሁን ላላ ብሏል።  ምክንያቱ ደግሞ 
“በግጥም ቤት ለመምታት የግዴታ ቤት በመድፋት ብቻ 
ሳይሆን በዜማም ቤት መምታት ይቻላል” የሚል ነው።  
ይህም ማለት እንግዲህ ለምሳሌ ግጥሙ አራት ስንኞች 
ያሉትና የመጀመሪያው ስንኝ ቤት መድፊያም “ሮ” 
ብትሆን ቀጣዮቹ ሦስት ፊደላትም “ቶ፣ ኮ፣ ዞ” ወይንም 
“ሮ” ሊሆኑ ይችላሉ።  ሳድስን ከሳድስ፣ ግዕዝም ከግዕዝ 
እንዲሁም ደግሞ ተመሳሳይ የዜማ ድምጸት ያላቸውን 
ቃላት ለመጠቀም ይቻላል የሚል ነው።  

ከዚህኛው በተለየ መንገድ ደግሞ የአቀራረብ 
ለውጦችም ተከስተውበታል።  አንደኛውም ግጥምን በጃዝ 
የተሰኘው ቄንጠኛ አቀራረብ ነው።  ወጣቱ ክፍል በዚህ 
የአቀራረብ ስልት የተነደፈም ይመስላል።  ገጣሚውም 
ግጥሙን ማራኪና ተወዳጅ ለማድረግ ከበስተጀርባ 
በሙዚቃ መሳሪያዎች እየታጀበ ወደ ኦርኬስትራነት 
ለመለወጥ የቀረው የለም።  ከማንበብ ተጣልቶ ከግጥም 
ለራቀው ምናልባትም ጥሩ ማስታረቂያ መንገድ ይመስላል።  
አዳዲስ የግጥም ታዳሚያንና አፍቃሪያንንም የማፍራት 
ኃይል ይኖረዋል።  ወትሮም ቢሆን ግጥም የሙዚቃ እናት 
ነበር።  አሁን በመጣው የግጥም በጃዝ ደግሞ ይበልጥ 
ለሙዚቃ ቅርብ ሆኖ ታይቷል።  አብዝቶ መቅረቡ ግን ቀስ 
በቀስ ሙዚቃው አስምጦ እንዳያስቀረው የርቀት ገደብ 
ያስፈልገዋል።  ክፋት ባይኖረውም የበዛ ነገር ሁሉ አንዱን 
ማሳነሱ አይቀርምና የኋላ እንደማስቲሽ ተጣብቆ አለቅ፣ 
አልላቀቅ እንዳይሉ ነው ስጋቱ።  ይህን መንገድ ብቻ ወደን 
ካለ እርሱ አልታይ ካለንም የመጻሕፍቱ ቤት መራቆትና 
ኦና መሆንም ይመጣል።  ስለዚህም ሁሉንም እየመጠኑ 
ነው መደቆስ።   

በግጥም ቤት ውስጥ አስፈሪ ጥላ እያጠላባቸው 
እንደ አዕዋፋት እየበረሩ ወደ በረሀው እየተሰደዱ ያሉ 
ነገሮች የሉም አንልም።  በቀድሞዋ ኢትዮጵያ ሰማይና 
ምድር ላይ ሲበሩ የነበሩ ሥነቃላዊ ግጥሞች ዛሬ ከወዴት 
አሉ? ምናልባትም በየመጻሕፍቱ ውስጥ ታጭቀው ይገኙ 
ይሆናል።  የቃሉ ትርጓሜ እንደሚያመላክተን ከትውልድ 
ትውልድ በቃል ሲተላለፉ የሚኖሩና የነበሩ ግጥሞች 
ናቸው።  ታዲያ እኛስ ካለፉት ተቀብለን ለሚመጣው 
ለማስተላለፍ ያዘጋጀነው ምንስ አለን? ድንገት ያለንስ 
የትኛውን ነው የምንሰጠው? ልክ እንደ ዱላ ቅብብል 
የሰጡንን ብቻ? ወይንስ በነበረው ላይ የራሳችንን 
ጨምረን?  ምናልባትም ደግሞ አብዛኛዎቻችን ጋር ያለው 
ነገር “ግጥም ሲጥም፤ እንደ ዶሮ ቅልጥም” የሚለው ባዶ 
ስልቻ ብቻ ይሆናል።  ግጥም ከሞተ ሟቹ ግጥም ብቻውን 
አይደለም።  ምሰሶው ወድቆ ግርግዳና ጣራው፣ ክዳንና 
ሳሩ ለብቻቸው የሚቆሙበት ቤት የለም።  የግጥም 
መጀመሪያም ማኅበረሰቡ እንጂ የትኛውም ገጣሚ 
አልነበረም።  ዛሬ ላይ ከማኅበረሰቡ ጉያ እንደ ጢስ 
እየተነኑና እንደ ንብ እየተመሙ የገጣሚያኑን ብዕር 
እንደ ቀፎ ወረው ታጭቀውበት ቆይተዋል።  እየከፋም 
ሲሄድ ግጥም አዋቂ ብቻ ሳይሆን ሰሚም እየጠፋ 
የግጥም አፍቃሪ ያለህ ተብሏል።  ባለሙያዎቹም ቢሆኑ 
ይህን ችግር መንግሎ ለመጣል ታግለዋል ለማለት 
ይከብዳል።  ስለግጥም የሚያፋጩ ርዕሰ ጉዳዮች እየተነሱ 
አይወራባቸውም።  በየሚዲያው ግጥም ካልሆነ በስተቀር 

ስለ ግጥም ግዙፍ ባህረ ሃሳብ ሲነሳ አይስተዋልም።  
ጥንታዊ እንደመሆኑ አዳዲስ ጥናትና ምርምሮች ብቅ 
አይሉም።   

በገጣሚ ተጀምሮ በገጣሚ የሚያልቅ የግጥም 
ውበት የለም።  የአንድ ግጥም ግማሽ ውበት የሚገኘው 
በአንባቢው ዘንድ ነው።  አንድ ተመሳሳይ ግጥምን 
ባነበቡ ሁለት ሰዎች መሀከል ግጥሙን በእኩል ላንወደው 
እንችላለን።  ከዕለታት በአንዱ ቀን እንዲህ ገጠመኝ።  
በአንድ የጥበብ ዝግጅት ላይ ነበር…“ቀጣዩን ጭውውት 
አቅራቢዎች ዝግጁ እስኪሆኑ ድረስ እስከዚያ አንዲት 
ግጥም ላቅርብላችሁ” በማለት መድረክ አጋፋሪው 
ለማንበብ ጀመረ።  “አይ መርካቶ!” አለ።  የማን ግጥም 
እንደሆነ ግን አልተናገረም።  ደህና ለማንበብ ጀምሮም 
ከአራተኛው ስንኝ በኋላ ፍሬኑን እንደበጠሰ መኪና 
ስንኝ ከስንኙ፣ ቃሉን ከቃሉ ጋር እያተራመሰ ቀጠለ።  
ድምጸቱም ግራና ቀኝ ይዋዥቃል።  አጠገቤ ተቀምጦ 
የነበረው ጓደኛዬ ከዚህ ቀደም በገጣሚው በሎሬት ፀጋዬ 
ገ/ መድህን የተነበበውን ይህንኑ “መርካቶ” የተሰኘውን 
ጣፋጭ ግጥሙን ሲያዳምጥ ከአንዴም ሁለት ጊዜ 
ሰምቼው ነበር።  ግን የመድረክ አጋፋሪው ግጥም ግራ 
እያጋባው ወደ ጆሮ ግንዴ ተጠግቶ “ይህን ግጥም ግን 
አውቀዋለሁ ልበል?” ነበር ያለኝ።  በርግጥ እየቀለደም 
አልነበረም።  ግጥምን የዝግጅት ጎዶሎ መሸፈኛ 
ከማድረጋችን በፊት ቢያንስ አስቀድመን ልናነበውና 
ቀድሞ የነበረውን ሞገስ ልንጠብቅለት ይገባል።  ግጥም 
ቅጽበታዊ ስሜት እንደመሆኑ ሲበላሽም በቅጽበት ስህተት 
ነው።  አንባቢያን ከማንበባችን በፊት ስለግጥሙ ማወቅ፣ 
ግጥሙንና ገጣሚውን በሚመጥን መንገድ ማቅረብ 
ይኖርብናል።  ከአነባበብ ጉድለት ውበት ይጠፋል።  
ከቆንጆ አቀራረብም አዲስ ውበት ይፈጠራል። 

አንባቢውም ውበትን በእነዚህ መንገዶቹ ለመፍጠር 
ይችላል…ድምጻችን እንደ ደረቅ መርፌ ጆሮን እንዳይዋጋ 
ከድምጻችን ጋር የሚሄድ ዜማ በመፍጠር ማራኪ ማድረግ።  
ቁጭ ላለው ታዳሚ ቁጭ ተብሎ አይነበብምና ቆሞ 
ማንበብ።  ቆመው ሲያነቡም ያልዘገየም ያልተቅበዘበዘም 
መጠነኛ እንቅስቃሴ ማሳየት ያስፈልጋል።  የፊታችንን 
ገጽታ የግጥሙን ስሜት ከፊት ላይ ማንጸባረቅ ተመልካቹን 
የሚስብ ነው።  የድምጻችን ከፍታና ዝቅታ፣ ላይና ታች 
በምንልበት ጊዜ ከዜማ እንዳናፈነግጥ መጠንቀቅ ወሳኝ 
ነው።  ትንፋሽ አወጣጥና አወሳሰድ ግጥሙን የዘነጋ 
መሆን የለበትም።  አስቀድመን ጉሮሯችንን በመጠራረግ 
ከሳግ የጸዳ ማድረግ ብንችልም ቮካል ተመራጭ ነው።  
በምናነብበት ቋንቋ ቃላቱን አጥርቶ የመጥራት የአፍ ዳገት 
ቢኖር የግጥሙን የውበት ለዛ ማደብዘዙ አይቀርም።  
ግጥም የስንኝ ቋጠሮ ብቻ ሳይሆን የስሜት ቋጠሮም 
ጭምር ነውና የአድማጩን ስሜት ቋጥሮ ለመያዙ 
የአንባቢውም ችሎታ ወሳኝ ነገር ነው።  ለሰው ብቻ 
ሳይሆን ለግላችን በምናነብበት ጊዜም የግጥሙ ውበት 
ጎልቶ እንዲታየን የምናነብበት ስልት ያስፈልገናል።  ስናነብ 
እንደልቦለድ ጽሑፍ መሆን የለበትም።  በአንድ ወቅት 
የአሜሪካ ፕሬዝዳንት የነበረው አብርሃም ሊንከን በግጥም 
ፍቅር የተለከፈ ነበር።  ሲያነብም ከቤቱ አልጋ ላይ ወጥቶና 
በጀርባው ተንጋሎ እየጮኸ ነበር የሚያነበው።  ገረዶቹን 
ጨምሮ እየተመለከቱና ያደመጡት ሁሉ እብደት መስሎ 
እየታያቸው በግራ መጋባት ይጠይቁትም ነበር።  እርሱም 
“የማነበው ግጥም ደስታን የሚሰጠኝ ድምጼን አውጥቼ 
እንዲህ ሳነበው ነው” ሲል ነበር የሚመልስላቸው።

ስለ ቃላት መርፌ የማንሳታችን የመጨረሻ አንድ ነገር 
ቢኖር መርፌ ሙያን የሚጠይቅ የትንሽ ክቡር መሆኑ 
ነው።  ትንሽ ነው ግን ደግሞ ለዓይን ከማነሱ ጋር በምንም 
የማይመጣጠነውን ትልቅ ነገር ይሠራል።  ሕክምናን 
ተምሮ በቅጡ ያላወቀ ደረትን ቀዶ ልብን ለማከም 
አይነሳም። ሽመናውን የማያውቅ ሸማኔም ለመስፋት 
ጣቃውን አይቀድም። ሥራ እንደፈታ መነኩሴም ቆብን 
ቀዶ እንደመስፋት በጨዋታ የምንፈጽመው አይደለም።  
ግጥም ትልቁ የነፃነት ዓለም ቢሆንም ነፃነቱ በሙያዊ 
ዕውቀት ያልተደገፈ ከሆነ መጥፊያውን እናፈጥንለታለን።  
እንግዲህ “አሳን መብላት በብልሃት” እንዲሉ፤ ግጥምም 
ሙያዊ ነፍስያን የሚሹ ክፍልፍል ብልቶች አሉት።  
ደግሞም እንደ አሳው እሾሃም ነው።  የቃላቱ መርፌ 
ካላወቁበት የሚያደማና የሚደማ እሾህ ነው።  የጠለቀ 
ዕውቀትና የመጠቀ ብልሃት ያስፈልገዋል።  በብዕር 
የቃላትን መርፌ ለማንሳት የሚነሳ ሁሉ ከሙያው መቅረዝ 
ላይ ጥበብን ከብልሃት ለማኖር ግድ ይለዋል።

የቃላት መርፌ

ሥነ ግጥምና ኪነ 
ጥበብ… በቃላት 
መጠን፣ በቁጥርና 
በግዝፈት ግጥም 

ከአብዛኛዎቹ ትንሽና 
ታናሽ መስሎ 

ቢታይም፤ ግጥም 
ግን የአብዛኛዎቹ 

አባት ነው።  አንዱን 
ከአንዱ ራሱን ከሌላው 

በማቆራኘት ደረጃ 
ወደር የለውም



አዲስ ዘመን   ሐሙስ ሐምሌ 18 ቀን 2016 ዓ.ምገጽ 12

ልዩ ልዩ
ማህበራዊ

ዓለም አቀፍ

አስናቀ ፀጋዬ 

የአዕምሮ እድገት ውስንነትን በሚመለከት 
የተለያዩ ዓለም አቀፍ መረጃዎች ቢኖሩም በሀገር 
አቀፍ ደረጃ በቂ ጥናት ባለመደረጉ የችግሩን 
ስፋት በሚገባ ማረጋገጥ አልተቻለም።  ሆኖም 
ከሚታየው እውነታ በመነሳት የችግሩን ስፋት 
መገመት አያዳግትም።  በተለይ በማህበረሰቡ 
በኩል ባሉ ክፍተቶች የተነሳ  ለአዕምሮ እድገት 
ውስንነት መስፋፋት መንስኤ የሚሆኑ የጤና፣ 
ማህበራዊ፣ ቤተሰባዊ፣ ባህላዊና ሌሎችም 
ችግሮች ከበለፀጉት ሀገራት ይልቅ በኢትዮጵያ 
እጅግ የበዙ መሆናቸው ግልፅ ነው።   

የአዕምሮ እድገት ውስንነት ላለባቸው ዜጎች 
የትምህርት ወይም ሥልጠና ተቋማት ተደራሽነት፣ 
ተሳትፎ እንዲሁም በተቋማትና በህብረተሰቡ 
የሚደረግላቸው ድጋፍና እንክብካቤ አነስተኛ 
እንደሆነም ይታመናል።  በአንዳንድ አካባቢዎች 
በማህበራዊ መገለል ምክንያት በቤት ውስጥ 
ተወስነው እንዲኖሩ ስለተገደዱ ለተለያዩ የጤናና 
ማህበራዊ ችግሮች ተጋላጭ ሲሆኑ፣ ሲገለሉና ልዩ 
ልዩ በደሎች ሲደርሱባቸው ይታያል።  ለዚህም 
ዋነኛ ምክንያቱ የትምህርትና ሥልጠና ተቋማት፣ 
ህብረተሰቡ የአዕምሮ እድገት ውስንነት ላለባቸው 
የህብረተሰብ ክፍሎች ሊያደርግ ስለሚችለው 
ድጋፍ በቂ ግንዛቤ አለመኖር  እንደሆነም 
ይገለፃል።  

ከዚህ ክፍተት በመነሳት በተለይ መምህራን፣ 
አሠልጣኞች፣ አመቻቾች፣ የትምህርት 
ባለሙያዎች ስለ አዕምሮ እድገት ውስንነትና 
ምንነት በቂ እውቀት፣ ክህሎትና አዎንታዊ 
የአመለካከት ለውጥ ኖሯቸው ተገቢውን ድጋፍና 

እንክብካቤ እንዲያደርጉ ለማስቻል ላለፉት 
ሰላሳ ዓመታት እየሠሩ ካሉ ተቋማት ውስጥ 
አንዱ ፍቅር ኢትዮጵያ የአዕምሮ እድገት 
ውስንነት ብሄራዊ ማህበር ነው።  

ፍቅር ኢትዮጵያ የአዕምሮ እድገት ውስንነት 
ብሄራዊ ማህበር የተመሠረተው ከዛሬ 29 
ዓመት በፊት በ1987 ዓ.ም ሲሆን ሥራውን 
የጀመረው በአዲስ አበባ ከተማ ነው።  በጊዜው 
ማህበሩ ሥራውን ሲጀምር በስምንት ክፍሎች 
ነበር።  በሂደት ቅርንጫፎቹን ወደ አስራ ሰባት 
በማሳደግ ከ15 ሺህ በላይ አባላትን ማፍራት 
ችሏል።  ማህበሩ ሲቋቋም ዋነኛ ዓላማውም 
ከአዕምሮ እድገት ውስንነት ጋር በተያያዘ 
ለወላጆች፣ ለመንግሥት አካላትና መንግሥታዊ 
ላልሆኑ ድርጅቶች ብሎም ለማህረሰቡ ግንዛቤ 
ለማስጨበጥ ነበር።   

በአሁኑ ጊዜም ማህበሩ የአካቶ ትምህርት 
እንዲስፋፋና እንዲጠናከር ጥረት ያደርጋል።  
የአዕምሮ አድገት ውስንነት ያለባቸው 
ልጆችን የማፈላለግና ወደ ትምህርት ቤት 
እንዲሄዱ ያበረታታል።  ብዙ ጊዜ በኢትዮጵያ 
በግንዛቤ እጥረት፣ አገልግሎቱን ባለማወቅ፣ 
በፍርሃትና በማፈር ወላጆች ከአዕምሮ እድገት 
ውስንነት ጋር የሚኖሩ ልጆቻቸውን ከቤት 
ስለማያስወጧቸው በዚህ መነሻነት ማህበሩ 
ወላጆችን በማግባባት የሞያ ሥልጠና ማዕከል 
ከፍቶ ልጆቹ የተለያዩ የሙያ ሥልጠናዎች 
እንዲያገኙ ያደርጋል።  

ከዚህ ባለፈ የፊዚዮቴራፒ አገልግሎት 
ይሰጣል።  በኢኮኖሚ ለማብቃት ለወጣቶችንና 
የአዕምሮ እድገት ውስንነት ያለባቸው ልጆች 
ወላጆች የሥራ እድል ይፈጥራል።  የወላጆችን 
አቅም የማሳደግ፣ የመረጃ ተደራሽነት በተለይም 
በሥነ ተዋልዶ ጤናና ኤች አይ ቪ ኤድስ ላይ 
ይሠራል።  ማህበሩ ከአካቶ ትምህርት ጋር 
በተያያዘ ከትምህርት ሚኒስቴር ጋር በጋራ 
የሚሠራ ሲሆን ቀደም ሲል በአዲስ አበባ 
የነበረውን አንድ ብቻ የአካቶ ትምህርት ወደ 
አስራ አምስት ከፍ እንዲል የራሱን አስተዋፅኦ 
አድርጓል።   

በዚህም እስካሁን ድረስ ከ500 በላይ 
የአዕምሮ እድገት ውስንነት ያለባቸው ልጆች 
በተለያዩ ሙያዎች እንዲሠለጥኑ አድርጓል።  
ከ200 በላይ ለሚሆኑ ወላጆች የሥራ እድል 
ፈጥሯል።  ይህንኑ ለማሳካትም ከኢፌዴሪ 
ሴቶችና ማህበራዊ ጉዳይ ሚኒስቴር ጋር 
በቅርበት ይሠራል።  ከሌሎች የአካል ጉዳት 
ማህበራት ጋርም በቅንጅት ይሠራል።  ከሁሉ 

በላይ በርካታ በየቤቱ ተደብቀው ያሉ የአዕምሮ 
እድገት ውስንነት ያለባቸው ልጆች ከቤት 
እንዲወጡ የራሱን አስተዋፅኦ አበርክቷል።  

በሌላ በኩል ማህበሩ ለመምህራን ከአዕምሮ 
እድገት ውስንነት ጋር በተያያዘ የተለያዩ 
ሥልጠናዎችን የሚሰጥ ሲሆን ከመምህራን 
ባለፈ ለሃይማኖት አባቶች፣ ለፍትህ አካላት፣ 
ለሚዲያዎች እና ለሌሎችም የተለያዩ የግንዛቤ 
ማስጨበጫ ሥራዎችን ይሠራል።  በተመሳሳይ 
የአዕምሮ እድገት ውስንነት ያለባቸው ወጣቶች 
የመብት ተሟጋች እንዲሆኑ ተከታታይ 
ሥልጠናዎችን ይሰጣል።  በተጨማሪም 
በማህበሩ የቦርድ አባልነት እንዲመረጡም 
አድርጓል።  የቡና ጠጡ ፕሮግራም ቤት ለቤት 
በማዘጋጀት ማህረሰቡን የማነቃቃት ሥራም 
ሠርቷል።  

በቀጣይም ማህበሩ የራሱ የሆነ የገቢ ማስገኛ 
ህንፃ እንዲኖረው አቅዶ እንቅስቃሴ እያደረገ 
ይገኛል።  በተለያዩ መድረኮች ወጣቶችን ወደፊት 
በማውጣት የመብታቸው ተከራካሪ የማድረግ 
ሥራውን አጠናክሮ ይቀጥላል።  የአዕምሮ 
እድገት ውስንነት ያለባቸው ዜጎች የሥራ እድል 
እንዲያገኙ አበክሮ ይሰራል።  ‹‹Disability 
Act›› በኢትዮጵያ እንዲፀድቅና የአዕምሮ እድገት 
ውስንነት ያለባቸው ልጆች ተጠቃሚ እንዲሆኑ 
ከሌሎች አካል ጉዳተኞች ማህበራት ጋር 
በመሆን የመሥራት ውጥን አለው።  ወላጆችን 
በሥልጠና አቅማቸውን በማሳደግ ከመንግሥት 
ጋር በመሆን ለልጆቻቸው መብት እንዲሠሩ 
ማድረግ፣ በመንግሥት ቴክኒክና ሙያ ትምህርት 
ሥልጠና ከአካቶ ትምህርት አብሮ እንዲሠራበት 
ማድረግና ሌሎችም እቅዶች ይዟል።   

የአዕምሮ እድገት ውስንነትና የማህበረሰብ ግንዛቤ

በጋዜጣው ሪፖርተር

አሜሪካ የሱዳን ተፋላሚ ኃይሎችን ለንግግር  
መጋበዟን ወጭ ጉዳይ ሚኒስትሩ ተናገሩ።

አሜሪካ የሱዳን ጦር እና የፈጥኖ ደራሽ ኃይሎች 
ጦር በፈረንጆቹ ነሐሴ 14 በስዊዘርላንድ በሚካሄደው 
እና ራሷ በምትመራው የተኩስ አቁም ንግግር እንዲሳተፉ 
ጥሪ ማቅረቧን የውጭ ጉዳይ ሚኒስትሩ አንቶኒ ብሊንከን 
ተናገሩ።

የፈጥኖ ደራሽ ኃይሎች መሪ መሀመድ ሀምዳን ደጋሎ 
በትናንትናው ዕለት ጠዋት “በሀገሪቱ ወጥ የሆነ የተኩስ 
አቁም እንዲደረግ እና የሠብዓዊ ርዳታ ለተቸገሩ ሁሉ 
እንዲደርስ” ለማድረግ በንግግሩ ለመሳተፍ ፈቃደኛ 
መሆናቸውን ተናግረዋል። 

“ጽኑ አቋማችንን በድጋሚ እናረጋግጣለን... ተጨማሪ 
ሰው እንዳይሞት፣ ተኩሱ እንዲቆም እና ሀገሪቱ በሲቪል 
አስተዳደር እንድትመራ የሚያስችል ሰላማዊ እና 
በድርድር ላይ የተመሠረተ ፖለቲካዊ መፍትሄ እንዲመጣ 
እንፈልጋለን” ብለዋል።

በንግግሩ የአፍሪካ ህብረት፣ አረብ ኢምሬትስ እና 
ተመድ በታዛቢነት እንደሚሳተፉ ብሊንከን በሰጡት 

መግለጫ ጠቅሰዋል። ሳኡዲ አረቢያን ከአሜሪካ ጋር 
በጋራ በመሆን ንግግሩን እንደምትመራ ብሊንከን አክለው 
ገልጸዋል።

“በሱዳን የደረሰው የሞት መጠን፣ ስቃይ እና 
ውድመት አስከፊ ነው። ይህ ትርጉም የለሽ ግጭት መቆም 
አለበት” ያሉት ብሊንከን የሱዳን ጦር እና የፈጥኖ ደራሽ 
ኃይሎች ጦር በንግግሩ ላይ እንዲገኙ ጥሪ አቅርበዋል።

በፈረንጆቹ ሚያዝያ አጋማሽ 2023 የተጀመረው 
የሱዳን ጦርነት 10 ሚሊዮን ገደማ ሰዎች እንዲፈናቁሉ 
እና ብሔርን መሠረት ያደረጉ ግድያዎች እንዲቀሰቀሱ 
ምክንያት ሆኗል።

በተለይም የፈጥኖ ደራሽ ኃይሎች ጦር በምዕራብ 
ዳርፉር የብሔር ጥቃት ፈጽሟል የሚል ክስ 
ይቀርብበታል። ፈጥኖ ደራሽ ኃይሎች ይህን ክስ 
አይቀበሉትም።

አሜሪካ የሱዳን ተፋላሚ ኃይሎች የጦር ወንጀል 
ፈጽመዋል የሚል ድሜዳሜ ላይ መድረሷን ማሳወቋ 
ይታወሳል።

የሱዳኑን ግጭት በሰላማዊ መንገድ የማስቆም፣ 
አሜሪካ እና ሳኡዲ አረቢያ በጂዳ ሁለቱንም ኃይሎች 
አገናኝተው የነበረ ቢሆንም ያለውጤት ተቋርጧል።

አሜሪካ የሱዳን ተፋላሚ ኃይሎችን 
ለንግግር ጋበዘች

በጋዜጣው ሪፖርተር 

አንድ ሶስተኛ የሚሆኑት ወይም 32 በመቶ 
ዩክሬናውያን ጦርነቱን ለማቆም ሩሲያ በተቆጣጠረቻቸው 
አንዳንድ ግዛቶች ላይ መደራደር አዋጭ እንደሚሆን 
እምነት እንዳላቸው ተነገረ፡፡ 

የኬቭ ዓለም አቀፍ የማህበረሰብ ጥናት ኢንስቲትዩት 
ግንቦት ወር ላይ ባደረገው ጥናት አንድ ሶስተኛ 
ዩክሬናውያን ጦርነቱ በፍጥነት ይቆም ዘንድ በድንበር 
ጉዳዮች ላይ መደራደርን እንደሚመርጡ ተናግረዋል፡፡ 

ሩሲያ በተቆጣጠረቻቸው የተወሰኑ ግዛቶች ላይ 
መስማማት አፋጣኝ ሰላም ለማስፈን መሠረት ነው ብለው 
የሚምኑ ሰዎች መጠን ከአንድ ዓመት በፊት ከነበረበት 
በ10 በመቶ ጨምሯል፡፡ 

የማህበረሰብ ጥናት ተቋሙ ባሰባሰበው የሕዝብ 
አስተያየት ድምጽ የሰጡ ዜጎች በግዛት ጉዳዮች ላይ 
መግባባትን እንደሚፈልጉ ቁጥራዊ መረጃዎችን ይፋ 
ከማድረግ ባለፈ፤ የትኛዎቹ አካባቢዎች እንዲሁም በምን 
አይነት መንገድ ስምምነት ላይ መደረስ እንደሚችል 
ዝርዝር ጉዳዮችን አላስቀመጠም፡፡

አንዳንድ ዜጎች ጦርነቱ አሁን ከሚገኝበት ደረጃ 
አንጻር በመነሳት ሌሎች የግዛት አካባቢዎችን ነጻ 
ማውጣት በይደር እንዲቆይ ፍላጎት እንዳላቸውም 
ሮይተርስ ዘግቧል

በአንጻሩ ሩሲያ የዩክሬንን መሬት በሃይል መውረሯ 
ተገቢ አይደለም ብለው የሚያምኑ እንዲሁም ጦርነቱ 
እንዲያበቃ ሩሲያ ሕዝበ ውሳኔ ያደረገችባቸውን 
አካባቢዎች ጨምሮ ሙሉ ለሙሉ ከዩክሬን መውጣት 
አለባት የሚል አመለካከት ያላቸው ዜጎች ቁጥር 55 በመቶ 
ላይ እንደሚገኝ ኢንስትቲዩቱ አስታውቋል፡፡

29 ወራትን በተሻገረው ጦርነት እስካሁን ባለው 
በ2014 በድምጽ ውሳኔ የተጠቃለለችውን ክሪሚያን 

አንድ ሶስተኛ የዩክሬን ዜጎች ሩሲያ በተቆጣጠረቻቸው 
አካባቢዎች ላይ በመደራደር ጦርነቱ እንዲቆም ይፈልጋሉ 

ጨምሮ ሞስኮ የዩክሬንን 18 በመቶ ግዛት ተቆጣጥራ 
ትገኛለች፡፡ 

የዩክሬን ጦር ከባላፈው ዓመት ጀምሮ በርካታ 
ሥፍራዎችን የተቆጣጠረውን የሩሲያ ጦር በመልሶ 
ማጥቃት ዘመቻ ቦታዎችን ለማስለቀቅ ጥረት ቢያደርግም 
እምብዛም ውጤታማ መሆን አልቻለም፡፡

በ2022 ሩስያ ዶኔስክ፣ ሉሀንስክ፣ ኬሪሶን እና 
ዛፖሮዢያ ክልሎችን ወደ ራሷ ማጠቃለሏ ይታወሳል፡፡ 

ሞስኮ ለኬቭ ባቀረበችው የጦርነት ማቆም ጥሪ ላይ 
የፕሬዚዳንት ዘለንስኪ አስተዳደር ለነዚህ ክልሎች የሩስያ 
አካልነት እውቅና እንዲሰጥ ቅድመ ሁኔታ አስቀምጣለች፡፡

ኬቭ በበኩሏ ሩሲያ ወደ ቀደመ ስፍራዋ ካልተመለሰች 
በዓለም አቀፉ ማህበረሰብ ከሚታወቁ ከዩክሬን ግዛቶች 
ሙሉ ለሙሉ ካልወጣች የሚደረግ ድርድር እና የጦርነት 
ማቆም ስምምነት የለም በሚል አቋሟ ጸንታለች፡፡

ስፖርት
መቻል የራሱን ሜዳ ለመገንባት ጥረት ጀምሯል

ዓለማየሁ ግዛው

በኢትዮጵያ ስፖርት እድገት ውስጥ የጎላ 
ሚና ካላቸው ክለቦች መካከል አንጋፋው መቻል 
የስፖርት ክለብ በግንባር ቀደምትነት ይጠቀሳል።  
መቻል በተለይም በእግር ካሱ የቀድሞ ገናናነቱን 
ለማስመለስና ከውጤታማ የአህጉሪቱ ክለቦች ተርታ 
ለመሰለፍ 80ኛ ዓመት የምሥረታ በዓሉን ምክንያት 
አድርጎ በርካታ ሥራዎችን እያከናወነ ይገኛል።  
በዚህም በዘመናዊ መልኩ የተደራጀ፣ የራሱ 
የስፖርት ማዘውተሪያ ያለው እና የስፖርት ክለብነት 
መስፈርትን ያሟላ የማድረግ እንቅስቃሴው ከ80ኛ 
ዓመት የምስረታ ክብረ በዓሉ ጋር ተቆራኝቶ ጥረት 
እየተደረገ ይገኛል።  

‹‹መቻል ለኢትዮጵያ›› በሚል ሃሳብ ሲከበር 
የቆየው የምሥረታ በዓሉ በተለያዩ ኩነቶች ክለቡ 
ለኢትዮጵያ ስፖርት እድገት ያበረከተውን አስተዋጽኦ 
በመዘከር እና ወደ ፊትም አጠናክሮ ለማስቀጠል 
ባለመ ሁኔታ መከበሩ ይታወሳል።  በዚህም ክለቡን 
ሊያጠናክሩና ከፍ ሊያደርጉ የሚችሉ ግብዓቶች 
መገኘታቸውን ክለቡ አስታውቋል።  30ሺ ሰዎችን 
ያሳተፈው የጎዳና ላይ የሩጫ ውድድርም ውጤታማ 
በመሆኑ በየዓመቱ የመቻል ዓመታዊ የሩጫ 
ውድድር በሚል ቀጣይነት እንዲኖረው ታስቧል።  
ክለቡን በገንዘብ አቅም ለመደገፍና ለማጠናከር 
ታስቦ ከፍተኛ የመንግሥት የሥራ ኃላፊዎች 
የታደሙበት የገቢ ማሰባሰቢያ ቴሌቶንም ከፍተኛ 
ገንዘብ የተሰበሰበበትና ውጤታማ ነበር።  ከ500 
በላይ ሕዝብ በተሳተፈበት የገቢ ማሰባሰቢያ ከ500 
ሚሊዮን በላይ በጥሬ ገንዘብ እና ከ 1 ቢሊዮን ብር 
በላይ በዓይነት ተገኝቷል።  በዚህም መሠረት ክለቡ 

ከእቅዱ 99 ከመቶ የሚሆነውን እንዳሳካ አሳውቋል።  
ክለቡ በያዘው እቅድ፣ በተገኘው የገንዘብና የሃሳብ 

ግብዓቶች መሠረትም በቅርቡ የማዘውተሪያ ሜዳ 
ግንባት ሥራ ለመጀመር ማሰቡን ቦርዱ ጠቁሟል።  
በ80ኛ ዓመት ክብረ በዓሉ ላይ የተገኙትን ጠቃሚና 
ክለቡን የሚያጠናክሩ ግብዓቶችን በመያዝ ክለቡ 
የሚጠቀምበትን የመለማመጃና የመጫወቻ ሜዳ 
ግንባታን ለማስጀመርም ነው ዝግጅት እየተደረገ 
ይገኛል። 

ክለቡ በክብረ በዓሉ ያገኘውን ስኬት ተከትሎም 
አስተዋጽኦ ላበረከቱ አካላት ምስጋናውን ያቀረበ 
ሲሆን የምስክር ወረቀትም ሰጥተል።  የክለቡ 

ቦርድ ሰብሳቢ ዶክተር ሰይፉ ጌታሁን በ80ኛ 
ዓመት ክብረ በዓል ለመሥራት የታቀዱት ሥራዎች 
በስኬት መጠናቀቃቸውን አስረድተዋል።  በገቢ 
ማሰባሰቢያው ቴሌቶን ከፍተኛ ገንዘብ በመሰብሰቡ 
በቅርብ ጊዜ ውስጥ የሜዳና የፋሲሊቲ ሥራዎች 
እንደሚጀመሩም ጠቁመዋል። የቀድሞው 
የማንችስተር ዩናይትድ ተጫዋች ፖርቹጋላዊ ሉዊስ 
ካርሎስ አልሜይዳ (ናኒ) ክለቡን በመጎብኘቱ 
ከአፍሪካም አልፎ በዓለም እንዲተዋወቅ ማድረግ 
ችሏል።  ከክለቡ ጋርም ለመሥራት አጋርነቱን 
በማሳየት ጉብኝቱን በተሳካ ሁኔታ ማጠናቀቁን 
ገልጸዋል።  

የክለቡን የቀደመ ዝና ለመመለስ ጥረት የተደረገ 
መሆኑን በማስታወስም ይህን ወደፊት አጠናክሮ 
ለመቀጠል የራሱ ሜዳ ኖሮት ተፎካካሪና ውጤታማ 
የስፖርት ክለብ ለማድረግ እንደሚሠራም የቦርድ 
ሰብሳቢው አክለዋል።  ኢትዮጵያ ውስጥ የስፖርት 
እንቅስቃሴ እንዳለ ቢታሰብም የማዘውተርያ 
ሥፍራዎች ግን በበቂ ሁኔታ የሉም።  ክለቡ በ80 
ዓመታት ጉዞው ብዙ ፈተናዎችን ያሳለፈና ድጋፎች 
እንዳይደረጉለትም ጥረት የሚደረግበት ተቋም 
ነበር።  ችግሮችን አልፎ እዚህ የደረሰው መቻል 
ወደ ተሻለ ደረጃ እየሄደ ያለ በመሆኑ የቦርዱ ትልቁ 
ሥራ ክለቡ ጥራቱን የጠበቀ የራሱ የመለማመጃ ሜዳ 
እንዲኖረው ማድረግ ነው።  የኢትዮጵያ ስፖርት 
በመንግሥት በጀት የሚንቀሳቀስና የራሱን ገቢ 
የማያመነጭ ነው።  መቻል ደግሞ በያዘው እቅድ 
መሠረት ይህንን ሁኔታ ለመቀየር ወደ እንቅስቃሴ 
ገብቷል።  

የክለቡ ዳይሬክተር ኮሎኔል ደረጄ መንግሥቱ 
በበኩላቸው፤ ለክብረ በዓሉ ከተያዙ አብዛኞቹ 
እቅዶች መሳካታቸውን ተናግረዋል።  ይኸውም 
በአመራሩ ብቻ ሳይሆን በጸጥታ አካል፣ ከተማ 
አስተዳደሩ እና የመገናኛ ብዙሃን ጥረት ነው ብለዋል።  
በመሆኑም ለክለቡ እቅድ መሳካት ከፍተኛ ድርሻ 
ለተወጡት አካላት ምስጋና አቅርበዋል።  የክለቡ 
የቴክኒክ ዳይሬክተር ኢንስትራክተር አብርሃም 
መብራቱም የተደረጉት እንቅስቃሴዎች ክለቡን 
ለማጠናከር የሚችሉ ግብዓቶች የተሰባሰቡበት 
መሆኑን ገልፀዋል።  ክለቡ ዘንድሮ በፕሪሚየር ሊግ 
ተፎካካሪ ሆኖ ያጠናቀቀ ሲሆን በቀጣይ ክፍተቶቹን 
በማረም ጠንካራ ቡድን ይዞ ለመቅረብ ዝግጅት 
መጀመሩንም ጠቅሰዋል። 

ዶክተር ሰይፉ ጌታሁን የመቻል ስፖርት ክለብ ቦርድ ሰብሳቢ፤

